
УЛСЫН ИХ ХУРЛЫН 2012 ОНЫ ХАВРЫН ЭЭЛЖИТ

ЧУУЛГАНЫ 05 ДУГААР САРЫН 16-НЫ ӨДРИЙН 

ХУРАЛДААНААР ХЭЛЭЛЦСЭН АСУУДЛЫН ТОВЬЁГ
	№
	Баримтын агуулга
	Хэдээс хэдэд

	1.
	Хэлэлцэх асуудлын дараалал
	1-3

	2.
	Гар тэмдэглэл
	4-7

	3.
	Соронзон бичлэг: 

1.Улсын Их Хурлын ээлжит сонгуульд иргэний бүртгэл мэдээллийн улсын сангийн мэдээллийг ашиглах тухай Улсын Их Хурлын тогтоолын төсөл (хэлэлцэх эсэх)
2.Улсын тэмдэгтийн хураамжаас чөлөөлөх тухай хуульд өөрчлөлт оруулах тухай хуулийн болон Иргэний үнэмлэхийн талаар авах зарим арга хэмжээний тухай Улсын Их Хурлын тогтоолын төслүүд (хэлэлцэх эсэх) 

3.Монгол Улсын эдийн засаг, нийгмийг 2013 онд хөгжүүлэх үндсэн чиглэл батлах тухай Улсын Их Хурлын тогтоолын төсөл (хэлэлцэх эсэх)
	8-12

12-22

23-58     

	4.
	Саналын томъёолол 
	 59-60



Монгол Улсын Их Хурлын 2012 оны хаврын ээлжит чуулганы 05 дугаар сарын 16-ны өдөр (Лхагва гариг)-ийн  нэгдсэн хуралдаан 15 цаг 38 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.


Улсын Их Хурлын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.

Үдээс  хойшхи нэгдсэн хуралдаанд ирвэл зохих 76 гишүүнээс 50 гишүүн ирж,    65.7 хувийн ирцтэй байв. Үүнд:

Чөлөөтэй:  П.Алтангэрэл, Х.Бадамсүрэн, Х.Баделхан, Сү.Батболд, Г.Батхүү, Ц.Даваасүрэн, Ц.Дашдорж, Х.Жекей, Д.Лүндээжанцан, Ц.Мөнх-Оргил, А.Тлейхан, Ж.Энхбаяр.

Өвчтэй:  Б.Бат-Эрдэнэ, С.Баяр, Ш.Сайхансамбуу.


Тасалсан:  Н.Алтанхуяг, Д.Арвин, Х.Баттулга, Э.Бат-Үүл, Д.Кёкүшюзан Батбаяр, Э.Мөнх-Очир, Х.Наранхүү, Д.Тэрбишдагва, Ч.Улаан, Ц.Шинэбаяр, Д.Энхбат.


Хоцорсон: З.Алтай-0:30, Б.Батбаяр-0:50, Н.Батбаяр-1:40, Г.Баярсайхан-1:10, С.Баярцогт-0:30, Р.Буд-0:30, Л.Гансүх-0:30, Л.Гантөмөр-1:10, Л.Гүндалай-2:00, Д.Загджав-0:30, Г.Занданшатар-2:30, Д.Зоригт-0:50, Даш.Зоригт-1:00, Ц.Нямдорж-0:40, Д.Одбаяр-1:10, Д.Очирбат-2:50, С.Оюун-2:30, Д.Оюунхорол-1:10, Д.Хаянхярваа-1:30, Ч.Хүрэлбаатар-0:40, Ц.Цэнгэл-0:30, Б.Чойжилсүрэн-2:10, О.Чулуунбат-1:30, С.Эрдэнэ-0:30.


Нэг. “Улсын Их Хурлын ээлжит сонгуульд иргэний бүртгэл мэдээллийн улсын сангийн мэдээллийг ашиглах тухай” Улсын Их Хурлын тогтоолын төсөл (хэлэлцэх эсэх)

Хэлэлцэж буй асуудалтай холбогдуулан Сонгуулийн ерөнхий хорооны дарга Н.Лувсанжав, тус хорооны нарийн бичгийн дарга Ч.Содномцэрэн, Тамгын газрын дарга Д.Баяндүүрэн, Хууль зүй, дотоод хэргийн яамны дэд сайд В.Удвал, Улсын бүртгэлийн ерөнхий газрын дарга Л.Амарсанаа, тус газрын Мэдээлэл технологийн газрын дарга Б.Чинбат, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Э.Ганболд, Төрийн байгуулалтын байнгын хорооны референт Д.Чагнаадорж нар байлцав.


Тогтоолын төслийн талаарх Төрийн байгуулалтын байнгын хорооноос гаргасан санал, дүгнэлтийг Улсын Их Хурлын гишүүн З.Энхболд танилцуулав.


Байнгын хорооны санал, дүгнэлттэй холбогдуулан Улсын Их Хурлын гишүүн Д.Загджав, С.Эрдэнэ нарын асуусан асуултад Байнгын хорооны дарга, Улсын Их Хурлын гишүүн Ж.Сүхбаатар хариулж, тайлбар хийв.


Улсын Их Хурлын гишүүдээс санал гараагүй болно.


Тогтоолын төслийг анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлэв.


Уг асуудлыг 15 цаг 55 минутад хэлэлцэж дуусав.


Хоёр. Улсын тэмдэгтийн хураамжаас чөлөөлөх тухай хуульд өөрчлөлт оруулах тухай хуулийн болон “Иргэний үнэмлэхийн талаар авах зарим арга хэмжээний тухай” Улсын Их Хурлын тогтоолын төслүүд (хэлэлцэх эсэх)

Хэлэлцэж буй асуудалтай холбогдуулан Хууль зүй, дотоод хэргийн сайд Ц.Нямдорж, тус яамны дэд сайд В.Удвал, Сонгуулийн ерөнхий хорооны дарга Н.Лувсанжав, тус хорооны нарийн бичгийн дарга Ч.Содномцэрэн, Тамгын газрын дарга Д.Баяндүүрэн, Улсын бүртгэлийн ерөнхий газрын дарга Л.Амарсанаа, тус газрын Мэдээлэл технологийн газрын дарга Б.Чинбат, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Э.Ганболд, Төсвийн байнгын хорооны зөвлөх Ё.Мөнхбаатар, референт Ц.Батбаатар, Төрийн байгуулалтын байнгын хорооны референт Д.Чагнаадорж нар байлцав.


Тогтоолын төслийн талаарх төсөл санаачлагчийн илтгэлийг Хууль зүй, дотоод хэргийн сайд Ц.Нямдорж, Төрийн байгуулалтын байнгын хорооноос гаргасан санал, дүгнэлтийг Улсын Их Хурлын гишүүн Р.Раш, Төсвийн байнгын хорооноос гаргасан санал, дүгнэлтийг Улсын Их Хурлын гишүүн Д.Загджав нар тус тус танилцуулав.


Төсөл санаачлагчийн илтгэл болон Байнгын хороодоос гаргасан санал, дүгнэлттэй холбогдуулан Улсын Их Хурлын гишүүн Ж.Батсуурь, С.Эрдэнэ нарын асуусан асуултад Хууль зүй, дотоод хэргийн сайд Ц.Нямдорж, Байнгын хорооны дарга, Улсын Их Хурлын гишүүн Ж.Сүхбаатар нар хариулж, тайлбар хийв.


Улсын Их Хурлын гишүүдээс санал гараагүй болно.


Д.Дэмбэрэл: -Улсын тэмдэгтийн хураамжаас чөлөөлөх тухай хуульд өөрчлөлт оруулах тухай хуулийн болон Иргэний үнэмлэхийн талаар авах зарим арга хэмжээний тухай Улсын Их Хурлын тогтоолын төслүүдийг хэлэлцье гэсэн саналыг дэмжье.


Зөвшөөрсөн

33


Татгалзсан

  9


Бүгд


42


78.6 хувийн саналаар дэмжигдлээ.


Тогтоолын төслийг анхны хэлэлцүүлэгт бэлтгүүлэхээр Төрийн байгуулалтын байнгын хороо болон Төсвийн байнгын хороодод шилжүүлэв.


Уг асуудлыг 16 цаг 25 минутад хэлэлцэж дуусав.


Гурав. “Монгол Улсын эдийн засаг, нийгмийг 2013 онд хөгжүүлэх үндсэн чиглэл батлах тухай” Улсын Их Хурлын тогтоолын төсөл (хэлэлцэх эсэх)

Хэлэлцэж буй асуудалтай холбогдуулан Монгол Улсын Шадар сайд М.Энхболд, Засгийн газрын Хэрэг эрхлэх газрын дарга Ч.Хүрэлбаатар, Сангийн сайд Д.Хаянхярваа, тус яамны Төсвийн бодлогын газрын дарга Б.Батжаргал,  Санхүү, эдийн засгийн бодлогын газрын дарга Б.Батбаяр, Зээл тусламжийн бодлого, хамтын ажиллагааны газрын дарга Б.Хүрэнбаатар, Хууль зүй, дотоод хэргийн сайд Ц.Нямдорж, Эрүүл мэндийн сайд Н.Хүрэлбаатар, Боловсрол, соёл, шинжлэх ухааны сайд Ё.Отгонбаяр, Эрдэс баялаг, эрчим хүчний сайд Д.Зоригт, Байгаль орчин, аялал жуулчлалын сайд Д.Цогтбаатар, Нийгмийн хамгаалал, хөдөлмөрийн сайд Т.Ганди, Хүнс, хөдөө аж ахуй, хөнгөн үйлдвэрийн яамны дэд сайд Ж.Сауле, Зам тээвэр, барилга, хот байгуулалтын яамны Төрийн нарийн бичгийн дарга Ж.Бат-Эрдэнэ, Үндэсний хөгжил, шинэтгэлийн хорооны орлогч дарга Л.Зориг, тус хорооны Хөгжлийн бодлого, стратеги төлөвлөлтийн газрын дарга Г.Батхүрэл, орлогч дарга Ж.Жаргалсайхан, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх С.Энхцэцэг, Эдийн засгийн байнгын хорооны зөвлөх Ж.Батсайхан, референт Д.Цэцэгмаа нар байлцав.


Тогтоолын төслийн талаарх төсөл санаачлагчийн илтгэлийг Улсын Их Хурлын гишүүн, Засгийн газрын Хэрэг эрхлэх газрын дарга Ч.Хүрэлбаатар,  Эдийн засгийн байнгын хорооноос гаргасан санал, дүгнэлтийг Улсын Их Хурлын гишүүн Ц.Баярсайхан нар тус тус танилцуулав.


Төсөл санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Н.Ганбямба, Д.Ганхуяг, Р.Гончигдорж, С.Ламбаа, Ц.Батбаяр, Н.Батбаяр нарын асуусан асуултад Улсын Их Хурлын гишүүн Ч.Хүрэлбаатар, Даш.Зоригт, Д.Хаянхярваа, ажлын хэсгээс Л.Зориг, Г.Батхүрэл, Ё.Отгонбаяр, Ж.Бат-Эрдэнэ, Б.Хүрэнбаатар нар хариулж, тайлбар хийв.


17 цаг 10 минутад Улсын Их Хурлын дэд дарга Н.Энхболд хуралдааныг үргэлжлүүлэн даргалав.


Улсын Их Хурлын гишүүн Р.Гончигдорж, Н.Батбаяр, Л.Гүндалай, Д.Одбаяр, Д.Оюунхорол, Ц.Батбаяр, Р.Раш, С.Ламбаа нар санал хэлэв.


Н.Энхболд: -Монгол Улсын эдийн засаг, нийгмийг 2013 онд хөгжүүлэх үндсэн чиглэл батлах тухай Улсын Их Хурлын тогтоолын төслийг хэлэлцье гэсэн саналыг дэмжье.


Зөвшөөрсөн

35


Татгалзсан

14


Бүгд


49


71.4 хувийн саналаар дэмжигдлээ.


Тогтоолын төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүллээ.


16.30-16.35 цагт БНСВУ-ын Үндэсний Ассамблейн Хууль зүйн хүрээлэнгийн дэд дарга Хоанг Ван Ду тэргүүтэй төлөөлөгчид, 17.00-17.05 цагт Чингэлтэй дүүргийн иргэдийн төлөөлөл Улсын Их Хурлын чуулганы үйл ажиллагаатай танилцав. (нэрсийг хавсаргав)

Хуралдаан 18 цаг 18 минутад өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА




Ц.ШАРАВДОРЖ


Тэмдэглэл хөтөлсөн:


ХУРАЛДААНЫ ТЭМДЭГЛЭЛ


ХӨТЛӨГЧ







Д.ЭНЭБИШ
УЛСЫН ИХ ХУРЛЫН 2012 ОНЫ ХАВРЫН ЭЭЛЖИТ ЧУУЛГАНЫ

2012 ОНЫ 05 ДУГААР САРЫН 16-НЫ ӨДӨР (ЛХАГВА ГАРИГ)-ИЙН

НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 15 цаг 38 минутад эхлэв.

Д.Дэмбэрэл: -Амаржаргал гишүүн, Арвин гишүүн, Балдан-Очир гишүүн, Д.Батбаяр, Бат-Үүл, Баярсайхан, Буд, Гансүх гишүүн, Дамба-Очир гишүүн, Дашдорж гишүүн, Занданшатар, Зоригт гишүүн. Сайдууд ирэх байхаа. Ламбаа гишүүн, Мөнх-Оргил гишүүн, Мөнх-Очир гишүүн, Наранхүү гишүүн.

Эрхэм гишүүдийн энэ өдрийн амар амгаланг айлтгая. 2012 оны 5 дугаар сарын 16-ны өдрийн нэгдсэн хуралдааны ирц хангагдсан байна. Хуралдааныг нээснийг мэдэгдье.

Өнөөдрийн чуулганы хуралдаанд хэлэлцэх асуудлыг танилцуулъя. 

Улсын Их Хурлын ээлжит сонгуульд Иргэний бүртгэл мэдээллийн улсын сангийн мэдээллийг ашиглах тухай Улсын Их Хурлын тогтоолын төсөл, Улсын тэмдэгтийн хураамжаас чөлөөлөх тухай хуульд өөрчлөлт оруулах тухай хуулийн болон Иргэний үнэмлэхийн талаар авах зарим арга хэмжээний тухай Улсын Их Хурлын тогтоолын төсөл хэлэлцэх эсэх.

Монгол Улсын эдийн засаг, нийгмийг 2013 онд хөгжүүлэх үндсэн чиглэл батлах тухай Улсын Их Хурлын тогтоолын төсөл хэлэлцэх эсэх, Монгол Улсын 2013 оны төсвийн хүрээний мэдэгдэл, 2014-2015 оны төсвийн төсөөллийн тухай хуулийн төсөл хэлэлцэх эсэх. Санхүүгийн хамтын ажиллагааны тухай Монгол Улсын Засгийн газар, ХБНГУ-ын хоорондын хэлэлцээр, Монгол Улсын Засгийн газар, ХБНГУ-ын Сэргээн босголт зээлийн банк хооронд байгуулсан Эрчим хүчний үр ашиг-2 төслийн Зээлийн болон төслийн хэлэлцээр, Монгол Улсын Засгийн газар ХБНГУ-ын Сэргээн босголт, зээлийн банк хооронд байгуулсан Улаанбаатар хотын хүнсний хангамжийг сайжруулах зорилгоор бүс нутгийн тээврийн дэд бүтцийг хөгжүүлэх төслийн Нэмэлт зээлийн хэлэлцээрийг соёрхон батлах тухай.

Монгол Улсын Засгийн газар, Олон улсын хөгжлийн ассоциаци хооронд байгуулсан Улаанбаатар хотын цэвэр агаар төслийн Санхүүжилтийн хэлэлцээрийг соёрхон батлах тухай хуулийн төсөл соёрхон батлах. Монгол Улсын Засгийн газар, Япон улсын хамтын ажиллагааны байгууллага хооронд байгуулсан Нийгмийн салбарыг дэмжих хөтөлбөрийн хоёр дахь шатны зээлийн хэлэлцээрийг соёрхон батлах тухай хуулийн төсөл.

Монгол Улсын Засгийн газар, Бүгд Найрамдах Австри Улсын Засгийн газар хооронд байгуулсан Санхүүгийн хамтын ажиллагааны хэлэлцээрийг соёрхон батлах тухай хуулийн төсөл, Монгол улсын Засгийн газар, Бүгд Найрамдах Франц Улсын Засгийн газар хооронд байгуулсан Санхүүгийн хэлэлцээр соёрхон батлах тухай хуулийн төсөл, Монгол Улсын Засгийн газар, Бүгд Найрамдах Энэтхэг Улсын Экспорт-Импорт банк хоорондын хэлэлцээрийг соёрхон батлах тухай хуулийн төсөл, Монгол Улсаас гадаадын зарим улстай дипломат харилцаа тогтоох тухай Улсын Их Хурлын тогтоолын төсөл. 

Эдгээр асуудлуудыг хэлэлцэнэ гишүүд ээ. Эхний асуудалд оръё. Гишүүд суудалдаа сууя.

Монгол Улсын ээлжит сонгуульд Иргэний бүртгэл мэдээллийн улсын сангийн мэдээллийг ашиглах тухай Улсын Их Хурлын тогтоолын төслийг хэлэлцэж эхэлье. Байнгын хорооны санал, дүгнэлтийг сонсъё. Байнгын хорооны санал, дүгнэлтийг Улсын Их  Хурлын гишүүн З.Энхболд танилцуулна. З.Энхболд гишүүнийг индэрт урьж байна.

З.Энхболд: -Улсын Их Хурлын дарга, эрхэм гишүүд ээ,

Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуулийн 22 дугаар зүйлийн 1-д заасныг баримтлан Улсын Их Хурлын ээлжит сонгуульд иргэний бүртгэл мэдээллийн улсын сангийн мэдээллийг ашиглах тухай Улсын Их Хурлын тогтоолын төслийг сонгуулийн ерөнхий хорооноос санаачлан боловсруулж Улсын Их Хуралд 2012 оны 5 сарын 9-ний өдөр оруулсан байна.

Төрийн байгуулалтын байнгын хороо 2012 оны 5 сарын 10-ны өдрийн хуралдаанаараа дээрх тогтоолын төслийг хэлэлцээд дараах санал, дүгнэлтийг чуулганы нэгдсэн хуралдаанд танилцуулж байна. 

Нэгдүгээрт, Улсын Их Хурлын 2012 оны ээлжит сонгуульд иргэний бүртгэл мэдээллийн улсын сангийн мэдээлэл болох иргэний гарын хурууны хээгээр сонгогчийг таньж бүртгэх ажиллагааг зохион байгуулахыг Улсын бүртгэлийн ерөнхий газарт үүрэг болгож, сонгуулийг одоо байгаа иргэний үнэмлэхээр явуулах арга хэмжээ авахыг Засгийн газарт даалгахаар Сонгуулийн ерөнхий хорооноос төслөө боловсруулсан байна.

2.Байнгын хорооны хуралдаан дээр сонгогчийг таньж шалгах ажиллагааг зохион байгуулахыг Засгийн газарт даалгах, мөн тогтоолыг батлагдсан өдрөөс эхлэн дагаж мөрдөх санал гаргасныг Байнгын хорооноос дэмжлээ.

3.Улсын Их Хурлын ээлжит сонгуульд иргэний бүртгэл мэдээллийн улсын мэдээллийн санг ашиглах тухай Улсын Их Хурлын тогтоолын төслийг нэгдсэн хуралдаанаар хэлэлцүүлэх нь зүйтэй гэж Байнгын хорооны хуралдаанд оролцсон гишүүдийн дийлэнх олонх дэмжлээ.

Улсын Их Хурлын гишүүд ээ, 

Улсын Их Хурлын ээлжит сонгуульд иргэний бүртгэл мэдээллийн улсын сангийн мэдээллийг ашиглах тухай Улсын Их Хурлын тогтоолын төслийн талаарх Төрийн байгуулалтын байнгын хорооны санал, дүгнэлтийг хэлэлцэн төслийг баталж өгөхийг хүсье.

Д.Дэмбэрэл: -Энхболд гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Загджав асуултаа тавья.

Д.Загджав: -Тэгэхээр энэ цахим үнэмлэхтэй холбоотой асуудлаар өмнө нь ярьж байхад Төсвийн байнгын хорооны хурал дээр олгох хугацаагий нь ярьж байсан юмаа. Бид нар одоо хэдэн жилийн өмнө ямар ч ухаантай биш, ямар ч чип байхгүй цахим мэдээлэлгүй ийм үнэмлэхээр Монгол Улсын иргэний улаан паспортыг солих ажлыг нэлээн хэдэн жил дамжуулж хийсэн юмаа. 

Тэгээд Төсвийн байнгын хорооны хурал дээр сууж байхад тухайн үнэмлэхийг олгох бэлтгэл зохион байгуулалтын ажил хангагдаагүй юм шиг мэдээллийг сонсож, ойлголтыг авсан. Тухайлбал, энэ иргэний үнэмлэх чинь өөрөө үнэмлэхэн дээрээ хүний хурууны хээ нууцлагдсан байдлаар тэр чип бүхий цахим мэдээлэлд орсон байх учиртай. Гэтэл төв датабааздаа оруулахаар иргэдийн хурууны хээг авсан. Цаана тэр чипэндээ бол одоогоор хийх бололцоогүй байгаа ер нь сонсогдсон.

Тийм болохоор бид нар энэ цаг хугацааны хувьд яаран дааран ингэж үнэмлэх одоо олгох яарах шаардлага байгаа юм уу. Хаашдаа сонгууль чинь бол иргэний үнэмлэхээр явуулж болж байгаа нөхцөлд энэ 2012 ондоо хууль зүй, дотоод хэргийн салбар энэ иргэний ухаалаг үнэмлэх олгох ажлын бэлтгэлийг сайтар хангаж базаасны үндсэн дээр 2013 ондоо багтаан энэ ажлыг зохион байгуулах ёстой гэсэн ийм шийдвэр гаргаж болохгүй юм уу. Энэ Байнгын хороон дээр яригдсан энэ саналыг Байнгын хороод ер нь Их Хурлынхаа удирдлагад уламжилдаг юм уу, уламжилдаггүй юм уу ийм асуулт байна.

Тэгээд энийг Төрийн байгуулалтын байнгын хороо бас анхаарч үзсэн юм уу, үгүй юм уу. Тэгээд бид одоо энийг тэгж яаран олгох гээд байх шаардлага байгаа юм уу. Тэгээд нэг мөсөн чамбай юм өгвөл яасан юм бэ гэсэн нэг ийм асуулт байна.

Д.Дэмбэрэл: -Байнгын хорооны дарга Сүхбаатар хариулъя.

Ж.Сүхбаатар: -Гишүүдийнхээ энэ өдрийн мэндийг хүргье. Загджав гишүүний асуултанд хариулъя. Гишүүн манай Байнгын хороонд харьяалагддаг. Тэгээд энэ асуудал дээр бас өөрөө байсан. Хоёр Их Хурлын тогтоолын төсөл өргөн баригдчихаад байгаа. Одоо яг таны ярьж байгаа асуудал бол илүү хоёрдугаар асуудал буюу Засгийн газраас өргөн барьсан иргэний үнэмлэхийн талаар авах зарим арга хэмжээний тухай тогтоолын төслийг хэлэлцэх үеэр илүү тодорхой бас сайд болоод манай холбогдох бүртгэлийн нөхдүүд, Сонгуулийн хорооны нөхдүүд бас энийг хэлж болох болов уу гэж бодож байна. 

Эхний асуудлын тухайд бол Сонгуулийн ерөнхий хорооны оруулсан хуульд заасны дагуу санал оруулах эрхтэй оруулсан. Гол асуудал нь юу юм бэ гэхээр Улсын Иргэний бүртгэлийн мэдээллийн санг ашиглаад, тэгээд хурууны хээг шалгаж, сонгогчдын хурууны хээгээр нь шалгаж таних ажиллагааг зохион байгуулах асуудлыг Засгийн газарт өгч даалгах, цаад утга нь бол улсын бүртгэлийн байгууллагад хариуцуулах. 

Хоёрдугаарт, 2012 оны сонгуулийг одоо хүчин төгөлдөр хэрэглэж байгаа иргэний үнэмлэхээр явуулах арга хэмжээ авахыг Засгийн газарт даалгасан ийм саналыг Сонгуулийн ерөнхий хороо оруулж ирсэн байгаа. 

Хоёр дахь тэр иргэний үнэмлэхийн талаарх зарим арга хэмжээний тухай Их Хурлын тогтоолын төслийг хэлэлцэх явцад яг таны хэлдгээр Сайханбилэг гишүүн тухайлбал асууж байсан. 

Энэ цахим үнэмлэхний асуудлыг хэрвээ одоо ингээд алдаж үрэгдүүлсэн хүмүүст зөвхөн олгоно гэж байгаа энэ сонгуулийн үеэр болоод сонгууль дууссаны дараа орон нутгийн сонгууль намар болно гэхэд энэ орон нутгийн сонгуульд энэ цахим үнэмлэхийг ашигласан байх ёстой шүү. Ийм нөхцөлийг бүрдүүлэх ёстой гэдэг одоо асуулт тавьж байсан. Энд асуудал хариуцсан сайд Нямдорж сайд ийм боломж байгаа тухай хэлж байсныг би тэмдэглэж хэлмээр байна. 

Гэхдээ таны саяны хэлж байгаа 2013 онд нэгмөсөн бэлтгэлийг нь хангаад олговол яасан юм бэ гэдэг асуудал бол одоо би бол хариулж мэдэхгүй байна. Бид нар энэ тухай яриагүй, харин эсрэгээр нь энэ асуудлыг Байнгын хороон дээр ярьж байсан болно. Тэгээд хоёр тогтоолын төсөл байгаа. Хоёр тогтоолын төслийн хувьд бол нэг зүйлээрээ бол адилхан байгаад байгаа юм. 

Тийм учраас хэлэлцэх эсэхийг нь одоо ингээд хоёулангий нь шийдчихвэл анхны хэлэлцүүлгийн шатанд энэ хоёр тогтоолын төслийг нэгтгэн нэг төсөл болгох боломж бол зохицуулж байгаа харилцаагий нь аваад үзэх юм бол байгаа харагдаж байгаа гэдгийг хэлмээр байна. Баярлалаа.

Д.Дэмбэрэл: -Баярлалаа. Эрдэнэ гишүүн асуултаа тавья.

С.Эрдэнэ: -Баярлалаа. Тэгээд сая Байнгын хорооны тогтоол дээр тэр иргэний хуучин үнэмлэхээр тооцож явуулахаар заалт яригдаж байна л даа. Тэгээд нөгөө иргэний хуучин үнэмлэхээ авч амжаагүй байгаа, хаяж гээгдүүлсэн, тэгээд 25д, 45 нас хүрээд шинэ үнэмлэхээ авч амжаагүй байгаа олон мянган иргэд байгаа л даа. 64 мянга орчим иргэн байгаа гэсэн мэдээлэл авсан. Тэгээд энэ 64 мянган хүний энэ иргэний үнэмлэхийг ер нь цахим карт, цахим үнэмлэх олгох замаар шийдвэрлэнэ гэж ингэж ярьж байсан. Тэгээд энэ тогтоол дээр энийгээ суулгаагүй юм уу, Байнгын хороон дээр жишээ нь энэ дараагийнх нь тогтоол дээр байгаа юм байна. Тэгэхээр энэ нэгдүгээрт.

Хоёрдугаарт, энэ тэгвэл энэ тогтоол дээрээ энийгээ бас энэ зохицуулалтын юмыг зааж өгөхгүй бол одоо энэ юу гэдэг юм иргэний хуучин үнэмлэхээр явуулах тухай тогтоол гарч байгаа. Нөгөө тогтоолтойгоо зөрчилдөөд байхгүй юу. Энэ тал дээр Байнгын хороо юу гэж бодсон юм бэ. Энийгээ тайлбарлаж өгөөч.

Д.Дэмбэрэл: -Хариулъя. Сүхбаатар. Чуулганы хуралдаанд.

Ж.Сүхбаатар: -Эрдэнээ гишүүний асуултанд би түрүүн Загджав гишүүний асуултанд хариулахдаа бараг хэлчихлээ. Гэхдээ ийм байгаа Эрдэнээ гишүүн ээ. Яг таны хэлдэг асуудлаар хаяж гээж үрэгдүүлсэн, хүчингүй болсон, шинээр авахаар хүсэлт гаргасан Монгол Улсын сонгуулийн насны иргэдэд бол шинэчилсэн цахим үнэмлэхийг олгоё гэж байгаа. Энэ 64900 гаруй хүн дотор 16-аас дээш насны улсууд байгаа тухай мэдээллийг манай холбогдох нөхдүүд өгсөн байгаа. 

Тэгэхээр сонгуулийн насны улсууд гээд үзэхээр энэ улсууддаа бол цахим үнэмлэхийг ингээд хэвлэж тараах ажлыг зохион байгуулъя гэдэг саналыг Засгийн газар оруулаад ирчихсэн. Хоёр дахь тогтоолын төсөл дээр байгаа. Яг сая таны хэлдгээр хэлэлцэх эсэхийг нь бид шийдчихээр Байнгын хороо бол анхны хэлэлцүүлгийг хийхдээ энэ хоёр тогтоолын төслийг нэгтгэж хэлэлцээд, нэг тогтоолын төсөл болгоод ингээд маргааш жишээлбэл Байнгын хороогоо хуралдуулаад ингээд чуулганы хуралдаанд оруулж ирээд эцсийн хэлэлцүүлгийг нь хийгээд ингээд нэг мөр энэ 7 хоногтоо багтаагаад шийдчихвэл яг таны саяны хэлдэг асуудал бол шийдэгдэнэ. 

Тэгээд хоёр дахь асуудлын үеэр Нямдорж сайд илтгэл танилцуулна. Та тэгэхээр тодруулж асуугаарай. Тэрэн дээр Байнгын хороон дээр яригдсан зарим мэдээллийг гишүүдэд өгөх байх аа. Жишээ нь хяналт шалгалт талаас нь гишүүд анхаарч байсан. Тэгэхээр энэ 64 мянган хүний нэрийг бол бүгдийг нь сонгуулийн насны улсуудыг архивлаж гаргаж, холбогдох улсуудад өгнө, танилцуулна гэж байгаа товч хэлэхэд.

Д.Дэмбэрэл: -Баярлалаа. Хэлэлцэж байгаа асуудлаар Улсын Их Хурлын чуулганы хуралдаанд Амарсанаа Улсын бүртгэлийн ерөнхий газрын дарга, Чинбат Улсын бүртгэлийн ерөнхий газрын мэдээлэл технологийн газрын дарга, Лувсанжав Сонгуулийн ерөнхий хорооны дарга, Содномцэрэн Сонгуулийн ерөнхий хорооны нарийн бичгийн дарга, Баяндүүрэн Сонгуулийн ерөнхий хорооны Тамгын газрын дарга, Удвал Хууль зүй, дотоод хэргийн яамны дэд сайд нар оролцож байна.

Гишүүд асуулт асууж, хариулт авлаа. Энүүгээр үг хэлэх гишүүн байгаа юу. Үг хэлэх гишүүн алга байна. Энэ асуудлыг Төрийн байгуулалтын байнгын хороонд шилжүүлье. Сая Сүхбаатар даргын хэлдгээр энэ дараачийн асуудалтай хамт нэгтгэж оруулж ирэх юм.

 Тийм учраас хоёр дахь асуудлыг хэлэлцэж эхэлье. Саяын асуудлыг Төрийн байгуулалтын байнгын хороонд шилжүүллээ.

Улсын тэмдэгтийн хураамжаас чөлөөлөх тухай хуульд өөрчлөлт оруулах тухай хуулийн болон Иргэний үнэмлэхийн талаар авах зарим арга хэмжээний тухай Улсын Их хурлын тогтоолын төслийг хэлэлцье.

Хууль санаачлагчийн илтгэлийг Хууль зүй, дотоод хэргийн сайд Нямдорж танилцуулна. Нямдорж сайдыг индэрт урьж байна.

Ц.Нямдорж: -Улсын Их Хурлын дарга, эрхэм гишүүд ээ,

Тодорхой бодит шалтгааны улмаас цахим үнэмлэх олгох ажлыг энэ сонгуулийн бүрэн эрхийн хугацаанд зохион байгуулах боломжгүй болж байгаа учраас хоёр заалт бүхий тогтоолын төслийг та бүхэнд танилцуулж байна.

Энэ 1999 онд батлагдсан загвар тодорхойлолт бүхий иргэний үнэмлэхээр Улсын Их Хурлын болон нийслэлийн Иргэдийн төлөөлөгчдийн хурлын сонгуулийг зохион байгуулах гэсэн нэг заалт энэ дотор байна. 

Хоёрдугаарт, иргэний үнэмлэхээ хаяж үрэгдүүлсэн, хүчингүй болгосон шинээр авах хүсэлт гаргасан иргэдэд цахим үнэмлэх олгож, энэ үнэмлэхээр сонгуульд оролцуулах утга бүхий заалттай ийм саналыг оруулж байна. Энэ асуудлыг хэлэлцэж өгөхийг нэгдүгээрт хүсч байна.

Хоёрдугаарт, Улсын тэмдэгтийн хураамжийн тухай хуулиар хууль батлагдаж энэ цахим үнэмлэхтэй холбоотой бэлдэцийг чөлөөлөх шийдвэр урд нь гарсан байсан. Бэлдэц оруулж ирэх ажил гадаадын компаниудын үйл ажиллагаа, манай дотооддоо хийсэн өөрийн тооцооны алдаа ташаалт гарч хойшилж байгаа учраас энэ тэмдэгтийн хураамжаас чөлөөлөх хугацаа 2012 оны 6 дугаар сарын 30 хүртэл гэж байсныг 2012 оны 12 дугаар сарын 31-ний өдрийг хүртэл гэж өөрчилсүгэй гэсэн өөрчлөлтийг оруулах замаар энэ бэлдэцийг тэмдэгтийн хураамжаас чөлөөлөх саналыг хугацаагий нь хойшлуулж өгөх саналыг та бүхэнд тавьж байна.

Асуудлыг хэлэлцэж шийдвэрлэж өгөхийг хүсье. Баярлалаа.

Д.Дэмбэрэл: -Нямдорж сайдад баярлалаа. Төрийн байгуулалтын байнгын хорооны санал, дүгнэлтийг сонсъё. Санал, дүгнэлтийг Улсын Их Хурлын гишүүн Раш танилцуулна. Раш гишүүнийг индэрт урьж байна.

Р.Раш: -Улсын Их Хурлын дарга, эрхэм гишүүд ээ,

Иргэний үнэмлэхийн талаар авах зарим арга хэмжээний тухай Улсын Их Хурлын тогтоолын төслийг Монгол улсын Засгийн газраас санаачлан боловсруулж Улсын Их Хуралд 2012 оны 5 дугаар сарын 11-ний өдөр өргөн мэдүүлсэн билээ.

Төрийн байгуулалтын байнгын хороо 2012 оны 5 дугаар сарын 15-ны өдрийн хуралдаанаараа дээрх тогтоолын төслийг хэлэлцээд дараах санал, дүгнэлтийг чуулганы нэгдсэн хуралдаанд оруулж байна.

Хууль санаачлагчаас Монгол Улсын Засгийн газрын 1999 оны 10 дугаар сарын 13-ны өдрийн 167 дугаар тогтоолоор баталсан загвар тодорхойлолт бүхий иргэний үнэмлэхийг Монгол Улсын Их Хурлын болон нийслэлийн Иргэдийн төлөөлөгчдийн хурлын 2012 оны сонгуулийн санал хураалтад ашиглах, мөн иргэний үнэмлэхээ хаяж үрэгдүүлсэн, хүчингүй болгосон, шинээр авахаар хүсэлт гаргасан Монгол улсын сонгуулийн насны иргэдэд иргэний шинэчилсэн цахим үнэмлэхийг хэвлэж тараах ажлыг зохицуулахыг Засгийн газарт даалгахаар Монгол Улсын Их Хурлын тогтоолын төслийг боловсруулжээ. 

Улсын Их Хурлын гишүүдээс энэ тогтоолын төсөлтэй холбогдуулж санал хэлээгүй байна. Иргэний үнэмлэхийн талаар авах зарим арга хэмжээний тухай Улсын Их Хурлын тогтоолын төслийг  хэлэлцэхийг Байнгын хорооны хуралдаанд оролцсон гишүүдийн олонхи дэмжлээ.

Улсын Их Хурлын эрхэм гишүүд ээ,

Иргэний үнэмлэхийн талаар авах зарим арга хэмжээний тухай Улсын Их Хурлын тогтоолын төслийн хэлэлцэх эсэх асуудлаар гаргасан Төрийн байгуулалтын байнгын хорооны санал, дүгнэлтийг хэлэлцэн шийдвэрлэж өгөхийг та бүхнээс хүсье.

Баярлалаа.

Д.Дэмбэрэл: -Раш гишүүнд баярлалаа. Төсвийн байнгын хорооны санал, дүгнэлтийг сонсъё. Байнгын хорооны санал, дүгнэлтийг Загджав гишүүн танилцуулна. Загджав гишүүнийг индэрт урьж байна.

Д.Загджав: -Улсын Их хурлын дарга, эрхэм гишүүд ээ,

Монгол Улсын Засгийн газраас Улсын тэмдэгтийн хураамжаас чөлөөлөх тухай хуульд нэмэлт, өөрчлөлт оруулах тухай хуулийн төсөл, Иргэний үнэмлэхийн талаар авах арга хэмжээний тухай Улсын Их Хурлын тогтоолын төслийг 2012 оны 5 дугаар сарын 11-ний өдөр Улсын Их Хуралд өргөн мэдүүлсэн билээ.

Улсын тэмдэгтийн хураамжаас чөлөөлөх тухай хуульд өөрчлөлт оруулах тухай хуулийн төслийн хэлэлцэх эсэх тухай асуудлыг Төсвийн байнгын хороо 2012 оны 5 дугаар сарын 15-ны өдрийн хуралдаанаараа хэлэлцлээ. 

Монгол Улсын Засгийн газраас Монгол Улсын иргэний үнэмлэхийг цахим иргэний үнэмлэхээр солих ажил техник технологийн асуудлаас болж хойшлогдсонтой холбогдуулан иргэний үнэмлэх олгоход тэмдэгтийн хураамж төлөхийг 2012 оны 6 дугаар сарын 30-ны өдөр хүртэл чөлөөлснийг 2012 оны 12 дугаар сарын 31-ний өдрийг хүртэл хойшлуулахаар хуулийн төслийг боловсруулжээ.

Төслийг хэлэлцэх үед Улсын Их Хурлын гишүүн С.Баярцогт төслийг дахин хугацаа сунгах шаардлага гарахгүй гэсэн баталгаа байгаа эсэх, хугацааг сайн судалж үзэх, Улсын Их Хурлын гишүүн Загджав төслийн хугацааг 2013 оноос эхлүүлэх, Улсын Их Хурлын гишүүн Н.Батбаяр хугацааг дахин сунгаж байхаар Улсын тэмдэгтийн хураамжийн тухай хуулинд иргэний цахим үнэмлэхнээс тэмдэгтийн хураамж авахыг бүрмөсөн чөлөөлөх нь зүйтэй гэсэн саналуудыг гаргаж байсныг хэлэлцүүлгийн дараагийн шатанд анхаарч үзэх нь зүйтэй гэж Төсвийн байнгын хорооны хуралдаанаар үзсэн болно.

Улсын тэмдэгтийн хураамжаас чөлөөлөх тухай хуульд өөрчлөлт оруулах тухай хуулийн төслийг чуулганы нэгдсэн хуралдаанд оруулан хэлэлцүүлэх нь зүйтэй гэсэн саналыг хуралдаанд оролцсон гишүүдийн олонхи нь дэмжсэн болно.

Улсын Их Хурлын эрхэм гишүүд ээ,

Улсын тэмдэгтийн хураамжаас чөлөөлөх тухай хуульд өөрчлөлт оруулах тухай хуулийн төслийн хэлэлцэх эсэх асуудлаар Төсвийн байнгын хорооноос гаргасан санал, дүгнэлтийг хэлэлцэн шийдвэрлэж өгнө үү. 

Анхаарал тавьсанд баярлалаа.

Д.Дэмбэрэл: -Загджав гишүүнд баярлалаа. Хууль санаачлагчийн илтгэл болон Байнгын хорооны санал, дүгнэлтээс асуух асуулттай гишүүд байна уу? Алга байна. Батсуурь гишүүн.

Ж.Батсуурь: -Тэгэхээр энэ Төсвийн байнгын хорооны санал, дүгнэлтэнд ч тодорхой байна л даа. Зүгээр одоо 2012 оны 6 сарын 30-ны өмнө энэ ухаалаг үнэмлэх ажлаа зохион байгуулаад энэ хүртэл тэмдэгтийн хураамжаас чөлөөлчихөд болноо гэж үзсэн байна. Тэгээд одоо дахиад 6 сараар сунгаж байгаа юм байна л даа. Энэ хугацаанд үнэхээр одоо зохион байгуулаад, олгоод, хүргээд энэ тэмдэгтийн хураамжийн хуулинд дахиад цаг хугацаа сунгах шаардлага гарахгүй гэж бүрэн үзэх боломжтой юм уу. 

Ер нь тэр дараачийн тогтоолын төсөл дээр бас яригдах юм шиг байна. Энэ намар болох дүүргүүдийн болон аймаг, сумын сонгуульд цахим үнэмлэхээрээ оролцох боломжийг бүрдүүлнээ, үүнийгээ хэвлээд тараачихнаа гэж үнэн чанартаа одоо ингээд 6 дугаар сард Улсын Их Хурлын сонгууль гээд, улсын баяр гээд, дараа нь бас л одоо 2 сар хүрэхгүй хугацаа үлдэж байна шүү дээ. 

Тэгэхээр энэ хугацаанд хэвлээд иргэний үнэмлэхний эзэнд нь үнэмлэхийг бүгдийг нь олгогдчих ажлыг зохион байгуулж чаднаа гэдэгт үнэхээр эргэлзэж байна. Тийм учраас энийгээ бас нэг аажуу уужуу Улсын Их Хурлын болон нийслэлийн сонгуулийг хуучин үнэмлэхээр зохион байгуулж болсон юм чинь тэр орон нутгийн сонгуулийг ч гэсэн хуучин үнэмлэхээрээ зохион байгуулж байгаад дараагаар нь одоо энэ үнэмлэхээ хэвлэх, хүргэх ажлыг аажуу уужуу зохион байгуулбал яасан юм бэ. Тэрэнтэйгээ холбогдуулаад энэ тогтоолын төсөл дээр ч гэсэн 2012 оны 12 дугаар сарын 31 гэдгийг бол ер нь саяын тэр Байнгын хорооны илтгэлд гардаг шиг бодитой хугацаа тавьж өгөөд сунгахгүй бол орон нутгийн сонгууль чинь мөн л одоо 10 сард сонгууль болно. 

Тэгээд зарим хүнд үнэмлэх хүргэж өгөөгүй учраас сонгууль будиллаа, нэг хоёр хүн аваагүй, гэтэл одоо юу гэдэг намууд манай намын хүний үнэмлэхийг зориуд хүргэж өгөөгүй байна. Энэ зуны улиралд энэ барилга, уул уурхайн ажил эрчимтэй явж байгаа энэ цаг үед шууд суман дээрээ байж байгаад л тэгээд хүргээд ирлээ, бүртгэл мэдээллийн нэг ажилтан хүлээж авлаа, тэгээд одоо үнэмлэхийг нь хүргэчихдэг тийм асуудал бол байхгүй шүү дээ. Маш түвэгтэй. Улс орнуудыг үнэмлэх солих ажлыг зохион байгуулахад бүтэн 2 жилийн хугацаа эд нар зарцуулсан тийм бодит мэдээллүүд байдаг юм байна лээ.

Тэгээд энийг манай бүртгэлийн ажилтнууд маань удирдлагууд маань юу гэж үзэж байгаа юм. Хууль зүй, дотоод хэргийн яамны удирдлага юу гэж үзэж байгаа юм бэ. Би бол өчигдөрийн Байнгын хороон дээр сайдын илтгэл, мэдээллээс бол орон нутгийн сонгуулийн өмнө ер нь ингээд хэвлээд ерөөсөө хүргэчих нь ямар ч асуудалгүй будлиангүй болгочихноо гэж. Дахиад нэг сонгуулийн будлиан болсон гэдэг юмны өөрөөр хэлбэл бас нэг овоо босгоогүй бол шаазгай хаанаас суух вэ гэдэг шиг нэг будлиантай гэж ярих тийм үндэслэл нь болчих вий дээ. Хүн болгон тийм богино хугацаанд үнэмлэхээ гардаад авчихна гэж огт байхгүй шүү.

Эрж хөөгөөд, араас нь аваачиж өгнө, тийм хүчин чадал бол байхгүй шүү дээ. Зүгээр та нар маань хэвлээд аймаг руу нь өгчих л байх. Тэгээд иргэддээ яаж олгох юм, хороо хорин, дүүрэгт нь бол өгөх л байх. Гэтэл хороо хорин хүнээ олж чадахгүй шүү дээ богино хугацаанд. Хэдэн сар жилээр эрж хайж байж л олж өгөх байх гэж бодож байна. 

Тийм учраас энийгээ жаахан энэ тогтоолын төсөл дээрээ ч гэсэн энэ цаг хугацаагаа жаахан бодож үзэж болохгүй юу. Энийг юу гэж тооцсон юм бэ гэсэн асуулт байна.

Д.Дэмбэрэл: -Нямдорж сайд хариулах уу, Байнгын хороодоос хариулъя.

Ц.Нямдорж: -Сайн шахаж ажиллавал энэ хэвлэх, иргэдэд түгээх ажлыг 8 сарын төгсгөл хавьд ер нь хийчих бололцоо байнаа гэсэн тооцоо байгаа. Энэ үндсэн дээр Их Хурлын болон нийслэлийн Иргэдийн төлөөлөгчдийн сонгуульд энэ хуучин үнэмлэх хэрэглэ гэсэн томъёолол оруулж байгаа юмаа. Их Хурлын гишүүд ер нь энэ явдалтай ажил, энэ оны сонгуулийг бүхэлд нь энэ хуучин үнэмлэхээр хийчихье гэж үзэх юм бол тэр нийслэлийн Иргэдийн төлөөлөгчдийн хурлын гэдгийг орон нутгийн хурлын гэсэн үгээр солиод л шийдвэр гаргачих бололцоо нь та бүхэнд байгаа гэдгийг хэлье.

Батсуурь гишүүн өөрөө аймаг орон нутаг удирдаж байсан хүн учраас зовлонгий нь их сайн мэдэрч энэ үгийг хэлж байнаа гэж надад ойлгогдож байна. Үнэхээр хүнд хэцүү, түвэгтэй ажил байдаг юмаа. Би 2000 онд сайд болоход хүн амын 30 хувьд нь одоогийн бид нарын хэрэглэж байсан, хэрэглэж байгаа үнэмлэх олгосон байсан юм. 3 жил зүтгүүлж байж арайхийж 2003 оны үед байна уу даа нэг тарааж дуусгасан шүү дээ энэ үнэмлэхийг. 

Тэгээд бодох юм бол бэрхшээлтэй юмнууд цаана нь харагдаад л байгаа юм. Энэ аюулгүйн талаас нь бас энэ үнэмлэх дотор, тэр мэдээлэл дотор нь хандах юмнууд байгаа. Би саяхан Тагнуулын ерөнхий газрын дарга, нууцын ажил хариуцсан хүмүүсийн талаар санал солилцож, бас энэ ажлыг гүйцэтгэж байгаа компаний удирдлагатай уулзаж, яавал энийг их найдвартай болгох вэ гэдэг талаар санал солилцсон, бодох юмнууд байгаа л юм байна лээ. 

Ямартаа ч байсан энэ асуудлыг та бүхэн ярьж шийднэ биз дээ. Засгийн газар энэ оруулсан саналаар нь асуудлыг шийдэх юм бол бид орон нутгийн сонгуулийн өмнө тараах талаар бүх арга хэмжээгээ авна. Нарийн тооцчихсон график байгаа. 3 шатлалттай ажлын хэсэг байгуулагдчихсан байгаа. Улсын түвшинд, аймаг, нийслэлийн түвшинд, сум, дүүргийн түвшинд гэсэн ийм 3 шатлалттай ажлын хэсэг тараах байгуулагдчихсан байгаа.

Саяхан энэ хөдөө аж ахуйн чиглэлээр нэг зөвлөлгөөн болоход бүх аймгийн Иргэдийн хурлын дарга, засаг дарга нар 270 орчим сумын Засаг дарга нар ирэхэд энэ шинэ үнэмлэхийг ийм технологиор тараанаа гэдэг семинарыг манай нөхдүүд өгөөд явуулсан. Нарийн графикаар хийгээд шахах юм бол болчих болов уу гэсэн ийм итгэл үнэмшил бидэнд байна. 

Юуны хувьд бол энэ жил орж ирэх 1.9 сая бэлдэцийн хувьд бол хугацаа жаахан алдаж байна. Гэхдээ ихэнх нь болж орж ирнэ. Өнөөдөр жишээ нь графикаар тохирсон, графикийнх нь 50 хувийнх нь бэлдэц ирж байна л даа. Янз янзын шалтгаан энэ гадны компаниуд чинь хэлдэг юм байна шүү дээ. Улаан өндөгний баяр боллоо л гэнэ, доторх цонхыг нь өөр компаниар хийлгэдэг тэр компанийх нь ажилд садаа гарлаа л гэнэ. Дата карт нь бас яачихлаа яачихлаа л гэнэ үү ийм юм яриад л. 

Ер нь бол тооцоогүй тийм хүндрэлүүд гарах нь гарч байнаа, энийг бас олон нийтээс Их Хурлын гишүүдээс гишүүдэд зөв ойлголт өгөх ёстой гэж бодож байгаа юм. 50 ширхэг бэлдэцээр үнэмлэх хэвлэж үзэхэд 6 ширхэг брак гарч л байна лээ шүү дээ. Би өөрийнхөө нүдээр хараад л тэр хоёр машин дээр хэвлэхийг нь сая харлаа л даа. Ийм ийм тооцоогүй юмнууд бас байгаа учраас бэрхшээл жаахан гарнаа. Гэхдээ бол та бүхэн энэ нөхцөл байдлуудыг ярьж байгаад оруулсан саналаар шийдвэл бид нар багтаад... (минут дуусав)
Д.Дэмбэрэл: -Байнгын хорооноос нэмж хариулах уу. Сүхбаатар гишүүн.

Ж.Сүхбаатар: -Бид ч одоо нэмээд юу хэлэх вэ. Ер нь бол зүгээр цаг хугацааны хувьд бол ер нь юу шүү дээ энэ чинь. 1997 оноос энэ иргэний бүртгэлийн тогтолцоо эвдрээд, миний санаж байгаагаар бол 2006 он гээд би хүртэл сонгуулийн юунд ажиллаж байсан. 

Ер нь бол одоо энэ чинь ингээд бараг 10 жил үргэлжилсэн эд шүү дээ. Тэгээд дээр нь одоо хүртэл солиогүй цөөн тооны улаан паспорттай хүмүүс байгаа шүү дээ. Одоо ч гэсэн зүгээр ер нь 100 хувь дууссан, дуусаагүй гэдэг утгаар ярих юм бол. Тэгэхээр их л зовлонтой байдаг юм. Иргэний үнэмлэх солих ажил мэдээллийн сан зүгээр сайн бүрдчихсэн учраас одоо би зүгээр богино хугацаанд энэ солих ажлуудыг хийж болох байх гэж бодож байна. Яг үнэндээ сонгогчдын нэрийн жагсаалт гэдгийг чинь сонгуулийн байгууллага, сонгуулийн үеэр түр хийж иргэний бүртгэлээсээ тусдаа хийдэг байсан юм. 

Одоо бол анх удаа иргэний бүртгэл дээр нэлээн цэгцэрсэн учраас суурилсан гэсэн ийм хэлбэр рүү шилжиж байгаа байхгүй юу. Дэлхийд бол ер нь 2 хэлбэр байгаа шүү дээ. Иргэний бүртгэлийнх нь жагсаалтаар нь шууд сонгуулийн нэрийн жагсаалт болгоод хэрэглэдэг...(минут дуусав)
Д.Дэмбэрэл: -Эрдэнээ гишүүн асуултаа тавья. Бараг хариулчихаагүй юу. За Батсуурь гишүүн тодруулчих.

Ж.Батсуурь: -Ер нь бол яахав энэ төрийн захиргааныхаа байгууллагад техник технологи хөгжсөн эрин үед бол итгэж байна л даа. Үнэмлэхээ хэвлээд сум, дүүрэг, хороонд нь хүргэчих байх аа. Хамгийн гол нь иргэний үнэмлэхний эзнийг олж өгнө гэдэг бол асуудалтай шүү дээ. Тэгээд сонгууль болох гэж байгаа учраас сонгуулийг өөрөө эзгүй байж байчихаад яг сонгуульд санал өгөх болохоор давхиж ирээд миний үнэмлэхийг надад өгөөгүй учраас миний тэр намд, энэ улс төрийн хүчинд өгөх гэж байсан саналыг, тэрэнд өгөх гэж байсан саналыг тасалдууллаа гээд хэрүүл маргаан гарнаа гэдэг дээр л би яриад байгаа юм. Онцлоод байгаа юмаа.

Тийм учраас үнэмлэхээ тараадагаараа тараагаад, харин одоо шинэ үнэмлэхээ авч амжаагүй сонгогч хуучин үнэмлэх нь өөрт нь хүчинтэй байж байгаа тэрүүгээрээ өгч болноо гэдэг шийдвэр гаргаж болохгүй юу. Тэгэхгүй бол ер нь бүх хүнд нь, эзэнд нь олгоод үнэмлэхийг нь өгчихнөө сонгуулийн өмнө, тэгээд дандаа шинэ үнэмлэхээр өгнөө гэдэг чинь нэг хэсэг нь миний эрхийг зөрчлөө гээд л миний үнэмлэхийг надад авчирч өгөөгүй ээ гээд, өөрөө очиж авна гэж хэзээ ч байхгүй ээ.

Тийм учраас та нар ийм юм битгий яриач ээ л гэж би одоо сайдаас хүсмээр байна.

Д.Дэмбэрэл: -Нямдорж, тэр тараах боломжийн хувьд бол үргэлжилнэ шүү дээ.

Ц.Нямдорж: -Маргаан, энэ улс төрийн асуудал иргэний үнэмлэхээ гэхээс илүү улс төрийн асуудал болчихоод байгаа юм. Тийм учраас Засгийн газар манай яам энэ бүртгэлийн байгууллага бол энэ улс төрийн талаас нь асуудалд их болгоомжтой хандаж, аль болохоор зөв ойлголтыг олон нийт Их Хуралд өгөх гэж оролдоод байгаа юм л даа. Тэгээд энэ саяын асуудлыг бол Батсуурь гишүүн та бүхэн энэ дээр ярьж байгаад Улсын Их  Хурал шийдвэрээ ямар шийдвэр гаргана вэ тэрийг бид нар хэрэгжүүлнээ. Өөр надад хэлэх юм алга.

Хүргэж өгөх нь үнээн. Хүргэж өгөхөөс өөр арга байхгүй. Айл болгонд очиж тэр айл бүрийд насанд хүрсэн иргэн бүрт үнэмлэхийг нь гардуулж өгөөд, гардуулж өгсөн тухай нэг хувь тасалбар авч үлдэх ийм ажил бид нар хийх гэж байгаа юм. Ийм замаар л хийе. Аль болохоор сонгуулиас өмнө.

Ер нь бол Засгийн газар дээр надаар ахлуулсан нэг ажлын хэсэг байгуулагдсан. Тэр ажлын хэсгийн бүрэлдэхүүнд Энхбат гишүүн, З.Энхболд гишүүн нар орж байгаа. Энэ ажлын хэсгээр дамжуулж олон нийт...(минут дуусав)
Д.Дэмбэрэл: -Сүхбаатар.

Ж.Сүхбаатар: -Тэр юу шүү. Нямдорж сайд бол зүгээр сая боломжтой гээд хэлчихлээ.  Яг иргэний үнэмлэхийг бол хүргэж өгөх тийм боломж бол байхгүй гэж ойлгож байгаа шүү дээ. Иргэний үнэмлэхийг өөрөө ирж тэр чинь бүртгэл юм хумтайгаа танилцаад гарын үсэг зураад, ингээд юм хумтайгаа тулгаад ингэж явна уу гэхээс биш сонгогчийн үнэмлэх тараадаг шиг бид нар тэр үед зүгээр нэрийн жагсаалт гаргаад сонгогчийн үнэмлэхийг бичээд өгч байсан болохоос биш иргэний үнэмлэх чинь бол сонгогчийн үнэмлэх биш шүү дээ. 

Тэгэхээр иргэний үнэмлэхийг яг айл болгонд, хүн болгонд хөөцөлдөж аваачиж, сонгогчийн үнэмлэхийг аваачиж өгнө гэж хэлэх юм бол наадах чинь маш хүндрэл гарна. Тэгэхээр иргэний үнэмлэхийг харин иргэд ирж авах нөхцөлийг ямар хэлбэрээр зохион байгуулж компанит ажлыг зохион байгуулах вэ гэдэг асуудал бол харин тусдаа. Тэгэхгүй бол жалга дээр байгаа айл айлаар сонгогчийн үнэмлэх аваачиж өгнө гэвэл хүргэж өгч чадахгүй шүү дээ. Яг сая Батсуурь гишүүний хэлдэг шиг маш их асуудал гарна. 

Харин зүгээр ирж авахгүй байгаа тэр нөхцөл байдалд нь ямар асуудал үүсч байна вэ, одоо хүний хөгжил сангийн дэвтэр бүх үйлчилгээ чинь иргэний үнэмлэхээр явагдах учраас энэ одоо иргэний үнэмлэхийг чинь ирж авах ажил заавал бий болох байх. Тэгэхгүй аваачиж өглөө гэж бодоход тэр бол эргээд маргаантай асуудал үүснэ. Очоод айлд...(минут дуусав)
Д.Дэмбэрэл: -Баярлалаа. Эрдэнээ гишүүн асуултаа тавья. 

С.Эрдэнэ: -Баярлалаа. Би сая Ж.Батсуурь гишүүний асуусан асуулт, Нямдорж сайдын хариулсан хариулт, Сүхбаатар гишүүний хариулсан хариулт хоёроос нэг дүгнэлт хийгээд байна л даа. Улсын Их Хурлын сонгууль, нийслэлийн Иргэдийн төлөөлөгчдийн хурлын сонгуулийг үндсэндээ цахим үнэмлэхгүйгээр явуулах нөхцөлийг манай Нямдорж сайд их гарамгай зохион байгуулсан л даа. Тэгээд одоо тэр санасандаа хүрлээ л дээ. Тэгээд одоо бүр давраад орон нутгийн сонгуулийг бас цахим үнэмлэхгүйгээр явуулах гээд ингээд гар бариад бугуй барина гэдэг л юм болж байна л даа. 

Засаг захиргааны ажил хийж байсан туршлагатай гэж үзэх юм бол би Батсуурь гишүүнээс дутаад байх юм байхгүй л дээ. Би бас адилхан дүүргийн Засаг дарга байсан тийм. Зохион байгуулаад хүргэе, болгоё гэж бодвол болохгүй юм ерөөсөө байхгүй. Нэг талдаа Нямдорж сайд харин нэг хэлсэн үгэнд баярлаж байна. 8 сардаа багтаагаад хүргэх боломжтой гэдэг. 

Өнөөдөр Сүхбаатар гишүүн, Батсуурь гишүүн хоёрын зүгээр цаад санааг тааж ядаад байх юм алга л даа. Намрын орон нутгийн сонгуулийг сайхан будилуулах гээд байгаа юм байна. Тэгээд одоо Төрийн байгуулалтын байнгын хорооны дарга ийм хариуцлагагүй юм яриад сууж байдаг. Байнгын хорооны даргаасаа огцорвол таарна шүү дээ. Тэгээд одоо төрийн ажлыг ингээд л гуйвуулаад л дунд нь олон долоон юм яриад ингээд. Өөрөө гаргасан тогтоолынхоо эсрэг юм яриад суугаад байх юм. 

Тэгээд би энд зүгээр нэг зүйлийг асуух гээд байна л даа. Энэ 64900 иргэний энэ цахим үнэмлэхийг олгох асуудлыг одоо энэ тогтоолоор шийдэгдээд гарах юм байна. Энэ одоогоор мэдэгдэж байгаа нь энэ тэгээд сонгууль хүртэлх хугацаа нь бас дахиад хугацаа байна. Энэ хугацаанд чинь бас 25, 45 нас хүрч байгаа иргэдийн тоо бас нэлээн нэмэгдэх байх. Энэ хугацаанд ч гэсэн бас одоо өөрийнхөө хариуцлагагүйгээс ч юм уу иргэнийхээ үнэмлэхийг хаяж гээгдүүлсэн иргэдийн тоо ч бас нэмэгдэх байх. Тэгээд энэ 64900-даа их хатуу хайрцаглаж энэ цахим үнэмлэхийг олгох гээд байна уу, эсвэл одоо ер нь сонгууль хүртэл иргэнийхээ үнэмлэхийг ямар нэгэн байдлаар үрэгдүүлсэн иргэдэд энэ цахим үнэмлэхийг олгох гээд байна уу гэдгээ нэг тодорхой хэлээч ээ нэгдүгээрт.

Хоёрдугаарт гэвэл ер нь энэ намрын орон нутгийн сонгуулиар энэ иргэний цахим үнэмлэх чинь яг 100 хувь олгогдсон байх эсэх тал дээр би Хууль зүйн сайдаас албан ёсны яг нэг энэ Хууль зүйн сайд шиг түс тас хариулчихаач ээ. Бөөрөнхийлөөд байгаа хэрэг байна. Батсуурь гишүүний хэлснээр одоо бэлтгэлээ хангах шаардлага гарч магадгүй гэж нэг яриад л, нэг болохоор 8 сард багтаагаад өгчихнө гэж нэг яриад байх юм. 

Тэгээд Нямдорж сайд аа, та бас төрийн хар хүн байна нэг түс тас хариулчихаач. Яг аль нь бодитой юм бэ. Энийгээ нэг хариулахгүй бол энэ орон нутгийн сонгуулийг цахим үнэмлэхгүйгээр явуулах сонирхол би Монгол Ардын Намд байгаа юм байна гэж ойлголоо. Монгол Ардын Намын гол төлөөлөл болсон гишүүд нэг иймэрхүү юм яриад байх юм. Тэгээд одоо цахим үнэмлэхнээс юундаа ингэтлээ айгаад байгаа юм. Би бүр гайхаад байгаа байхгүй юу. 

Энэ сонгууль чинь будилаангүй, бульхайгүй явбал сайн биз дээ. Тэгээд хуучин иргэний үнэмлэх гээд л орилоод байх юм. Би одоо Сүхбаатар гишүүнд хандаж хэлэхэд бол хуучин иргэний үнэмлэхэн дээр нөгөө наалт наадаг, сонгодог төрөл чинь байгаа шүү дээ. Би мэдэж л байгаа. Тэгээд тэрийгээ л ашиглах гээд, хэрэглэх гээд ингээд боож үхэх гээд байгаа юм уу яах гээд байгаа юм. Тэгээд ийм юмыг байна шүү дээ цаашдаа яримааргүй байна. Ялангуяа Төрийн байгуулалтын байнгын хорооны дарга өөрийнхөө гаргасан шийдвэрийн эсрэг энэ ард иргэдийн толгой эргүүлсэн юм ярьдагаа болиоч ээ. 

Д.Дэмбэрэл: -Нямдорж сайд.

Ц.Нямдорж: -Надад одоо төрийн хар хүн гэдэг өргөмжлөл хүртээж байгаад баярлалаа, би сонгуульдаа наадахыг чинь ашигланаа. Хоёрдугаарт би тас түс л хариулж байна шүү дээ. Их Хурлын болон нийслэлийн хурлын сонгуульд хуучин иргэний үнэмлэх ашиглана гэдэг саналыг оруулж байна. Шинэ үнэмлэхийг энэ шийдвэр батлагдах юм бол орон нутгийн өөрийн нь сонгуулиас өмнө тараанаа гэдэг юмыг л тас түс ярьж байна л даа нэг.

Хоёрдугаарт, би энэ ажлыг гарамгай зохион байгуулаад хойшлуулаад байгаа юм бишээ. Миний урд ажилласан хүмүүс үнэхээр гарамгай ажилласан байгаа юм. Тендерийг энийг тэр компанид өгнө гэдгээ бодоод л зориод л хийчихсэн байгаа юм даа. 4 жилийн өмнөөс эхэлсэн ажил шүү. Одоо ингээд орхичихъё.

Би ажил хүлээж аваад гуравхан сар болж байна. Энэ 3 сарын хугацаанд энэ ажлыг цэгцлэх гэж манай энэ иргэний бүртгэлийн байгууллага чадлынхаа хэрээр ажиллаж байгаа. Сайн ч ажиллаж байгаа. Их сайн ажиллаж байна гэдэг дүгнэлтийг би хэлье. 64 мянган хүний тухай Эрдэнээ гишүүн энэ 6 сарын 20-д хүртэл нэмэгдэх юм байна лээ. Тэр нөгөө нэг 12 сард бид нарын чинь үнэмлэхийг хүчингүй болгуулаад хаячихсан юм байна лээ шүү дээ. 

Тэгээд сая Засгийн газрын хуралдаанаар оруулж тэр 12 сард хүчингүй болгосныг нь нэг жилээр сунгах тогтоолын өөрчлөлт батлуулсан. Тэгчихээд 23 ширхэг үйлдвэрлэдэг машиныг нь 2526 ширхэг бэлдэцтэй хамт хурааж авч ирээд Тагнуулын ерөнхий газрын архив руу шилжүүлээд хаясан. Одоо хуучин машинаар иргэний хуучин үнэмлэх хэвлэх ямар ч бололцоо байхгүй. 

Дээрээс нь энэ лавлагаа гэгч юмыг бас 12 сард бий болгоод бас үнэт цаасны хэлбэртэй болоогүй. Ингээд юм хийгээд хаячихаж. Ерөнхийдөө хатуухан хэлэх юм бол хууль бус юм хийсэн байна лээ. Тэгээд одоо нэгэнт нөхцөл байдал иймдээ хүрсэн учраас энэ нэг дэх өдөр тоолуулж дуусгасан. Аймаг дээр хэд байна вэ, нийслэлд хэд байна бүх лавлагааг тоолж дуусга гэдэг тооллого хийлгээд тэгээд тэр тоогоо манай иргэний бүртгэлийн нөхдүүд хайрцаглаад авчихсан байж байгаа. 6 сарын 20-д хүртэл энэ лавлагааг өгөөд тэгээд энэ 64 дээр чинь жаахан нэмэгдэнээ, тэгээд жагсаалтаар гаргаж байгаад л төдөн хүнд лавлагаа өгсөн, энэ 64 мянган хүнд иргэний үнэмлэх шинэ үнэмлэх олгоноо гэдэг зар сонин дээр тараагаад сонгуульд оролцож байгаа бүх намуудад хуулбарыг нь хүргээд иргэний шинэ үнэмлэх өгснийхөө дараа төдөн хүнд өглөө шүү гэдгийг нь дахиж зар тараагаад Сонгуулийн ерөнхий хороо болон сонгуульд оролцож байгаа намуудад өгөөд, энэ лавлагаа гэдэг юм төд байсан, төдөөс төдийг шинээр нэмж олгосон, төдийг хадгалж үлдсэн, устгалаа гэдэг акт хийгээд, ингээд тэр ажлын хэсэг дээр яриад цэглэх юм.

Ийм ажил зохион байгуулах гээд байгаа юм. Яагаад өгөхөөс аргагүй байдалд ороод байна вэ гэхээр одоо жишээ нь онгоцоор нисэх гэхээр иргэний үнэмлэхгүй болохоор билет өгдөггүй. Тэгээд нисэхийн тулд иргэний бүртгэлийн байгууллагаас би Баян-Өлгий аймгийн Улаанхус сумын иргэн Дорж мөн гэсэн лавлагаа авч байж сая нисэх дээр очиж билет авдаг, ийм баримт бичиггүй бол билет өгдөггүй болчихсон, банкнаас зээл авахтай ялгаа байхгүй, 7, 8 төрлийн тийм шалтгаан байна л даа. 

Тэгээд одоо бол бүх юм хайрцаглаад авчихсан байж байгаа. Тэр хайрцагласан дүнг бол энэ Засгийн газраас байгуулагдсан Энхболд, Энхбат гишүүдийн орсон ажлын хэсэг дээр бол хоёр 7 хоногт нэг удаа хуралдаад, танилцуулаад байгаа юм. Нөхцөл байдал ийм байнаа гээд. Жишээ нь бэлдэцээс төдийг ачуулсан, төд ирсэн гэдгийг ингээд хайрцаглаад л, тоолоод л. Онгоцны буудал дээр хүлээж аваад л, тагнуул цагдаа, иргэний бүртгэлийн байгууллагын оролцоотой ажлын хэсэг байгуулчихсан. Тэнд жигнэж, тоолж хүлээж аваад, энд үйлдвэрлэдэг газарт нь авчраад лацдаж хаяад...(минут дуусав)
Д.Дэмбэрэл: -Эрдэнээ гишүүн тодруулчих.

С.Эрдэнэ: -Баярлалаа. Тэгээд өмнөх рүүгээ л бүх юмаа чихээд байх юмаа Нямдорж сайд, гарамгай чихэх юмаа. Тэгээд точно нэг л Засгийн газар, нэг л кабинетын гишүүд байсан шүү дээ. Тэгээд та Хууль зүйн сайдын хувьд яагаад энэ ялангуяа энэ иргэний бүртгэл мэдээлэл дээр тухайн үед хяналт тавьж байгаагүй юм. Танай Засгийн газар чинь кабинетаараа асуудал ярьдаг байсан юм байгаа биз дээ. Тэгээд Алтанхуяг сайдын үед иргэний үнэмлэхтэй холбоотой асуудал ерөөсөө яригдаагүй шүү дээ. Болохгүй бүтэхгүй тухай асуудал ерөөсөө яригдаагүй. 

Тэгээд таныг энэ ажлыг хүлээж авснаас хойш энэ Амарсанаа гэж нөхөр энэ бүртгэлийн газрын дарга болсон цагаас эхлээд л улаан өндөгний баяр яригдаад л, энэ бэлдэцийн асуудал нь ирэхгүй тухай асуудал яригдаад л, тэгээд тэр одоо тендерт шалгарсан, шалгараагүй компаний тухай асуудал яригдаад л ингээд үндсэндээ бол энэ иргэний цахим үнэмлэхийг олгуулахгүй байх арга саам эрсэн энэ алхмууд чинь яг таны үеэс л эхэлсэн шүү дээ. Тийм л байсан юм бол тэгвэл танай Засгийн газрын үед энэ...(минут дуусав)
Д.Дэмбэрэл: -Нямдорж.

Ц.Нямдорж: -Тэргүүн шадар сайд энэ хариуцсан асуудлаар би тэр үед асуудал ярина гэж байхгүй л дээ. Миний хариуцсан асуудлаар Алтанхуяг ч юм уу, Баярцогт юм ярихгүй шүү дээ. Тэр л асуудал. Яагаад Их Хуралд энэ бодит байдлыг танилцуулаагүйг би мэдэхгүй. Ямар ч байсан Засгийн газрын бүрэлдэхүүнд АН байхад 1 сарын 16-наас 2 сарын 20-нд бэлдэц ачуулж дуусганаа гэж байсан компани бололцоогүй боллоо шүү гэдэг бичгээ өгөөд 1 сарын 12-нд энэ Чинбат, Бодь компаний Дүгэрсүрэн гэдэг хүн хоёр Финланд яваад харин эргэж ирэхдээ бололцоогүй боллоо гэдэг үг авчраад ирснийх нь дараа Алтанхуяг сайд байх үед энийг танилцуулаад хойшиллоо шүү, болохоо байлаа шүү гэдэг юмаа танилцуулаад тэгээд тэр танилцуулсны дараа шийдвэр гарч чадаагүй байхад 1 сарын 20-нд АН засгийн бүрэлдэхүүнээс гараад би 27-нд бүртгэлийн байгууллагыг ...(минут дуусав)
Д.Дэмбэрэл: -Сүхбаатар.

Ж.Сүхбаатар: -Тэгэхээр яахав Эрдэнээ гишүүнийг би зүгээр хүндэтгэж байнаа. Тэр сонгууль  ойртож байгаа учраас яг сая миний ярьсан яриан дотор бол сонгуулийн дүрэм журам гэдэг юм уу одоо байгаа дүрэм хууль номыг зөрчих тухай асуудлыг ерөөсөө яриагүй шүү дээ. 

Сүүлийн хэдэн хоног байнга л одоо энэ Засгийн газар, Сонгуулийн ерөнхий хорооны зовлон жаргалыг сонсож байгаад л одоо энэ таны хэлдэг будлиантаж магадгүй гээд байгаа асуудлууд дээр гаргаж ирж байгаа шийдлийг нь аминдаа явуулчих гээд ингээд л хамжаад, дэмжээд аль аль талаасаа ойлголцоод л ингээд энд хэлээд байгаа асуудал нь эвгүй болчих вий л гэж ингэж хэлж байгаа юм. Зүгээр тэр иргэний үнэмлэхийг сая иргэн хүнд би өгөх асуудал дээр зүгээр байр сууриа хэлж байгаа нь жаахан амьдралгүй юмаа л гэж өөрийнхийгөө хэлж байгаа болохоос энэ асуудлыг чинь Засгийн газрын л ажил шүү дээ.

Тэгэхээр би энд хөндлөнгөөс оролцож байгаа биш, одоо энэ Их Хурлын шийдвэр чинь гаргах гээд би энийг гаргуулах гээд ингээд л одоо явж байгаа. Энэ асуудлыг шийдчихвэл нэг том асуудлууд шийдэгдэнэ. Таны хэлээд байгаа эвгүй асуудлууд тэр иргэний үнэмлэх дээр нь энээ тэрээ болноо гэж байгаа бол тэр ер нь өмнө нь ч гэсэндээ Засгийн газрын л ажил байсан шүү дээ. Засаг даргын. Сонгуулийн байгууллагатай холбодог байсан болохоос иргэний...(минут дуусав)
Д.Дэмбэрэл: -Гишүүд асуулт асууж хариулт авлаа. Үг хэлэх хүн байна уу. Алга байна.

Гишүүд ээ санал хураалт явуулчихъя. Улсын тэмдэгтийн хураамжаас чөлөөлөх тухай хуульд өөрчлөлт оруулах тухай хуулийн болон иргэний үнэмлэхийн талаар авах арга хэмжээний тухай Улсын Их Хурлын тогтоолын төслийг хэлэлцэх нь зүйтэй гэсэн Байнгын хороодын санал байна. Дэмжье гэсэн санал хураалт явуулж байна.

42 гишүүн санал хураалтанд оролцож, 33 зөвшөөрч, 78.6 хувийн саналаар хэлэлцэх нь зүйтэй гэж үзлээ.

Энэ асуудлыг Төрийн байгуулалтын болон Төсвийн байнгын хороонд анхны хэлэлцүүлэг хийхээр шилжүүллээ. Тэр түрүүчийн тогтоолтой хамтатгаад хэлэлцээд, маргааш өнөөдрийн хуралдаанд оруулж эцэслэе. 

Дараачийн асуудлыг хэлэлцье.

Нэг нь саналаа өгчихөж болно шүү. Эсвэл хамтраад хэлэлцчих наадахыгаа. Төсвийн байнгын хороо саналаа Төрийн байгуулалтанд өгчихөж болноо. Тэр аль боломжтой хувилбарыг нь сонгоод хэлэлцчихье.

Монгол Улсын эдийн засаг, нийгмийг 2013 онд хөгжүүлэх үндсэн чиглэл батлах тухай Улсын Их Хурлын тогтоолын төслийг хэлэлцэж эхэлье. 

Хууль санаачлагчийн илтгэлийг Улсын Их Хурлын гишүүн сайд Хүрэлбаатар танилцуулна. Хүрэлбаатар сайдыг индэрт урьж байна.

Ч.Хүрэлбаатар: -Улсын Их Хурлын дарга, Улсын Их Хурлын эрхэм гишүүд ээ,

Та бүхний энэ өдрийн амар амгаланг айлтган мэндчилье.

Монгол Улсын Үндсэн хуулийн 25 дугаар зүйлийн 1 дэх хэсгийн 7. Засгийн газрын тухай хуулийн 26 дугаар зүйлийн 7 дахь хэсэг. Төсвийн тухай хуулийн 8.2 дахь хэсгийг үндэслэн Монгол Улсын эдийн засаг нийгмийг 2013 онд хөгжүүлэх үндсэн чиглэлийн төсөл, үндсэн чиглэл батлах тухай Улсын Их Хурлын тогтоолын төслийг боловсрууллаа.

2013 оны үндсэн чиглэлийн төслийг Засгийн газрын 2008-2012 оны үйл ажиллагааны хөтөлбөрийн бодлогын залгамж чанарыг хадгалж, шинэ Засгийн газрын үйл ажиллагааны эхлэл болгохоор төлөвлөн боловсруулснаараа онцлог юм.

Үндсэн чиглэлийн төсөлд зорилт арга хэмжээ бүрийн шалгуур үзүүлэлт, тухайн оны эцэст хүрэх түвшин, шаардагдах санхүүжилт, хөрөнгийн эх үүсвэр, уялдаж байгаа бодлогын баримт бичгийн уялдааг хангасан байдал, хариуцан хэрэгжүүлэх яам, байгууллагыг тодорхой тусгасан болно.

Үндсэн чиглэлийн төслийг дараах бүлэгтэй байхаар боловсрууллаа. Үүнд: Өсөлтийн үр шимийг нийгмийн бүлгүүдэд хүргэх макро эдийн засгийн бодлого, бодит салбарын хөгжлийн бодлого, байгаль орчин, бүс нутгийн хөгжлийн бодлого, хүнд өгөөжтэй нийгмийн бодлого, төрийн үйлчилгээ, засаглал, эрх зүйн шинэчлэл, гадаад бодлого, батлан хамгаалах гэсэн. 

Үндсэн чиглэлийн төслийг Төсвийн тухай хуульд заасны дагуу 2013 оны төсвийн хүрээний мэдэгдэлтэй нягт уялдуулан боловсрууллаа. Монгол Улсын эдийн засаг, нийгмийг 2013 онд хөгжүүлэх үндсэн чиглэлийн төсөл нь нийт 6 бүлэг, 26 зорилт, 171 арга хэмжээтэй бөгөөд үүнийг хэрэгжүүлэхэд нийтдээ 4.4 их наяд төгрөгийн санхүүжилт шаардагдахаар байна.

Монгол Улсын Засгийн газар 2013 онд макро эдийн засгийн тогтвортой байдлыг хангахын зэрэгцээ эдийн засгийн өндөр өсөлт нь иргэддээ өгөөжтэй байхад онцгой анхаарч ажиллана. 

Эдийн засгийн өсөлтийн үр дүнд бий болох баялгийг ард иргэдийнхээ ая тухтай амьдрах орчныг бүрдүүлэх, аж байдлыг дээшлүүлэх, боловсрол, эрүүл мэндийн үйлчилгээний чанар, хүртээмжийг нэмэгдүүлэх, бизнес эрхлэх, хууль эрх зүйн орчныг сайжруулах, гадаад хамтын ажиллагааг өргөжүүлэх замаар монгол хүний хөгжлийг тэтгэх, ялангуяа нийгмийн дундаж давхаргын эзлэх хувийн жинг нэмэгдүүлэх зорилт тавьж байна. 

Энэхүү төсөлд туссаны дагуу 2013 онд эдийн засаг, нийгмийн хөгжлийн хувьд дараах үр дүн гарахаар байна. Үүнд: 

-Эдийн засгийн бодит өсөлт 19 хувь болно. Оны үнээр тооцсон ДНБ-ний хэмжээ 19 их наяд төгрөгт хүрнэ. Нэг хүнд ногдох ДНБ-ний хэмжээ 4900 ам.доллар болно. Гадаад валютын цэвэр албан нөөц 4.1 тэрбум ам.доллар болно. Хүн ам ирэх онд 2 хувиар өснө. Ажилгүйдлийн түвшин 6.1 хувьтай байхаар байна.

Улсын Их Хурлын эрхэм гишүүд ээ,

Монгол Улсын эдийн засаг, нийгмийг 2013 онд хөгжүүлэх үндсэн чиглэлийн төслийг хэлэлцэн шийдвэрлэж өгөхийг хүсье. Баярлалаа.

Д.Дэмбэрэл: -Тэр сайдуудыг дуудчихъя. Байнгын хорооны санал, дүгнэлтийг сонсъё. Байнгын хороо санал дүгнэлтийг Улсын Их Хурлын гишүүн Ц.Баярсайхан танилцуулна. Эдийн засгийн байнгын хорооны санал, дүгнэлт гарсан байна. Баярсайхан гишүүнийг индэрт урьж байна. Тэр сайдуудыг дуудна шүү, сайдууд оролцъё.

Ц.Баярсайхан: -Улсын Их Хурлын дарга, эрхэм гишүүд ээ,

Монгол Улсын эдийн засаг, нийгмийг 2013 онд хөгжүүлэх үндсэн чиглэл батлах тухай Улсын Их Хурлын тогтоолын төслийг Монгол Улсын Засгийн газраас 2012 оны 4 сарын 27-ны өдөр өргөн мэдүүлсэн байна.

Монгол Улсын эдийн засаг, нийгмийг 2013 онд хөгжүүлэх үндсэн чиглэлийн төсөлд уул уурхайн томоохон төслүүд хэрэгжиж, олборлолтын үйл ажиллагаа 2013 онд эхэлж, дэд бүтцийн томоохон бүтээн байгуулалтад чиглэсэн хөрөнгө оруулалт хийснээр эдийн засгийн өсөлт харьцангуй өндөр түвшинд буюу 19 хувьд хүрч, макро эдийн засгийн тэнцвэртэй байдал хадгалагдах боломжтой байхаар тусгажээ.

Мөн эдийн засгийн тогтвортой байдлыг хангахын тулд инфляцийн түвшинг нэг оронтой тоонд байлгах, үйлдвэржүүлэх хөтөлбөр, дэд бүтцийг хөгжүүлэх, мах, түлш, шатахууны нөөц бүрдүүлэх, хөдөө аж ахуйн биржийн үйл ажиллагаа болон газрын тос боловсруулах үйлдвэр, нүүрснээс шингэн түлш гаргах хэд хэдэн төслүүдийн барилгын ажлыг эхлүүлэх, мах, сүүний үйлдвэрлэл, барилгын материалын үйлдвэрлэлийг байгуулахаас гадна Тавантолгой, Сайншандын төмөр замын барилгын ажлын дийлэнхийг, Тавантолгой, Гашуунсухайт, Нарийнсухайт, Шивээ хүрэнгийн төмөр замын барилгын ажлын 30 хувийг хийж гүйцэтгэхээр төлөвлөсөн байна.

Түүнчлэн Тавантолгойн нүүрсний ордыг түшиглэн цахилгаан станц, Мандалговь, Тавантолгой, Оюу толгойн болон Чойр, Цагаансуварга чиглэлийн цахилгаан дамжуулах агаарын шугам дэд станцуудыг барьж, Төв, Дорноговь аймагт салхин парк байгуулах, Сэлэнгэ мөрний ай савд усан цахилгаан станц барих ажлыг тус тус эхлүүлэх. 1400 км хатуу хучилттай авто замыг шинээр барьж, Улаанбаатар хотод 100 км хатуу хучилттай авто замыг өргөтгөж, сайжруулах зэрэг зорилтуудыг дэвшүүлжээ.

Монгол Улсын эдийн засаг, нийгмийг 2013 онд хөгжүүлэх үндсэн чиглэлийн тогтоолын төслийн хэлэлцэх эсэх асуудлыг Эдийн засгийн байнгын хороо 2012 оны 5 дугаар сарын 15-ны өдрийн хуралдаанаараа хэлэлцээд тогтоолын төслийг хуралдаанд оролцсон гишүүдийн олонхийн саналаар Улсын Их Хурлын нэгдсэн хуралдаанд оруулж хэлэлцүүлэх нь зүйтэй гэж үзлээ.

Улсын Их Хурлын эрхэм гишүүд ээ,

Монгол Улсын эдийн засаг, нийгмийг 2013 онд хөгжүүлэх үндсэн чиглэл батлах тухай Улсын Их Хурлын тогтоолын төслийн хэлэлцэх эсэх асуудлаар Эдийн засгийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.

Д.Дэмбэрэл: -Баярсайхан гишүүнд баярлалаа. 

БНСВУ-ын Үндэсний Ассамблейн Хууль зүйн хүрээлэнгийн дэд дарга Хоанг Ван Ду тэргүүтэй төлөөлөгчид Улсын Их Хурлын чуулганы үйл ажиллагаатай танилцаж байна. Төлөөлөгчдөд ажлын амжилт, сайн сайхныг хүсч байна. (алга ташив)
Хууль санаачлагчийн илтгэл болон Байнгын хорооны санал дүгнэлттэй холбогдуулаад асуух асуулттай гишүүд байна уу? Ганбямба гишүүн асуултаа тавьж байя. Нямжавын Батбаярыг оруулчихъя.

Н.Ганбямба: -Баярлалаа. Ер нь цаашдаа бол нийгэм, эдийн засгийг хөгжүүлэх чиглэл биш төлөвлөгөөтэй болох байхаа л гэж найдаад байгаа юм. Бид нар энэ чиглэлээ хэлэлцэх болгондоо ярьдаг л даа нэг. Монголоос бусад бүх улс орон эдийн засгаа төлөвлөж явдаг. Дэлхий дээр эдийн засгийнхаа төлөвлөгөөгүй болсон ганцхан л орон байдаг байх. Дунд хугацааны бодлого, ер нь эдийн засгаа хөгжүүлэх бодлогыг хэрэгжүүлэх тийм төлөвлөгөөтэй болохгүй бол энэ үндсэн чиглэл бол одоо яг нарийндаа бид нар жил болгон л ярьдаг нэг ийм ажлын төлөвлөгөө шиг ингээд л хариуцах эзэн гээд ийм хүснэгтэн дотор байгууллагуудын ажлын төлөвлөгөө шиг ийм хэлбэртэйгээр явсаар өнөөдрийг хүрсэн. Тэгээд үр дүн жаахан муутай.

Тухайлбал, бид нар жаахан үр дүнтэй болгох гээд нэг үндсэн чиглэлээ хавар нь хэлэлцдэг болоод, тэгээд энэнтэйгээ чиглүүлээд намар нь төсөв мөнгөний бодлого хэлэлцдэг болбол яасан юм бэ гээд ингэж уг нь тогтсон ухаантай юм. Тэгсэн 10 оноос эхэлсэн. Эхний жилдээ ямар ч байсан үндсэн чиглэл дотор тусгасан ажлуудын маань нөгөө хөрөнгө санхүүжилт шаардсан ажлын маань 30-хан хувь нь намрын төсөв дотор орж ирсэн. 

Тэгэхээр энэ бол үндсэндээ ач холбогдолгүй л явж ирсэн гэсэн үг. Үндсэн чиглэл нэртэй тэгээд батлаад л өнгөрдөг. Жаахан өөрчилбөл яасан юм. Үндсэн чиглэлгүй болбол яасан юм. Ер нь эдийн засгийнхаа бодлогыг дунд хугацааны бодлого энэ тэрээ хэрэгжүүлдэг тийм тодорхой хугацааны төлөвлөлттэй болбол яасан юм бэ гэдэг асуудал байгаа юм. Манайх шиг нэг ийм социалист гэгдэж байсан орнууд зүүн европын орнууд чинь Европын холбоонд элсэх гэхэд нь харин өөдөөс нь эдийн засгаа төлөвлөдөг орнуудыг элсүүлэхгүй гэсэн ийм юу байдаг болохоор эдийн засгаа төлөвлөдөг болж байгаа юм шиг байна лээ.

Тийм болохоор нэгдүгээрт, ингэж бүтцийн томоохон өөрчлөлт хиймээр юм шиг. Хоёрдугаарт нь, энэ тоон аргачлалын хувьд жаахан тодруулж асуухгүй бол болохгүй юм шиг байна. Ерөнхийдөө манай юун дээр эдийн засаг хэт өсөөд л, тоо бол ер нь өөрчлөлт гардаг нь бол энэ статистик дээр гаргадаг энэ тоо, тэр түүний метотик энэ аргачлалуудтай бас холбоотой ч байж магадгүй. Би л хувьдаа энэ амьжиргааны түвшин, ядуурлын түвшин эд нар бол ингээд 10, 20 хувиар савлахыг бол бас сайн итгэж өгөхгүй л байгаа юм. Тэр метотик аргачлал, эсвэл зарлагын аргаар тооцоход нэг өөр гардаг, хэрэглээний аргачлалаар тооцохоор нэг өөр гардаг юм уу. Энэ аргачлалаа ч гэсэн нэг тохирч авбал яасан юм бэ гэж бодож байгаа юм.

Нөгөөтэйгүүр эдийн засгийн бүтцийг шинэчлэх талаар энэ үндсэн чиглэлээ ерөөсөө эсвэл эдийн засгийнхаа бүтцийг яаж шинэчлэх вэ, боловсруулах салбаруудыг яаж байгуулах вэ, бүтээн байгуулалтуудаа л эдийн засаг, нийгмийг хөгжүүлэх үндсэн чиглэл гэж нэрлэдэг болгочихвол яасан юм бараг. Төлөвлөгөөтэй болтлоо түр зуур ингээд одоохондоо бол үндсэн хууль, хуулиудад эдийн засаг, нийгмийг хөгжүүлэх үндсэн чиглэл гэж байгаа болохоор холбогдох хуулиудаа өөрчлөөгүй тохиолдолд эдийн засаг, нийгмийг хөгжүүлэх үндсэн чиглэл гэдэг нэрээрээ батлагдана. 

Тэгэхдээ нөгөө үр дүнгүй ингээд нэг ажлын төлөвлөгөө шиг ийм юм баталж байхын оронд нэг хэдэн гол ажлуудаа, бүтээн байгуулалт юу хийх юм, зардал нь хаа байх вэ гэдгээ тохироод, тэгээд ирэх намрын улсын төсөв батлахад нөгөө энэний маань үндсэн чиглэл маань төсөв дотор сууж байдаг. Ноднин уржнан яалаа, энэ төсөв дотор энэ батлагдсан үндсэн чиглэл маань суугаагүй шүү дээ. 

Тэгэхээр одоо бол энэ үндсэн чиглэлийг батлагдсан тохиолдолд одоо намар хэлэлцдэг улсын төсөв мөнгөний бодлого дотор суудаг болговол яасан юм бэ гэдэг зарчмыг тохирвол их ач холбогдолтой болно. Яагаад гэвэл энэ үндсэн чиглэл хэрэгжих магадлалтай болно гэсэн үг. Намар одоо өргөн барих, одоогийн баталж байгаа Их Хурлаас баталж байгаа эдийн засаг, нийгмийг хөгжүүлэх үндсэн чиглэлийг намрын төсөв мөнгөний бодлого дотор энийг харгалзаж үзэх ёстой гэдэг зарчмыг л одоо тохирч авах юм бол энэ үр дүнтэй болно.

Тэгэхгүй бол ноднин уржнангийн 2010 оны анх удаагаа хавар хэлэлцдэг болсон чинь яалаа. 30-хан хувийнх нь, зардал шаардсан, санхүүжилт шаардсан зардлуудынх нь 30-хан хувийнх нь санхүүжилт үнэртээд үнэртээд тусаад орж ирж байсан. Бид тэр үед нь шүүмжилж л байсан шүү дээ. Хэрвээ тэгэх юм бол энэ үндсэн чиглэл...(минут дуусав)
Д.Дэмбэрэл: -Чуулганы хуралдаанд Боловсрол, соёл, шинжлэх ухааны сайд Отгонбаяр, Эрүүл мэндийн сайд Хүрэлбаатар, Байгаль орчны сайд Цогтбаатар, Шадар сайд Энхболд, Сангийн сайд Хаянхярваа, Хууль зүйн сайд Нямдорж, Хэрэг эрхлэх газрын дарга Хүрэлбаатар нарын сайдууд оролцож байна. Зоригт сайдыг дуудчихъя. Гишүүдийн асуултанд хариулъя.

Хэн хариулах вэ. Энэ үндсэн чиглэлийн цаашдаа төлөвлөгөө болгочихъё гэж байгаа юм уу. Хүрэлбаатар. 

Ч.Хүрэлбаатар: -Ганбямба гишүүний асуултанд хариулъя. Эхний асуултанд хариулъя. Аргачлалтай холбоотой асуудлыг Зориг дарга хариулах байх аа.

Засгийн газрын зүгээс бол Монгол Улсын хөгжлийн бодлого, төлөвлөлтийн тухай хуулийг Улсын Их Хуралд өргөн барьсан. Өчигдөр Эдийн засгийн бодлогын байнгын хороогоор энэ хуулийн анхны хэлэлцүүлэг хийгдэж ярилцсан. Энэ хууль цаашдаа батлагдаад явчих юм бол энэ улсын бодлогыг, хөгжлийн бодлогыг төлөвлөх тухай асуудал энэ хуулинд нэлээд заагдсан байгаа. Үндсэн чиглэлийгээ болиод зүгээр ийм гол гол асуудлууд дээрээ анхаараад явчихъя гэж байгаа ийм зүйл байгаа. 

Гэхдээ энэ манай үндсэн хуулийн 25 дугаар зүйлийн 1 дүгээр хэсэгт бол заагаад өгчихсөн байдаг. Тэр нь юу вэ гэхээрээ жил бүр улсынхаа эдийн засаг, нийгмийг хөгжүүлэх үндсэн чиглэлийг нь Их Хурал батална. Түүнийхээ дагуу бодлогоо гаргаж төсвөө төлөвлөж, хөгжүүлж явнаа гэсэн ийм агуулгатай зүйл үндсэн хуульд орчихсон байгаа учраас яах аргагүй бид нар энэ 2013 оныг хөгжүүлэх үндсэн чиглэлийг та бүгдэд оруулж ирсэн юмаа. Энэ оных бол онцлог зүйл байгаа. Яагаад вэ гэхээр 2008-2012 оны Засгийн газрын хувьд бол Засгийн газрын үйл ажиллагааны хөтөлбөр бол байсан. Тэгээд 4 жилийн хувьд хэрэгжих үйл ажиллагааны хөтөлбөр дээр үндэслэгдэж жил жил болгон бид нар үндсэн чиглэлээ задалж оруулж ирдэг байсан.

Одоо бол 2013 оных бол энэ 2012 оны Улсын Их Хурлын сонгуулийн дараа Засгийн газрын үйл ажиллагааны хөтөлбөр шинээр батлагдсаны дараа бол дахиж өөрчлөгдөнө. Яагаад гэвэл Улсын Их Хурлын сонгуульд улс төрийн намууд өөр өөрийн гэсэн мөрийн хөтөлбөрөө боловсруулж орж байгаа учраас одоогийн та бүгдэд оруулаад байгаа зүйл бол үндсэндээ 2008-2012 онд авч хэрэгжүүлсэн үндсэн бодлогуудын залгамж чанарыг авч хадгалах, цаашид эдийн засгийн хувьд зарим нэг шинэлэг зүйлүүдийг энд оруулж хийж байсан ийм зүйл бол байгаа гэдгийг хэлье. Ийм онцлогтой бас үндсэн чиглэл шүү гэдгийг та бүгдэд хэлье.

Аргачлалын талаар Зориг дарга тайлбарлаад өгчих үү.

Л.Зориг: -Ганбямба гишүүний асуултанд нэмж хариулъя. Тэгэхээр аргачлалын хувьд бол энэ бид үндсэн чиглэлийнхээ гол үзүүлэлтүүдийг бол Үндэсний статистикийн хорооны яг аргачлал, тэдний материал юмнуудад үндэслэж ингэж тооцдог байгаа. Энд хоёр асуудал байгаа.

Нэгдүгээрт бол энэ ядуурлын түвшингийн асуудал бий. Энийг бол Үндэсний статистикийн хороо, Дэлхийн банк зэрэг байгууллагууд хамтарч 2 жил орчим судлаад, тэгээд аргачлал юмаа бол нэг болгосон. Тийм учраас одоо сүүлд гарсан энэ ядуурлын түвшин 28.9 хувь гэдэг бол нэгдсэн нэг аргачлалаар олон улсын яг жишгээр ингээд тооцсон ийм үзүүлэлт байгаа.

Ажилгүйдлийн түвшингийн хувьд бол өмнө нь бол ажил идэвхтэй эрж байгаа иргэдийн бүртгэлтэй иргэдийн хувиар тооцдог байсан бол мөн сүүлийн үед энэ аргачлалыг өөрчлөөд, аймаг, сум, дүүргийн нийслэлийн хэмжээнд судалгаа явуулж, үнэхээр одоо ажилгүй байгаа иргэдийгээ гаргаж ирээд, тэр судалгааныхаа үндсэн дээр тодорхой аргачлалаар одоо ажилгүйдлийн түвшин 6.1 хувьд хүргэнээ, 1 хувь байнаа гэдэг ийм аргачлал бол тогтсон байгаа.

Тэгэхээр энэ аргачлал бол цаашдаа нэг мөр болж мөрдөгдөнө. Нэг их тэгж одоо  савлаад байхгүй байх аа гэж бодож байна. Баярлалаа.

Д.Дэмбэрэл: -Ганбямба тодруулчихъя.

Н.Ганбямба: -Би тухайлбал өнгөрсөн гүйцэтгэлээ бол ДНБ-н гээд манай статистикийн газар гаргадаг. Одоо ирэх оныхыг бол Үндэсний хөгжил шинэтгэлийн хороо бас нэг аргачлалаар оруулж ирсэн байх гэж бодож байгаа юм. Одоо ингээд бид нар өнөөдөр 10 триллион төгрөгний эдийн засагтай орон байна л даа. 

Өнөөдрийн байдлаар бол өнгөрсөн оныхоо эдийн засгийн гүйцэтгэлийг харсан чинь 10 триллион төгрөгний ДНБ-тэй. Тэгвэл ирэх онд 19 болгох юм байна. Хоёр дахин бараг нэмэгдэх юм байна шүү дээ. Эдийн засаг бол жилийн дотор хоёр дахин нэмэгдээд явах нь. Их сайхан үзүүлэлт юм шиг боловч энд чинь бол яг бодитой өсөлт юм уу, эсвэл аргачлал юм уу, эсвэл зүгээр тооны өсөлт юм уу гэдэг л ньюанс гарч ирэх гээд байна л даа. Яг нарийндаа энэ эдийн засгийн өсөлт чинь бол үйлдвэрлэл өсөөд, энэ манай одоо бүтээн байгуулалт, баялаг бий болгосон өсөлт бараг байхгүй байгаа юм. Гадаадад гаргадаг зүйл маань бол бараг 100 хувь түүхийгээрээ. 

Д.Дэмбэрэл: -Хуралдаанд Үндэсний хөгжил шинэтгэлийн хорооны орлогч дарга Зориг, мөн хорооны Хөгжлийн бодлого, стратеги төлөвлөлтийн газрын дарга Батхүрэл, мөн газрын орлогч дарга Жаргалсайхан, Санхүү, эдийн засгийн яамны бодлогын газрын дарга Батбаяр нар бас оролцож байна. Зориг Үндэсний хөгжил шинэтгэлийн хорооны орлогч дарга хариулъя.

Л.Зориг: -Батхүрэл дарга нарийвчилж хариулна.

Г.Батхүрэл: -Ганбямба гишүүний асуултанд хариулъя. Ерөнхийдөө Үндэсний статистикийн газрын ашиглаж байгаа аргачлалыг бол ДНБ-нийг тооцоход бол ашигладаг байгаа. 

Үйлдвэрлэлийн арга, эцсийн ашиглалтын арга, хуваарилалтын арга гээд 3 аргыг бол ашигладаг. 2012 оны хүлээгдэж байгаа гүйцэтгэл, 2013 оны төсөөллийг гаргахдаа үйлдвэрлэлийн энэ аргыг бол үйлдвэрлэлийн салбар болгоноор нь тооцож гаргаж, манай улсад одоо шинээр 2013 онд хэдий хэмжээний үйлдвэрлэл аль аль салбаруудад гарах вэ гэдгийг нь бүтээгдэхүүн нэг бүрээр нь гаргаад, тэгээд энэний үндсэн дээр ДНБ-нийхээ тооцоо, эдийн засгийн өсөлт, нэрлэсэн үнээр тооцсон тооцоог бол гаргадаг байгаа. Энд ямар нэгэн аргачлалын зөрүү бол байхгүй ээ. Баярлалаа. 

Д.Дэмбэрэл: -Баярлалаа. Ганхуяг гишүүн асуултаа тавья.

Д.Ганхуяг: -Баярлалаа. Энэ үндсэн чиглэлийн тухайд 2013 оны, 2013 онд Монгол Улсын нийгэм, эдийн засгийг хөгжүүлэх үндсэн чиглэл хэлэлцэж байна л даа. Тэгээд хэлэлцэх эсэхийг нь шийдэх гэж байна гэж ингэж ойлгож байна. Төсвийн хүрээний мэдэгдлийн хэлэлцүүлэг урдаа орж явах ёстой гэж ингэж ойлгож байгаа. Шалтгаан нь үндсэн чиглэл бол зорилго, зорилт, арга хэмжээ. Тэгээд 2013 онд хэрхэн яг бодитойгоор шийдэгдэх вэ гэдэг нь бол төсвийн хүрээний мэдэгдэлтэй холбоотой ийм асуудлаа. 

Тийм учраас дэс дарааллын хувьд бол 2013 оны Төсвийн хүрээний мэдэгдлийг тэр ажлын хэсэг байгуулж шийдчихээд дараа нь үндсэн чиглэлээ батлах болов уу гэж ингэж ойлгож байгаа. Тэгээд энэ дээр Засгийн газар хариулт өгөх юм уу, хэн нь хариулт өгөх юм. Энийг хүсч байнаа гэж ингэж хэлэх байна.

Тэгээд үндсэн чиглэлийн тухайд зүгээр 2012 онтой харьцуулж үзэхээр төсвийн нийт зардлагын хэмжээ 17.7 хувиар, 2012 онтойгоо харьцуулахад. Нэгдсэн төсвийн хөрөнгийн зардлын хэмжээ бараа үйлчилгээний зардал, цалин гээд урсгал зардал 39.3 хувиар 2012 онтойгоо харьцуулахад, нийгэм, халамжийн арга хэмжээ 28.0 хувиар өсөхөөр байна л даа. Тэгээд эдийн засгийн өсөлт нь бол 19.7 хувь байгаа. Тэгээд эндээс харахаар юу болж байна вэ гэхээр нөгөө л урсгал зардлаа тэлдэг. Нөгөө данхайсан бүтэцтэй төр, тэгээд л баахан урсгал зардал гаргадаг. Бодитой юм үлддэггүй энэ чиглэл нь улам хадгалагдах ийм юм баталчих гээд байна л даа.

Урсгал зардал тэлэхээр Монголбанкнаас ямар арга хэмжээ авдаг вэ гэхээр мөнгөний нийлүүлэлтийг багасгахын тулд зах зээл дээрээс бодлогын хүүгээрээ дамжуулж мөнгө татаж авдаг. Тэгээд арилжааны банкны хүү нэмэгддэг. Энгийн ажил хийж амьдарч байгаа иргэдийн амьжиргаа, аж ахуйн нэгж, баялаг бүтээж байгаа аж ахуйн нэгж болгонд даралт авчирдаг. 

Тэгэхээр нэг ийм л үндсэн чиглэл, ийм л төсвийн хүрээний мэдэгдлийг хэлэлцээд явж байнаа гэж ингэж хэлэх байна. Тэгээд нэг хэдэн зүйлийг тодруулъя.

Энэ инфляцид ерөөсөө л Засгийн газар, Улсын Их Хурлаас гаргаж байгаа шийдвэртэй холбоотой, мөн зах зээлийн эдийн засгийг төр зохицуулах ёстой юм. Энэнтэй холбоотой гол нь Засгийн газрын хариуцах асуудлаас үүсч инфляци их өсч байгаа л даа. Энэ жил гэхэд мөн оны өнгөрсөн оны мөн үетэй харьцуулахад инфляци 16-17 хувьтай байгаа. Энд нөлөөлж байгаа нь махны үнэ 80 орчим хувьтай байгаа л даа. Тэгээд инфляцид нөлөөлдөг хүчин зүйл нь бол шатахуун байгаа, одоо барилгын материалын үнэ, цемент, төмөр хийцийн үнэ ийм зүйлтэй болно л доо. 

Тэгээд одоо 2013 онд энэ махны үнийн асуудал, махны нөөц бэлтгэх энэ асуудал дээр хэр хэмжээний хөрөнгө зарцуулсан юм, зарцуулах юм, энэ жил ямар хэмжээний хөрөнгө зарцуулсан бэ гэж асуух байна. Барилгын материалын үйлдвэрлэлийг энэ гол материалууд нь цемент нь ч, төмөр хийц нь ч, төмрийн хүдэр нь ч, коксжих нүүрс нь ч Монгол улсад байгаа. Энийг дэмжихийн тулд энэ салбарыг дэмжихийн тулд Засгийн газраас ямар арга хэмжээ авах юм бэ гэж. 

Шатахууны тухайд нефть боловсруулах үйлдвэр барих ёстой. Одоо түүхий нефтээ гадагш нь гаргаад байгаа. Тэр гэрээндээ өөрчлөлт оруулаад, өөртөө олборлож байгаа түүхий нефтээ боловсруулах ийм арга хэмжээ авах юм уу, эсвэл өнгөрсөн 4 жил ярьдаг шиг нефть боловсруулах үйлдвэр баринаа л гээд ингээд яваад байх юм уу. Иргэдийн амьжиргаанд хүнд тусч байгаа чинь ерөөсөө л энэ гол нэрийн хэдхэн... (минут дуусав)
Д.Дэмбэрэл: -За хариулъя. Хүрэлбаатар сайд.

Ч.Хүрэлбаатар: -Ганхуяг гишүүний асуултанд хариулъя. Үндсэн чиглэл төсвийн хүрээний мэдэгдэл хоёрын аль нь түрүүлэх вэ гээд. Гэхдээ яг энэ бол 2013 онд хөгжүүлэх үндсэн чиглэл байгаа. Ер нь цаашдаа бодлогын хувьд бол бодлогоо эхэлж батлаад, дараа нь төсөв мөнгийг нь баталдаг байх зарчим нь бол яг одоогийн Монгол улсын хөгжлийн онцлогт бол зөв байх аа. Мэдээж одоо эдийн засгийн хямралтай энэ үед бол эхлээд төсвөө баталчихаад, хүрээгээ төсвөө зарцуулах хөрөнгөө авчихаад дотроо бодлогоо хийгээд явах нь зөв байдаг. 

Энэ нь бол европын орнуудад харагдаж байгаа. Яг Монгол шиг орны хувьд бол энэ эдийн засгийн хувьд өсөлт нь ингээд 10, 20 хувьтай байгаа үед бол эхлээд бодлогоо маш зөв тодорхой тодорхойлоод, үүнийхээ дараа үүндээ бодлогодоо таарч төсвийнх нь бодлого нь уягдаж явах нь зөв болов уу гэж бодож байгаа юмаа. 

Ийм учраас энэ хэлэлцэх чиглэл дээр ч гэсэн үндсэн чиглэлийнхээ дараа төсвийн хүрээний мэдэгдлийг тавиад явж байна. Махтай холбоотой, үнийн өсөлттэй холбоотой зүйлүүдийг бол үндсэн чиглэлд оруулж ирж өгсөн. Ингээд манай Зориг дарга нарийн тайлбарлаад өгчих үү. 

Д.Дэмбэрэл: -Тэр 3 асуудлыг маш товч хариул. Тэр мах, шатахуун.

Г.Батхүрэл: -2013 оны үндсэн чиглэлийн төсөлд бол ялангуяа энэ үнэ ханшны өсөлттэй холбогдуулаад хоёр гурван асуудал тусгагдсан байгаа. Энэ дээр бол нөөцийн мах бэлтгэх хэмжээг 12 мянган тонноор тусгасан. Энэ нь бол үндсэндээ Улаанбаатарын хувьд хэрэгцээний 3 сарын хэрэгцээг хангах ийм хэмжээний мах нөөцлөхөөр тооцсон. Энэний үнийн дүнд бол 7.2 тэрбум төгрөгийг тусгахаар тусгасан байгаа.

Мөн шатахууны нөөц бэлтгэх нөөцийн хэмжээг улсын төсвөөс 40 тэрбумд тусгахаар бас тусгасан. Энэ хоёр асуудлыг нэмж хэлэх гэсэн юм. Баярлалаа.

Д.Дэмбэрэл: -Тэр барилга, цемент, шатахууны үйлдвэрлэл товчхон хариулчихъя. Хэн хариулах вэ. Зоригт сайд хариулах уу. Газрын тосны үйлдвэрлэл.

Даш.Зоригт: -Газрын тосны тухай хуулийн хувьд бол бас түрүүн тайлбарласан. Бид нарын хувьд бол Газрын тосны тухай хуулийн үзэл баримтлалаа саяхан батлуулж авлаа Хууль зүйн яамаараа. Тэр хүртэл бол бүтэн жил гаруй, хоёр жил шахам хугацаанд Сангийн яамтайгаа газрын тосныхоо салбарыг татварын орчны талаар яаж өөрчлөх вэ гэдэг талаар ярьсан. Газрын тосны бүтээгдэхүүний үнийн хувьд бол та нар бол харж байгаа байх. Одоо нэлээн арга хэмжээ авлаа, хойноос нь хөөцөлдлөө, явлаа. Хангамжийн асуудал дээр бас явлаа. Мэдээжийн хэрэг төгрөгийн ханшид нөлөөлж байна. Ханш их нөлөөлж байна. 

Тийм учраас 1 сард байсан газрын тосны бүтээгдэхүүнийхээ үнийн хэмжээ рүүгээ одоо бол үндсэндээ очиж байна. Жишээ нь бензин дээр  бол нэг сарын үнээсээ өсөлтийн өмнөх үеэсээ буучихсан байна. Тэрнээс доошоо орчихсон байгаа. Дизель бол нэлээн дөхөж очиж байгаа ийм үнэтэй байна.

Д.Дэмбэрэл: -Тэр барилгын юмыг нь Зориг.

Л.Зориг: -Ганхуяг гишүүний асуултанд  хариулъя. Энэ шинэ бүтээн байгуулалт дунд хугацааны хөтөлбөрийн хүрэнд Зам тээвэр, барилга, хот байгуулалтын яам манай хороо хоёр хамтраад энэ барилгын материалын үйлдвэрүүдийг хөгжүүлэх, шинээр байгуулах, хуучныг нь сэргээх ийм ажлын хэсэг гараад ажиллаж байна. 

2013 оны үндсэн чиглэлийн төсөлд бол нийтдээ 12 ийм барилгын материалын үйлдвэрийг шинээр байгуулахаар ингээд орсон байгаа. Энд бол нэг 322 тэрбум төгрөг шаардлагатай. Энийг бол ихэнхийг нь хувийн хэвшлийн хөрөнгө оруулалтаар хийнээ гэж ингэж тооцож байгаа. 

Д.Дэмбэрэл: -Ганхуяг.

Д.Ганхуяг: -Маш товчхон асуудлаа үргэлжлүүлээд. Энэ нийслэлийн хувьд гэр хороолол бол за нэг 200-гаад мянган өрх байгаа байх. Хот, нийслэлийн хөгжлийн ерөнхий төлөвлөгөөг энэ Улсын Их Хурлаар хэлэлцэх ёстой. Хэзээ хэлэлцүүлэх юм. Энэ гэр хорооллыг дэд бүтэцтэй болоход, цахилгаан, нөгөө хоёр төрлийн ус болоход ямар хөрөнгө шаардлагатай байгаа юм бэ гэдгийг асуух гэсэн юм.

Нефть шатахууны тухайд Зоригт сайд аа, хамгийн тогтвортой байлгах арга хэмжээ гэвэл өөрийнхөө олборлож байгаа нефтээ өөрийн орондоо боловсруулах арга хэмжээ байгаа. Энэ дээр нөгөө хууль, гэрээнд өөрчлөлт оруулах энэ асуудал юу болж байна вэ гэж. Энийг тодруулах гэсэн юмаа гэж ингэж хэлэх байна.

Дараа нь орон сууц хөтөлбөртэй холбоотой асуудал байнаа. Бид нар ерөөсөө баялгийг зарцуулдаг төрийн албан хаагчдыг л орон сууцаар дэмждэг ийм бодлого яваад байна. Ингэхээр яаж байна вэ гэхээр ерөөсөө баялаг бүтээх салбарт чинь хүн ажиллахаа байх нь ээ. Орлого багатай улсуудыг орон сууцны дэмжлэг үзүүлэхэд ямар арга хэмжээ шийдэх юм бэ.  
Ерөөсөө бүгдээрээ төрдөө ажилладаг...(минут дуусав)
Д.Дэмбэрэл: -Хөгжлийн хороо хариулбал яасан юм. Саяын асуудлуудыг. Зоригт.

Л.Зориг: -Нийслэлийн ерөнхий төлөвлөгөө бол эцэслээд гарч байгаа гэж бидэнд мэдээлэл өгсөн байгаа. Энийг бол хэлэлцүүлэг хийж байна. Тэгээд энэ Их Хуралд хэзээ оруулж ирэхийг би сайн мэдэхгүй байнаа ер нь бол. Бас нийслэл дээрээ нэлээн сайн ярих байх гэж би бодож байна. 

Орон сууцны хувьд бол шинэ бүтээн байгуулалтын зорилт хөтөлбөрийн хүрээнд 100 мянган айлын орон сууц барих энэ ажлыг үргэлжлүүлэн хийнэ. Эндээ шинээр ашиглалтанд орох орон сууц, тэгээд орон сууцны зээлд хамрагдах өрхийн тоо, ахмадууд, бага орлоготой иргэдийг энэ нөгөө 6 хувийн хүүтэй ийм хөнгөлөлттэй зээлд хамруулах асуудлуудыг бол Засгийн газар, Сангийн яам, Зам тээвэр, барилга, хот байгуулалтын яам, Монголбанк хамтраад хэрэгжүүлж байна.

Энэ дээр бол 6 хувийн хүүтэй зээлийг арилжааны 2 банкаар дамжуулж зээл олгох ажлыг Орон сууц санхүүжилтийн корпораци бол зохион байгуулж байгаа. Одоо бол эхний ээлжинд шаардлагаа хангасан энэ иргэд бол материал юмнуудаа бүрдүүлээд ингээд зээлээ авах ажил нь бол эхэлчихсэн. Зээлийн санхүүжилтийн хөрөнгийг бол зээл олгосон хэрээр нь бол тухайн арилжааны банкуудад байршуулж өгөхөөр ингээд шийдчихсэн байгаа. 

Ер нь бол нийт дүнгээрээ энэ 2013 онд нэг 1000 орчим өрх бол орон сууцны ийм хөнгөлөлттэй зээлд хамрагдах, шинээр ашиглалтанд орох орон сууц бол нэг бас нэг ийм жишээлбэл түрээсийн орон сууц бол нэг 900 гаруй айлын орон сууц. Дээр нь нэг 1000 орчим ийм орон сууц ингээд 1900 гаруй ийм орон сууц бол барихаар. Ахмадуудын бас орон сууц гэж бол бас нэг 200 орчим орон сууц барихаар ингэж төлөвлөсөн байгаа.

Д.Дэмбэрэл: -Гончигдорж гишүүн асууя. Тэр дараа нь бол, одоо ярилцлага болоод л ингээд суугаад байна.

Р.Гончигдорж: -Баярлалаа. Дараа нь Ерөнхий сайдаас энэ үндсэн чиглэлийг зохиохдоо гаргасан суурь бодлогынх нь талаар асуулт асуух гэж бодсон юмаа. Тэгээд Ерөнхий сайд алга байна. Яагаад гэвэл энэ онцлогтой жил. 13 оны бодлогыг хэрэгжүүлэх, хэн хэрэгжүүлэх вэ гэдэг нь бол. Сонгуулийн ямар хөтөлбөрийн ялалтаар энэ хэрэгжих вэ гэдэг нь бол тодорхойгүй түвшинд хийгдэж байгаа. Хүрэлбаатар сайд түрүүн тэмдэглэх шиг боллоо.

Тэгээд нэгэнт асуусан гэсэн учраас би энэ боловсролын салбар дээр л товчхон асууя. Бид нар сая Боловсролын тухай хуулинд нэмэлт, өөрчлөлт оруулаад, боловсролынхоо системийн тоог нэмэх нь 4, нэмэх нь 3 гэж баталсан. Гэтэл энэ чиглэл дээр ерөөсөө ямар ч юм байхгүй мөртлөөсөө Кембрижийн боловсролын хөтөлбөр гэдэгтэй уялдуулаад нийтдээ 10.8 тэрбум төгрөгийн зардлыг гаргах асуудлыг оруулж байна. Үнэн хэрэг дээрээ бид нар өнөөдөр үндэснийхээ боловсролын тогтолцоог шинэчилж байгаатай холбогдсон үйл ажиллагаа, түүнтэй холбогдсон багшийн давтан сургалтууд энэ зүйл өнөөдөр хамгийн гол анхаарал нь байх ёстой.

Ер нь эцэст би гайхаад байгаа юм энэ. Кембрижийн боловсрол хөтөлбөр гэдэг ер нь Монгол Улсын ямар баримт бичгээр, Улсын Их Хурлын ямар шийдвэрээр батлагдсан хөтөлбөр яваад байгаа юм бэ. Тэгээд өнөөдөр ийм тэрбум 10.8 тэрбум төгрөгийн хэмжээнд орохоор. Гэтэл өнөөдөр энэ нийслэлийн захын хорооллуудын сургуулиудын нэг анги дүүргэлт, нэг сургуулийн сургалтын ээлжийн хэмжээ хэд байна вэ. Энийг бууруулахтай холбогдсон юм алга. Ерөнхийдөө нийтлэгээрээ 15 сургууль, 40 цэцэрлэг, 10 дотуур байр баринаа гэдэг бол ерөөсөө манайд одоо явж байгаа яг жилийн дундаж нь энэ урсгал дундаж нь энэ. 

Энэ 10.8 тэрбум төгрөг гэдэг бол хүндрэлтэй. Энэ дотор монгол, англи дээр хичээл явуулдаг сургуулийг 7-г шинээр бий болгоно гэж байгаа юм. Энэ 5.8 тэрбум төгрөг. Энэ төгрөгөөр хичнээн энгийн сургууль дээр хөрөнгө оруулалт хийж, хичнээн энгийн сургуулийг бий болгосноор, тухайлбал Улаанбаатар хотод, энэ анги дүүргэлт, ээлжийн системийг хичнээн хэмжээнд багасгаж болох боломж бий вэ. Энэ хоёрын терорититийг яаж тодорхойлоод байна вэ. 

Би бол энгийн ардын хүүхдүүд чихцэлдэлгүй сураасай, олон ээлжтэй битгий сураасай, энэ чиглэлд хамгийн эхний түрүүнд арга хэмжээг аваад саяны боловсролын баталсан хуулийн дагуу 5 нэмэх нь 4, 3 гэсэн хөтөлбөр рүүгээ шилжих шилжилтийг дахиж бэлтгэх, сурах бичгийг нь бэлтгэх, сургалтын шинэчлэлтийг ханган зохион байгуулах энэ чиглэлд төвлөрүүлэх ёстой гэж ингэж боддог.

Энэ Кембрижийн хөтөлбөрийг эсэргүүцээд байгаадаа биш, харин Кембрижийн хөтөлбөрийг хувийн хэвшлийн суурин дээр тулгуурласан, энэ чиглэлд нь илүү түлхүү хөгжүүлэх ийм чиглэлүүд байвал одоо бодох зайлшгүй шаардлагатай ийм зүйл. Энэ дээр бүр их тодорхой хариулт өгөөч. Энэ бодлогыг хэн тодорхойлчихсон юм бэ. Улсын Их Хурлаас батлуулсан ямар бодлого байна вэ. Энэ Монгол Улсын боловсролын сургуулийг  Кембрижийн хөтөлбөртэй нийцүүлж уялдуулах асуудлыг энэ бага, дунд боловсролын стандарт сургалтын хөтөлбөрийг, стандарт сургалт хөтөлбөрийг Кембрижийн олон улсын стандарттай тэр уялдуулах багш бэлтгэх сурах бичгийг шийдэх гэсэн ийм агуулгаар хийгдээд байгаа юм. Ингэнээ гэсэн бодлогыг хэн тодорхойлсон юм. 

Монгол Улсын Их Хурлаас гаргасан шийдвэрийн баримт бичиг нь хаана байна вэ. Энийг бүр одоо нэхэл хатуутай асууя.

Д.Дэмбэрэл: -Тэр түрүүн Ганхуяг гишүүний асуулт дутуу байсан юм уу. Зоригт сайд хариулах юм уу. За дараа нь. Зоригт сайд хариулах юм уу Ганхуяг гишүүний. Товчхон хариулъя.

Даш.Зоригт: -Газрын тосны үйлдвэрийн хойноос бол бид нар хөөцөлдөж байгаа. Өнөөдөр гэхэд Засгийн газрын хуралдаанаар хэлэлцлээ. Засгийн газрын хуралдаанаар бол 34 хувь уу, 51 хувь нь төрийн оролцоо жишээлбэл Дорнодын үйлдвэр дээр байх уу, үгүй юу гэдэг асуудлыг авч хэлэлцээд 34 хувиас доошгүй байх нь зүйтэй гэдгээ хэлэлцээд баталчихлаа. Одоо бол яаралтай энэ 5 сардаа багтаагаад хувийн хэвшлийн оролцоотой компаниудыгаа сонгон шалгаруулаад танилцуул гэдэг үүргийг Төрийн өмчийн хороондоо өгсөн.

Энэ техник, эдийн засгийн үндэслэлийн бэлтгэлийн ажил зэрэг ажлуудыг бас авч үзлээ. Засгийн газрын хуралдаанаар бас Дарханы үйлдвэрийн асуудлын талаар бас тодруулж лавлаж бид нар бас ярьсан. Дарханы үйлдвэр дээр ч гэсэн одоо бид нар ажлыг түргэтгэх талаар арга хэмжээ авч байна. Хувийн хэвшлийн компаниуд бас тийшээ орж байгаа. Томоохон. Дээрээс нь төрийн оролцооныхоо асуудлыг Төрийн өмчийн хороон дээр эцэслэж байгаа. 

Тэр Дорнодын үйлдвэр дээр бид нар өөрийнхөө дотоодын нөөцөөр оролцоно. Дотоодын газрын тосоор. Тэгээд нэг зүйлийг хэлэхэд бид нар дотоодоос олборлох газрын тосны түүхий газрын тосныхоо хэмжээг ...(минут дуусав)
Д.Дэмбэрэл: -Чингэлтэй дүүргийн зарим иргэд Улсын Их Хурлын гишүүн Д.Зоригтын урилгаар Улсын Их Хурлын чуулганы үйл ажиллагаатай танилцаж байна. Иргэдэд ажлын амжилт, сайн сайхныг хүсье. (алга ташив)
Боловсролын сайд хариулна. Кембрижийн. Шадар сайд байж байсан яасан.

Ё.Отгонбаяр: -Гончигдорж гишүүний асуултанд хариулъя. Манай салбарын мастер төлөвлөгөө гэж батлагдсан байдаг. Тэгээд тэр мастер төлөвлөгөөн дээр бол Монгол Улсын боловсролын стандарт хөтөлбөрийг олон улсын жишигт хүргэх гэсэн ийм зорилт заагдсан байдаг. Энэ зорилтын хүрээнд бид нар судалгаа хийж үзээд, 2 үндсэн стандарт байна. Женевийн стандарт, Кембрижийн стандарт гэж. Тэгээд эндээс бол үндэсний боловсролын тогтолцоогий нь хүлээн зөвшөөрч, үндэсний агуулгыг нь зөвшөөрдөг Кембрижийн стандартыг бол өөрсдийнхөө үндэсний ерөнхий боловсролын стандартын шинэчлэлийн чиг баримжаа болгож авъя гэж ингэж шийдээд Засгийн газар дээр энэ хөтөлбөр нь батлагдаад, үйл ажиллагаа нь явагдаж байгаа нь ийм учиртай юмаа.

Кембрижийн олон улсын ерөнхий боловсролын стандарт гэдэг нь хамгийн гол нь одоо юу гэдэг юм. 9 дүгээр анги төгссөн хүүхэд математикийн хичээлээр ийм хэмжээний мэдлэгтэй байх ёстой. Физикийн хичээлээр ийм хэмжээний мэдлэгтэй байх ёстой. Химийн хичээлээр ийм хэмжээний мэдлэгтэй байх ёстой гэж заасан стандартыг л бид нар хэлж байгаа. 

Тийм болохоор зэрэг одоо үндэсний 31 лаборатори сургуулиуд дээр явж байгаа 5, 9, 10 дугаар ангид явж байгаа хичээлүүд бол шинэ сургалтын арга зүйгээр энэ математик, хими, физик, биологи, англи хэл гэсэн ийм байгалийн шинжлэх ухаан гэсэн энэ хичээлүүд дээр энэ стандартууд явж байна.

Тэгээд багш нарын мэргэжлийг дээшлүүлэх зардал, энэ шинэ стандарт нэвтрүүлэхтэй холбогдсон зардал гэдэг бол үндсэндээ багш нарын мэргэжлийг дээшлүүлэх тогтолцооны нэг хэсэг, тогтолцооны үндсэн хэсэг болж байгаа, Багшийн ордон энэ сард ашиглалтанд орно. Тэгэхээр зэрэг багш нарын мэргэжил дээшлүүлэх институтийг байгуулаад, энэ ордны харьяа олон улсын лаборатори сургууль үндэсний лаборатори сургуулиуд үйл ажиллагаа явуулахаар төлөвлөж байгаа юм.

Д.Дэмбэрэл: -Гончигдорж тодруулъя.

Р.Гончигдорж: -Би тодорхой асуулаа шүү дээ. Сая Боловсролын тухай хуулинд оруулсан нэмэлт өөрчлөлтөөр 5-ыг нэмэх нь 4, 3 гэсэн энэ рүү шилжих шилжилтийг хангахтай холбогдсон үйл ажиллагаа чинь яг энэ чинь 2013 оны 1 сарын 1-нээс энэ хуулиа 2013 оноос хуулиа хэрэгжүүлж эхэлнэ гэсэн шүү дээ. Энэнтэй холбогдсон үйл ажиллагаа чинь хаана байна вэ. Энд гаргаж байгаа зардал чинь. Энийгээ Кембрижтэй хольж болохгүй ээ. 

Хоёрдугаарт нь багш нарын мэргэжил дээшлүүлэх төв нь зайн сургалтын ажиллах боломжийг бүрдүүлэх гээд Монгол улсын бүх багш нарт харьяалагдсан зүйл дээрээ 0.8 тэрбум буюу 800.0 саяыг төлөвлөсөн мөртлөөсөө энэ Кембрижийнхээ хөдөлмөрийн асуудал руу болохоор зэрэг багш бэлтгэх явцаа 40 хувьд хүргэж, 1.5 тэрбум төгрөг зарцуулна гэж байгаа байхгүй юу. Энэ чинь бодлого юм уу л гэж асууж байна. Энэ чинь бодлого юм уу.

Монгол Улсын нийт багш нар өнөөдөр боловсролоо дээшлүүлэх, ялангуяа энэ зайны сургалтын боломжийг бүрдүүлэх, сургуулиудыг зайны сургалтанд хангахтай холбогдсон интернетжүүлэх, энэ зардлууд дээр чинь бол маш өчүүхэн зардлууд тавигдаж байгаа байхгүй юу... (минут дуусав)
Д.Дэмбэрэл: -Отгонбаяр сайд.

Ё.Отгонбаяр: -Гончигдорж гишүүний асуултанд хариулъя. Кембрижийн стандарт гэдэг бол элит сургалтын асуудал бишээ. 2014, 2015 оны хичээлийн жилд нийт. 

Р.Гончигдорж: -7 сургууль дээр 5.8 тэрбум төгрөг тавьж, ... тэнд чинь хамгийн шилдэг хүүхдүүдийг сургаж...

Ё.Отгонбаяр: -Олон улсын хөтөлбөртэй сургууль үндэсний лаборатори сургууль гэдгийг та буруу ойлгоод байнаа. Үндэсний лаборатори сургууль 2014, 2015 оны хичээлийн жилд сургалтын шинэ стандартанд шилжихийн тулд багш нараа сургах зориулалтаар бий болж байгаа 31 сургууль байгаа юмаа. Олон улсын лаборатори сургууль гэдэг бол цаашдаа хос хэлний хөтөлбөртэй сургууль Монгол Улсад үйл ажиллагаагаа явуулахад сургалтын хөтөлбөрүүдийн зааг, ялгаа тохирцыг шалгах зорилготой ийм цөөхөн тооны сургууль байгаа юм.

Р.Гончигдорж: -Би наад сургуулийн асуудлыг би өөрөөс чинь арай илүү мэднэ за юу. Та намайг буруу ойлгож байна гэж яриад байх юм байхгүй шүү... Гэхдээ унаган мэргэжил, унаган практикаа хүнээр доромжлуулахгүй шүү....

Ё.Отгонбаяр: -Би таныг. Гончигдорж гишүүн ээ, тэр олон улсын лаборатори сургууль гэдэг бол нэг ангид 2-оос дээш бүлэг авдаггүй. Нэг ангид суух хүүхдийн тоог 20-иод хязгаарладаг. Цэвэр туршилтын сургууль явж байгаа юм. Тэр бол элит сургууль биш. Тэнд сурч байгаа хүүхдүүдийн 8 хувь нь гэр хорооллоос явж байгаа. Мөнгөний бололцоо байхгүй, авьяаслаг хүүхдүүдийг оруулах үүд хаалгыг нь нээж байгаа хэлбэр гэж бас ойлгож болно. Шударга ёс талаасаа.

Энэ багш нарын мэргэжлийг дээшлүүлэх зайны сургалт гэдэг бол том бүтцийн нэг хэсэг шүү дээ. Шинэ зууны боловсрол төсөл гээд Их Хурлаар бид нар батлуулаад энд бүх сургуулиудад интернетийн сүлжээтэй танхим хийж байгаа. Тэгээд тэрэн дотор тэрний агуулгыг л бий болгоход тавьж байгаа хөрөнгө байхгүй юу. Энд бол их хэмжээний хөрөнгө шаардагдана. 

Р.Гончигдорж: -...элит сургууль гэж авьяаслаг хүүхдүүдийн...

Ё.Отгонбаяр: -2014, 2015 оны хичээлийн жилд Монгол Улсын ерөнхий боловсролын сургуульд сурч байгаа 500 мянган хүүхэд шинэ стандартад хичээллэх бололцоог бий болгохын тулд хийгдэж байгаа ажил аа. Энэ Кембриж гэдэг үг тавьчихаар нь та гадаад гэж ойлгоод байх шиг байна. 

Р.Гончигдорж: -Авьяаслаг хүүхдийг чинь ангийн дотор байлгаж байж үзэл суртал болгож тэр анги, тэр бүрэлдэхүүн сая...  Авьяаслагуудыг нь салгаж авчихаад ямар ... ялгаж байгаа биш энэ чинь сургалтанд монгол сургалт тэгж явсан юм. Чадалтай хүүхдүүдээ бусад хүүхдийнхээ хамтаар тэгээд сургуулийг нь... ялгаж авчихаад тиймээ. Тэр төлбөрийн чадварын асуудал нь энд хамаарахгүй нэг тийш нь. Энийг чинь ... гэж байгаа байхгүй юу. Монгол сургууль .... тэр хүүхдүүдийг ... бусад хүүхдүүдийг тийш нь шилж авдагийг чинь... (микрофонгүй ярьсан)
Д.Дэмбэрэл: -За ойлголоо. Ламбаа гишүүн асуултаа тавья.

С.Ламбаа: -Сая Гончигдорж гишүүн бас асуулаа л даа. Би энэ мэргэжил дээшлүүлэх багш нарын мэргэжил дээшлүүлэх асуудлыг тэр одоо тавьсан төсвийнх нь хэмжээ ямар харьцангуй өөр өөр тавьчихсан юм бэ л гэж асуух гэж байсан юм л даа. Сая Гончигдорж гишүүн бас асуулаа. Энэ багш нарын мэргэжил дээшлүүлэх гэдэг дээр болохоор нэг 0.8 тэрбум тавьчихсан мөртлөө зөвхөн гадаадаас нэг 10 Нобелийн шагналтай хүнийг урьж ирж лекц уншуулахад 2.0 тэрбум гээд тавьчихсан байх юм. Хүн ойлгоход бол бэрх л байна шүү дээ.

Монголын багш нарынхаа мэргэжил дээшлүүлэх дээр 0.8 тэрбум гэчихээд тэгээд 0.8 гэчихээд нөгөө Нобелийн шагналтай 10 хүн авчирахад 2.0 тэрбум төгрөгийг зарнаа гээд тавьчихаар энэ ямар бодлого юм бол доо гэж ойлгогдоод байгаа юм зүгээр энгийн үнээр. Тэр эрүүл мэндийн салбар дээр 5-хан юм тавьсан байна л даа. Тэр төрийн албан хаагчдын нэгдсэн эмнэлгийн барилгыг дуусгана гэдэгтэй нийлээд 5 шүү. Нэг 4-хөн юм байх юм. Тэгээд бас л одоо энэ манай энэ улсууд ер нь юу бодож хийгээд байгаа юм бэ энэ. 

Одоо нянгийн мэдрэг чанарыг тодорхойлох төв эмнэлэг тусгай мэргэжлийн төв 4-ийг барина гэсэн мөртлөө 0.5 тэрбумаар барьдаг юм уу. 4 том төвийг. Би мөнгийг нь асууж байна шүү. Хөгжлийн хорооныхноос. Ийм 4 том төв эмнэлэг тусгай мэргэжлийн төвийг барина гэчихээд гадаад эх үүсвэр нь 0.5 тэрбум гэнээ. Одоо 0.5 тэрбумаар 4 том эмнэлэг барьчихдаг бол мөн балрах юм байна л даа. Танай оношлогоо эмчилгээний төв 65 сая шүү дээ. Доллараар. 

Тэгээд ер нь бол энэ урд талд очоод харахаар энэ лабораторийн тоног төхөөрөмж гэдэг дээр та нар бас л 50-иас доошгүй хувиар тоног төхөөрөмжийн шинэчлэлийг хийнэ гэсэн мөртлөө 0.5 тэрбум гэнээ. Юу тавьж байгаа юм бэ энэ одоо. Тэгээд гадаад эх үүсвэр нь 1.0 тэрбум. Монголын эрүүл мэндийн салбарын 2012 оны төсөв дээр байж байгаа тоног төхөөрөмжийн зардал чинь 26 тэрбум шүү дээ. Тэгээд одоо 0.5 тэрбум төгрөгөөр лабораторийн тоног төхөөрөмжийн шинэчлэлийг 50-иас доошгүй хувиар сайжруулах юм гэнэ шүү дээ. Яаж ойлгох вэ энийг ер нь бол. 

Тэгээд энэ ард бичсэн зорилт, эрүүл мэндийн зорилт нь ч ямар одоо Их Хурлынхныг хуурч байгаа юм уу, яаж байгаа юм. Эмнэлгийн жишээлэх юм бол сувилагчийн тоог нэмэгдүүлэх чиглэлээр ажиллана гэнээ. Тэгсэн мөртлөө ард талд нь сувилагч мэргэжлээр элсэгчдийн тоог нэгдүүлж ажиллана гэж байна л даа. За нэмэгдүүлж гэж байгаа юм байлгүй дээ. Ийм хариуцлагагүй юм яаж хийж байнаа. Шинэтгэлийн хорооныхон. Эрүүл мэндийн яам энэ өгүүлбэрийг зохиож өгдөг юм уу, та нар хийдэг юм уу. 2013 онд нэг оношлогооны төв барих юм байна. 

Тэгээд нэг эрүүл мэндийн нэг цахим картанд шилжих юм байна. Тэгээд нэг түргэн тусламжийн машиныхаа тоог нэмэх юм байна. Ерөөсөө бодлого алга байна шүү дээ. Шинэчлэлийн бодлого гэж нэг юм. Тэгээд мөнгө нь ерөөсөө юу ч байхгүй. Ийм хөрөнгө оруулалтаар эмнэлгийн тоног төхөөрөмжийг 2013 онд сайжруулна гэвэл одоо Хүрэлбаатар сайд зөвшөөрч байгаа юм уу эд нарыг. Тэгтэл одоо бид нар чинь 2013 онд хэдэн эмнэлэг ашиглалтанд орох билээ. Маш олон эмнэлгүүд ашиглалтанд орно шүү дээ. Тэр бүхнийг чинь тоног төхөөрөмжөөр хангана гэсэн зорилт тавьж байгаа шүү дээ Эрүүл мэндийн яам. Тэгэхэд 0.5 тэрбумаар л хангах юм байна л даа. Энийг юу гэж ойлгох вэ. Энэ дээр нэг тайлбар өгөхгүй юу гэж асуух гэсэн юм.

Н.Энхболд: -Отгонбаяр сайд хариулах уу. Хүрэлбаатар сайд бэлтгэж байгаарай.

Ё.Отгонбаяр: -Багш нарын мэргэжил дээшлүүлэхтэй холбоотой тавигдсан зардал нөгөө зайны сургалтын холбоотой тавигдсан болохоор ийм бага мөнгө харагдаж байгаа юмаа. Тэр Нобелийн шагналтай профессорууд дээр лекц уншуулах гэдэг нь дээд боловсролыг чанаржуулах чиглэлд Засгийн газрын үйл  ажиллагааны хөтөлбөрт тусгагдсан чиглэлээр хийгдэж байгаа зүйл ээ. Ерөнхий боловсролтой хамаагүй ээ гэж хэлэх гэсэн юм.

Н.Хүрэлбаатар: -Ламбаа гишүүний асуултанд хариулъя. 2012 оны 2 сарын эхээр Эрүүл мэндийн яамнаас Шинэтгэлийн хороо руу санал явсан. Бид 2013 онд 33 ажил хийе гэж санал явсан байгаа. Нийт өртөг нь бол 87 тэрбум байж байгаа. Тэгэхээр энэ бол бас нэлээн олон ажлуудыг төлөвлөж оруулсан байгаа. Энд тусгагдсан зүйлүүд маань бас хангалтгүй байна гэж таны хэлж байгаа саналтай нэг байна.

Н.Энхболд: -Ламбаа гишүүн тодруулъя.

С.Ламбаа: -Би Шинэтгэлийн хорооныхноос л асуумаар байна л даа. Энэ мөнгөнийхөө юмыг нэг бодоод үзээч. 50-иас доошгүй хувиар тоног төхөөрөмжийн зардал юмыг нэмэгдүүлнэ гэхээрээ 0.5 тэрбум төгрөг байдаг юм уу л гэж асуугаад байна шүү дээ. Ийм хариуцлагагүй юм одоо яаж хийж оруулж ирж болж байнаа. 

Ерөөсөө эрүүл мэндийн салбар дээр байж байгаа мөнгийг нь бүгдийг нь нэмээд үзэх юм бол одоо ер нь бол 6, 7-хон тэрбум л байна шүү дээ. Тэгээд одоо энүүгээр саяын одоо Хүрэлбаатарын хэлж байгаа тэр олон ажлуудыг 87 тэрбумын ажлыг энэ 7, 8 тэрбумаар хийх юм уу хаашаа юм бэ. Үндсэн чиглэл гэдэг чинь одоо ингэж боловсрогддог болсон юм уу. 

Сая Хүрэлбаатар хэлж байна шүү дээ. 87 тэрбум байх ёстой юм яагаад ийм болчихсон юм бол ухааны юм ярих гээд байна шүү дээ. Хоорондоо ямар ч хэлхээ холбоогүй ажилладаг юм уу та нар чинь. 

Н.Энхболд: -Шүүмжлэл гэж үзэх үү Ламбаа гишүүн ээ. Шүүмжлэл гэж үзэх үү. Зориг дарга хариулъя.

Л.Зориг: -Ламбаа гишүүний асуултанд хариулъя. Бидэнд бол энэ Эрүүл мэндийн яамнаас 2013 оны үндсэн чиглэлд тусгах зорилтууд гээд тодорхой жагсаалт ирсэн. Үнэхээр их хөрөнгө мөнгө шаардсан ийм ажлууд бол байсан нь үнэн. Энийг бид Сангийн яамнаас бидэнд ирүүлж байгаа төсвийн хүрээний мэдэгдэл, салбар бүрийн төсвийн хязгаарт бол багтааж энийг хянасан. Энэ бол яг одоо яамныхаа нөхдүүдтэй яриад тохиролцоод ингээд хянасан нь үнэн.

Энд тавигдсан хөрөнгө мөнгө бүрэн хүрэлцэхгүй байж магадгүй. Тийм учраас энэ дээр бид тэрийг бүрэн ингэж энэ 0.5 тэрбумаар ингээд шийднээ гэсэн юм бишээ. Тодорхой жишээнүүд хэлье л дээ. Шинээр байгуулах нийгмийн эрүүл мэндийн төвийг шинэчлэх, төв байгуулах энэ асуудал бол улсын төсвөөс 4.5 тэрбум төгрөг тавьсан байгаа. Нийгмийн эрүүл мэндийн төвүүд дээр. Лабораторийн тоног төхөөрөмжийг шинэчлэх дээр бол гадаад эх үүсвэрээр 1.0 тэрбум, улсын төсвөөс 0.5 тэрбум. 

Бусад одоо парк шинэчлэх янз бүрийн автомашин, бусад үйл ажиллагаа, гэмтлийн эмнэлэг.

С.Ламбаа: -...хичнээн одоо нийт дүнгээрээ...

Л.Зориг: -Тиймээ тийм. Тэр бол 80 хэдэн тэрбум төгрөг угаасаа энд бол тавих тийм эх үүсвэр, хөрөнгө байхгүй гэдэг асуудал дээр бид ярьж байгаа байхгүй юу. Нийтдээ бол одоо тоног төхөөрөмж, энэ хөрөнгө оруулалтын зардалд бол Сангийн яамнаас бидэнд өгсөн дээд хязгаар бол 600 тэрбум төгрөг. Энэнээс бол илүү хэтрүүлж болохгүй ээ гэсэн ийм төсвийн хүрээний хязгаарт бид баригдаж, юмаа салбар болгонд хуваарилж хийж байгаа.

Тийм учраас энд тавьсан хөрөнгө бол бүх асуудлыг шийдэх мөнгө бишээ. Өөр эх үүсвэрүүд гадаад, дотоод янз бүрийн эх үүсвэрүүдийг бид хайх болноо. Ийм л зүйл хариулах байна.

Н.Энхболд:  -Ц.Батбаяр гишүүн асуултаа тавья.

Ц.Батбаяр: -Баярлалаа. Энэ үндсэн чиглэл чинь нэг шаблом байдаг юм уу үгүй юу. Би одоо үндсэндээ Их Хуралд ороод 4 жил боллоо. Нэг л шабломоор л тоогий нь өөрчлөөд л тэгээд ийм л юм тавиад байна гэж би бодож байгаа юм. Ийм л шаблом байдаг гэж би ойлгох нь л дээ. 

Тэгээд энэ шаблом чинь өнөөдрийн одоо Монгол Улсын хөгжлийн эдийн засагтай уялдаж өөрчлөгдөх тийм нөхцөл бололцоо байдаггүй юу нэгдүгээр асуудал. 

Хоёрдугаар асуудал би одоо бас хэлж явдаг. Нийслэл Улаанбаатар хотын хөгжлийн юман дээр ер нь юм бараг алга байх юм. Хоёр дэд станц барина, нэг хэдэн км, 60 хэдэн км зам тавина. Энэ Улаанбаатар хотын чинь агаарын бохирдлыг бууруулах, одоо гэр хорооллыг инженерийн шугам сүлжээнд холбох гээд маш том ажлууд байдаг шүү дээ. Энэ чинь уялдаа холбоо ер нь төлөвлөгөөнд чинь орохгүй юм уу. Хот өөрөө тусдаа төлөвлөгөөтэй яваад байгаа юм уу.

Уг нь бол би цуг л явж байна гэж бодоод байгаа юм л даа. Тэгэхээр энэ төлөвлөгөөнд одоо 4 жил дараалан орж байна л даа. Энэ аж үйлдвэрийн парк гээд бараг 4 жил ч биш дээ. Одоо 1996 оноос хойш л би сайн мэдэх юм байна. 1996 оноос өдийг хүртэл тэгээд л их парк байгуулсан юм байхгүй, тэгээд жил жилийн төлөвлөгөөнд тусгагддаг. Нөгөө намуудын мөрийн хөтөлбөрт мөн одоо аж үйлдвэрийн парк хөгжүүлж өгнөө ёстой гээд л явдаг. Одоо энэ жил дахиад л энд нь ороод ирчихэж. Энийг яах ёстой юм бэ.

Гуравдугаарт нь тэр 100 мянган айлын орон сууц хөтөлбөрийг барихад төрөөс ямар дэмжлэг үзүүлэх гээд байгаа юм бэ. Энэ барилгын компаниуддаа. Барилгын үйлдвэр эрхлэгчиддээ. Зүгээр дэмжинэ дэмжинэ, орон сууц барина гээд хэлснээр баригддаггүй л байхгүй юу. Наадахыг чинь би бүр хагас хугас мэднэ л дээ. Тэгэхээр энэ чиглэлээр ер нь төр ямар бодлого барих гээд байгаа юм бэ. 

Дараагийн тавдугаарт нь энэ хөрсний, гэр хорооллын хөрсний бохирдлыг бууруулна гэж байна. Хөрсний бохирдлыг бууруулахын тулд одоо бохирын шугамыг л татна гэж би ойлгоод байгаа шүү дээ. Тэгэхээр энэ та нарын энэ дотор орж ирчихсэн юман дээр чинь төдөн км бохирын шугам татна гэсэн юм алга байх юм. Тэгээд яаж бууруулах гээд байгаа юм. Гэр хороолол байгаа цагт жорлон байна, муу усны нүх байна. Тэгээд тэрийг иж бүрэн техникийн шинэчлэл хийхгүйгээр бууруулна гэдэг ойлголт байхгүй шүү дээ.

Тийм учраас энэ чиглэлүүд дээр ямар бодол санаанууд байгаа вэ. Дээрээс нь энэ Улаанбаатар хотын хөгжилтэй энэ Монгол Улсын хөгжилтэй нийслэлийн хөгжил уялдаж байгаа юм уу, уялдахгүй байгаа юм. Хоёр тусдаа газар байгаад байгаа юм уу. Уг нь бол энэ хоёр уялдаж явж байж өнөөдөр монгол Улсын нийслэл хөгжих ёстой гэж би ойлгоод байгаа шүү дээ. 4 жил би лав ийм тоо харлаа. Урд нь 15 жил бас нэг тоо харсан. Энэ хөгжлийн бодлого гэдэг бол үндсэндээ нягт уялдах ёстой л гэж би  ойлгоод байгаа шүү дээ.

Тэгээд түрүүн Зориг дарга хэлж байсан. Одоо хот төлөвлөгөө хийж байгаа гэсэн, одоо хараахан дуусаагүй байна гэж байсан. Энэ дээр танайхан санал бодлоо өгөөд, танай мэргэжилтнүүд ороод, танайхаас бас баг хамтарсан ажлын хэсэг гараад, энэ чиглэл дээр ямар бодол санаа байгаа вэ. Энэ тал дээр бас тодорхой хариултуудыг өгөөч.

Тэгээд терминаль байгуулна гээд бас л ухаандаа 3 жил явлаа. Энэ 2011 оны үндсэн чиглэл чинь ер нь биелсэн юм уу. Би бол ноднин бас яг үндсэн чиглэл хэлэлцэж байх үед тэгж байсан. Тэгээд энэ чинь одоо болохгүй байнаа, энэ чинь биелэхгүй байнаа, зүгээр нэг цаас гаргаад дуусч байнаа гэсэн ийм юм хэлсэн. Энэ дээр тодорхой хариултуудыг өгөөдөхөөч.

Н.Энхболд: -Зориг даргаас эхэлье.

Л.Зориг: -Үндсэн чиглэл бол Улсын Их Хурлын тогтоолоор батлагдсан, өөрийн гэсэн тийм загвартай, схемтэй. Яг тэр энэ хүснэгтэн загвар ямар хичнээн бүлэгтэй байх юм, ямар одоо энэ бүлгүүд нь ямар асуудлуудыг хамрах юм бэ гэсэн ийм зүйлүүдийг бол Улсын Их Хурлын тогтоолоор батлаад өгчихсөн ийм загвар байдаг. Энийг бол бас сүүлд нь 2 удаа өөрчилж шинэчилсэн байгаа. Энд бол юуны өмнө энэ урт, дунд хугацааны ийм бодлогын баримт бичгүүдтэй уялдсан байдал, тэгээд хөрөнгийн эх үүсвэр, хариуцах байгууллага, тэгээд хүрэх үр дүн гэсэн ийм зүйлүүдийг бол сүүлд Их Хурлын тогтоолоор нэмж өгсөн байгаа.

Ингээд энэ одоогийн байгаа энэ зорилт арга хэмжээ шалгуур үзүүлэлт, хүрэх үр дүн, хөрөнгийн хэмжээ энэ хариуцах байгууллага нь бол яг энэ хамгийн сүүлийн загвараараа байж байгаа. Тэгэхээр бол шаардлагатай бол бид нар бас энд өөрчлөлт оруулнаа гэж ингэж хэлэх байна.

Нийслэлийн ерөнхий төлөвлөгөөг боловсруулах асуудал бол манай хороо оролцож байгаа. Манай хорооноос энэ чиглэлээр одоо яг хот байгуулалт хариуцсан салбарын асуудал хариуцсан хүмүүсүүд бол нийслэл дээр очиж энэ шинэ гарч байгаа ерөнхий төлөвлөгөөний хэлэлцүүлгэнд оролцож хамтарч ажилласан. Тэгээд бидний санал бол хотын шинэ суурьшлын бүсүүдийг бол энэ ерөнхий төлөвлөгөөнд тодотгоогүй, оруулаагүй байнаа. 

Тийм учраас одоо энэ аж үйлдвэрийн бүсүүдээ гаргах, энэ урд Төв аймгийн нутагт шинэ суурьшлын бүс байгуулах, Багануур гэх мэтийн одоо энэ хотхонуудыг байгуулах асуудлыг цогц, энэ хамтад нь шийдье гэсэн ийм санал өгөөд ингээд яриад явж байгаа. 

Ер нь бол нийслэл хотын ажил бол асар их байгаа. Энэ дээр бид Сангийн яам, манай хорооноос барьж байгаа нэг бодлого бол нийслэлийн орлогыг өөрт нь үлдээж, тэр хөрөнгө орлогоор нь нийслэлийнхээ төсвөөс ажлаа хийх нь зүйтэй юмаа гэж ингэж маш их хөрөнгийг бол урд онуудад төвлөрсөн төсөвт татдаг байсныг бол одоо бол нийслэлийн төсөвт нь, орлогод нь үлдээж байгаа. 

Тэгэхээр бол нийслэл өөрөө бол энэ Иргэдийнхээ хурлаар энэ арга хэмжээ юмнуудаа бол одоо ингээд үндсэн чиглэл юмаа хэлэлцээд батлаад явах байхаа гэж би ингэж бодож байна.

Аж үйлдвэрийн паркийн хувьд бол үнэхээр нэлээн олон жил ярьж байгаа. Хэд хэдэн газар парк байгуулна гээд ингээд энэ асуудал бол нэг мөр болж шийдэгдэж чадаагүй байгаа. Бид өнгөрсөн жилээс эхлээд аж үйлдвэрийн парк байгуулах асуудлаар холбогдох судалгааны байгууллага, мэргэжлийн улсуудаар захиалга, судалгаа хийлгэсэн. Тэгээд энд эхний ээлжинд бол Багануурын аж үйлдвэрийн паркийг эхний ээлжинд барья. Дарханд бол бас аж үйлдвэрийн парк байгуулах нь зүйтэй юм байнаа гэсэн энэ хоёр асуудал дээр бол бид нэлээн тогтож ярьж байгаа. Хотын ойр орчмын хувьд.

Дээр нь Сайншандын хүнд аж үйлдвэрийн парк бол мэдээж одоо энэ Засгийн газрын, Их Хурлын тогтоолтой учраас энэ асуудал бол орноо гэж санаж байна.

Хөрсний бохирдлыг бууруулахын тулд юу хийх вэ гэдэг асуудал байна. Тэгэхээр бол энэ үндсэн чиглэлийн маань 31 дүгээр хуудсанд байгаа л даа. Шинэ бүтээн байгуулалтын хөтөлбөрийн хүрээнд агаарын бохирдлыг бууруулах, ногоон байгууламжийг нэмэгдүүлэх, гэр хорооллын энэ хөрсний бохирдлыг бууруулахын тулд энд нэлээд ажлуудыг хийхээр төлөвлөж байгаа. Ялангуяа энд бол ариун цэврийн байгууламжийг сайжруулах, энэ гэр хорооллын, зуслангийн энэ нүхэн жорлонгуудыг одоо шинэчилж сайжруулах ажилд улсын төсвөөс 6 тэрбум төгрөг, ингээд нийтдээ 10 мянга орчим ийм ариун цэврийн байгууламжуудыг бол орчин үеийн ийм болгож, хөрсний бохирдлыг бууруулах ийм ажлыг хийхээр төлөвлөж байна.

Барилгын компаниуд, барилгын материалын үйлдвэрүүдийг дэмжих чиглэлээр ямар арга хэмжээ авч байна вэ гэдэг би Зам тээвэр, барилга, хот байгуулалтын Төрийн нарийн бичгийн дарга хариулах байхаа гэж санаж байна.

Н.Энхболд: -Бат-Эрдэнэ дарга 100 мянган айлын орон сууцтай холбоотой асуудлаар хариулт өгье. 

Ж.Бат-Эрдэнэ: -Тэгэхээр 100 мянган айлын орон сууцыг ер нь бол төр бид нар өөрсдөө ингээд барих биш ер нь хувийн хэвшлийн компаниуд, барилга барих гэж байгаа төлөвлөлтийг нь хийчихсэн, хамрагдчихсан, ерөнхий төлөвлөгөөнд хамрагдчихсан ийм компаниуд дээр түшиглэж байгаа л даа.

Тэгэхээр энэ компаниудын бололцоог бид нар Улаанбаатар хот болоод бусад хотууд дээр судлаад, аль аль компаниуд, хаана, хэдэн айлын орон сууц барихаар, ямар хороолол төлөвлөчихсөн байж байгаа, газар нь хэн дээр олгогдчихсон, хэдээс хэдэн онуудад барих гэсэн энэ судалгаануудыг нь гаргаад, энийгээ бол 100 мянган айлын орон сууц гэж нэрлээд энэ дотроо энэ компаниудыг хамруулсан. Ингээд энэ судалгаан дотроосоо энэ компаниудад ямар ямар техникийн нөхцөлүүд өгөгдөж байгаа.

Нэгдүгээрт, мэдээж техникийн нөхцөлийг нь өгөх тал дээр дэмжлэг үзүүлье. Хоёрдугаарт, ямар ямар дэд бүтэц очих ёстой юм. Төв магистраль шугамууд нь хаагуур явж байгаа юм. Хаана, яаж очих ёстой юм бэ гэдэг тал дээр нь бол одоо техник талаасаа дэмжлэг үзүүлье. Дэд бүтэц талаасаа дэмжлэг үзүүлье гэж байгаа юм. 

Энэ дэд бүтэц дээр бид нар бол энэ жил 400-гаад тэрбум төгрөг бол тооцоолж гаргасан. Энэ 400-гаад тэрбум төгрөгнийхөө дэд бүтцийг санхүүжүүлэхээр хөгжлийн банкинд бол олгочихсон байгаа. Одоогоор нэг 100-гаад тэрбум төгрөгний хэмжээнд ажлууд нь бол эхлэхээр эхнээсээ гэрээ тендер юмнууд нь хийгдээд явж байгаа юмаа.

Нөгөөтэйгүүр энэ компаниуддаа бол цаашлаад бас өөрснийх нь, хэрвээ өөрсдөө барьчихсан байгаа дэд бүтэц байна. Зарим нэг компаниуд дээр бол байгаа. Өөрсдийнх нь барьсан дэд бүтэц. Энэ нь бол зайлшгүй төлөлтийн дагуу барих шаардлага нь гараад, одоо улсаас хийх ёстой байсан дэд бүтэц, шугам сүлжээг бол өөрсдөө хийчихсэн байж байгаа. Тэгвэл энийг нь бид нар бас судалж үзээд, энэ нь улсын хийх ёстой магистраль том шугам байгуул, энийг бол өөрсдийн санхүүжилтээр бол өөрсөндөө эргүүлж авъя гэсэн ийм төлөвлөлт орж байгаа.

Нөгөөтэйгүүр зүгээр санхүүжилтийн хувьд дэмжлэг үзүүлье гэсэн ийм төлөвлөлт байгаа. Санхүүжилтийн хувьд бол бид нар тухайн одоо том хэмжээний хотхон байгуулах нөхцөлд бол санхүүжилтийг нь хөгжлийн банкнаас санхүүжүүлье гэсэн ийм санаа бол орсон. Эхнийх нь бол жишээ нь Яармагийн гүүрний хажуу талын хороолол дээр бол 1500-гаад айлын орон сууцан дээр дэмжлэг үзүүлье. Цаана нь бол орон сууц санхүүжилтийн корпораци дээр барилга дээр дэмжлэг үзүүлье гээд ингээд нэг 50 тэрбум төгрөг бол уг нь хөгжлийн банкин дээр суулгаад, судалгааныхаа хэмжээнд бол явж байгаа.

Н.Энхболд: -Баярлалаа. Батбаяр гишүүн тодруулъя гэж байна.

Ц.Батбаяр: -Тэгэхээр энэ хүний амьдралын хамгийн гол хэрэгцээ орон сууц л даа. Хүн орон сууцны хэрэгцээ хангагддаггүй юм шиг байгаа юм л даа. Тэгээд айл өрх, үр хүүхэддээ хүртэл орон сууц авч өгөх асуудлаас гээд л байнга л нэмэгдэж байдаг. Тэгэхээр би яг энэ дээр та сая хэллээ л дээ. Төрөөс одоо тодорхой хэмжээний дэмжлэг үзүүлэх гэж байна гэж. 

Энэ төслүүд дээрээ монгол төрийн баталгаагаа хурдан гаргаж өгөөч. Тэгээд бид бол өнөө маргаашийн, хойд урдахаа гэж харж явсаар байтал одоо үндсэндээ цаг хугацаа алдаад байна л даа. Тийм учраас нэгдүгээрт нь.

Хоёрдугаарт нь, энэ оюутны хотхонг одоо хэнээс нь асуудаг юм билээ. Оюутны хотхон гэж сая барья гэж байна. Энийг ганцхан одоо яамны мэдэлд байх шаардлага байна уу, үгүй юу гэдэг асуудал. Энэ бол Монгол Улсын Засгийн газрын одоо шадар сайдын түвшинд ч юм уу байж байж өнөөдөр энэ хэрэгжих ёстой. Ганцхан яамны одоо боловсролын яамны мэдэлд байж байгаад энэ одоо тэрний ашиглалтын өмнөх захиргаа байж байж хэрэгжинэ гэдэг ойлголт байхгүй ээ. Энэ дээр бүх яамдууд оролцдог. Хот оролцдог...(минут дуусав)
Н.Энхболд: -Оюутны хотхоны талаар Зориг. Сайд нар хаачив. Отгонбаяр сайдыг дууд аа. Зориг дарга хариулж бай.

Л.Зориг: -Би Батбаяр гишүүний асуултанд хариулж байя. Тэгэхээр Багануурт судалгаагаар бол Багануурт бол, Багануурын уурхайг түшиглэсэн хэд хэдэн ийм үйлдвэрүүд барих юмаа гэж ярьж байгаа. 

Нэгдүгээрт бол барилгын материалын үйлдвэрүүд байна. Энд бол одоо хайрга, тэгээд одоо бетон, арматур, энэ янз бүрийн юмнууд хийх, барилгын материалын үйлдвэрүүд байна. 

Хоёрдугаарт бол цаашдаа нүүрс шингэрүүлэх үйлдвэрийг энд бас байгуулъя гэж төлөвлөж байгаа. Тэгэхээр бол нүүрснээс Багануурын нүүрсийгээ бас боловсруулах ийм ажил бол. Гэх мэтийн нэлээн хэдэн асуудлууд бий.

Н.Энхболд: -Отгонбаяр сайд тэр оюутны хотхоны харьяалалтай холбоотой ганц яамны мэдэлд байх нь зөв үү, биш үү, буруу юу. Энэ дээр ямар бодлого барьж байна вэ гэж асуусан. 

Ё.Отгонбаяр: -Оюутны хотхоны ашиглалтын өмнөх захиргаа гээд одоо зураг төсвийг нь хийгээд, янз бүрийн шинжилгээ судалгаагий нь хийгээд явж байгаа. Зүгээр яг барилгын ажил эхлэхэд бол барилгын ажил нь цаашдаа дан ганц манай яамны мэдэлд байх нь зохимжтой юу, үгүй юу гэдэг асуудал дээр Засгийн газар дээр ярьж байгаа. 

Бид нар бол нэг их заавал гэсэн юм байхгүй. Зүгээр энэ ажлыг эхлүүлэхийн тулд тэр геодезийн судалгаа, түүх археологийн судалгаа, усны судалгаа гээд аягүй олон судалгаа, аягүй олон зөвшөөрөл юм яадаг юм байна лээ. Тэрнийг нь манай яамны харьяа ашиглалтын өмнөх захиргаа хариуцаад хийгээд явж байгаа. 

Н.Энхболд: -Н.Батбаяр гишүүн асуулт асууя.

Н.Батбаяр: -2013 оны үндсэн чиглэлийг ярьж байна л даа. Энэ бол үндсэндээ Монгол Улсын амьдрал 2013 онд ямар байх вэ гэдгийг тодорхойлох эрх зүйн бичиг баримт л даа. 2012 оныхоос дээрдэх юм уу, дордох юм уу. Дээрдвэл яагаад дээрдэх юм, дордвол яагаад дордох юм. Ямар бодит хөшүүргүүд байгаа юм, ямар бодит боломжууд байгаа юм. Ямар хүндрэлүүд байгаа юм гэдгээ ярьдаг. Тэгээд тэрнийхээ дагуу баталдаг ийм бичиг баримт. Тэгээд энийгээ ярьж байхад нь энэ Засгийн газрын гишүүдийн дөрөв, тавхан хүн байх юм. Засгийн газар чинь одоо 15, 16 гишүүнтэй биз дээ. Сайд нар нь хаачсан юм. Сонгуульдаа яваад өгсөн үү.

Ерөнхий сайд нь хаана байгаа юм. Ер нь Монгол Улсын хөгжил урагшлахгүй байгаа, эдийн засаг нь сайжраад байгаа мөртлөө хүн арддаа наалдахгүй байгаа чинь энэнтэй л холбоотой шүү дээ. Түмэндээ хүргэх ажлыг төр засаг нь хийдэггүй, гаднаас орж ирсэн хэдэн хөрөнгө мөнгийг нь өөрсдөө хуваагаад цохичихдог, тэгээд л Их Хуралдаа юу ч ярьсан яахав дээ. Тэгээд донгодож л байдаг гэсэн байдалтай. Ингээд явахад чинь улс орон яаж хөгжих юм бэ. Энхболд даргаа.

Энэ Ерөнхий сайдаа дуудвал яасан юм бэ. Энэ үндсэн чиглэлийн асуудал хэлэлцэхэд уламжлал ёсоороо байнга л Засгийн газрын бүрэлдэхүүн бүрэн бүрэлдэхүүнээрээ байж байж хэлэлцүүлдэг. Ерөнхий сайд нь өөрөө илтгэлээ тавьдаг. Сая харж байхад Хүрэлбаатар тавьж байгаа харагдах юм. Монгол Улсад Ерөнхий сайд гэж байна уу, байхгүй юу. Үгүй бол Фрийдландтайгаа цуг гадагшаа гараад явчихсан уу. Гадаадад оргон зайлах гэж байгаа гэсэн мэдээлэл байна лээ шүү. Өөрийнхөө бүх хөрөнгө мөнгийг ерөнхийдөө гадагшаа зарж байршуулж байгаа гэсэн. Тэрийг нь өөрөөс нь асуух гэсэн юм.

Чингис зочид буудлын эзэн шүү дээ. Чингис зочид буудлаа зарчихсан гэсэн мэдээлэл байгаа. Би тэрийг нь асууя гэж бодсон юм. Тийм учраас Ерөнхий сайдаа дуудмаар байна нэгд.

Хоёрдугаарт гэх юм бол энэ дээр янз янзын тоонууд байна л даа. Би ганцхан л юм асууя эхний ээлжинд. Нэг хүнд ногдох ДНБ-ний хэмжээ 2013 онд бараг 5 мянган доллар болно гэсэн байна. Тэгвэл 2013 онд нэг хүнд ногдох Монгол Улсын зээлийн хэмжээ хэд хүрэх вэ. Бид нар хөгжөөд байна гэж юмыг бодоод байсан чинь бүгдээрээ зээлийн хэмжээ тэнгэрт тулаад байгаа байхгүй юу даа. Ганцхан 3-хан сарын дотор Монгол Улсын, гуравхан сарын дотор шүү. Монгол Улсын зээлийн хэмжээ 5 тэрбум доллараар өсчихсөн байна шүү дээ. Тэр нь бичилтийн асуудал байгаа.

Тэр нь ямар учиртай юм бэ. Энэ өр зээл чинь хаашаа яваад байнаа, хэн зээл аваад байгаа юм бэ, юунд яваад байгаа юм бэ гэдгийн задаргаагий нь үзмээр байх юм. Дэлгэрэнгүй тайлбарыг нь хармаар байх юм. Тэр хаана байнаа. Өөрөөр хэлбэл би асууж байна шүү дээ. 2013 онд ДНБ-нд 5 мянган доллар нэг хүнд олох юм бол өр зээл нь хэд болох юм бэ. Одоо хэд болчихоод байгаа юм бэ. 

Тэгээд энэ дээр ингээд харж байхад манайх чинь мал аж ахуйн орон. Монгол чинь угаасаа хэдэн малынхаа буян заяагаар л өдий зэрэгтэй яваа шүү  дээ. Тэгээд малчдын тухай ганц ч өгүүлбэр байхгүй байх юм.  Малчин гэсэн үг байхгүй байх юм. Монгол өв уламжлалаар хэдэн малынхаа буянаар амьдарч ирсэн болохоос биш газар шороогоо гадныханд зөөж амьдарч байгаагүй шүү дээ. Яагаад малчдын тухай ингэнээ гээд малчин гэдэг үгийг ганц удаа оруулчихаж яагаад болоогүй юм бэ. Хөдөө аж ахуйн сайдаас би энэ дээр хариулт авмаар байх юм. Сонгуульдаа явж болноо, гэхдээ ажлаа сайн хийчихэж байвал болно шүү дээ. 

Тэгэхээр одоо би ийм юм асуумаар байна. 2013 онд нүдэнд харагдаж, гарт баригдах ямар ямар үйлдвэрийн газрууд ашиглалтанд...(минут дуусав)
Н.Энхболд: -Зээл Хаянхярваа сайд. Нэг хүнд оногдох зээл, 3 сарын хугацаанд өссөн зээлийн тайлбар. Гишүүд танхимдаа цуглая. Одоо санал хураана шүү. Гишүүдийг танхимд уриарай. Санал хэлнээ, санал байгаа, ер нь дуудаж л байя. Илүүдэх юу байхав тиймээ. 

За Хаянхярваа сайд. Картаа хийгээгүй байна. Карт чинь идэвхжихгүй л байна даа. За Хаянхярваа сайд хариулъя.

Д.Хаянхярваа: -Батбаяр гишүүний асуултанд хариулъя. Тэгэхээр Батбаяр гишүүн одоо тэр өр сүүлийн зөвхөн нэг сарын дотор, нэг улирлын дотор ингээд 5, 6 их наяд доллараар өслөө. Одоо энэ юу болж байнаа гэж ингэж өчигдөр Байнгын хорооны хурал дээр ч асуусан, өнөөдөр ч бас энийгээ асууж байна.

Тэгэхээр ер нь бол өмнө нь Монголбанк Сангийн яамнаас бол энэ Засгийн газрын гадаад өрийг гаргахдаа хувийн хэвшлийнхний авсан өрийг бол статистик мэдээндээ оруулж ингэж гаргадаггүй байсан юм билээ. Тэгээд одоо сая өнгөрсөн жил энэ Монголбанкнаас өнгөрсөн улиралд билүү гаргасан мэдээлэлдээ хувийн хэвшлийнхний авсан зээлийг оруулж энэ дүнгээ гаргаж ирсэн. Энэнээс улбаалаад Монгол Улсын гадаад өр гэдэг юман дээр бол 2.6, 9.6 гэсэн ийм хоёр тоо гарч ирээд завсар нь 7 гэсэн тоогоор зөрлөө гэдэг ийм асуудал гарч байгаа юмаа.

Тэгэхээр энэ тоо бол өмнө нь байсан тоо. Зөвхөн тэр мэдээлэлд ордоггүй байсан. Харин шинээр мэдээлэлд ороод нэгдүгээрт ийм зөрүү харагдаж байгаа гэдгийг хэлэхийг хүсч байна.

Хоёрдугаарт нь, ер нь манай Засгийн газрын хариуцсан гадаад өр бол 2.6 тэрбум, 2.6 их наяд төгрөг байгаа. Энэ бол би өчигдөр энийг хэлж байсан. Ерөөсөө Засгийн газрын гадаад өр гэж юуг хэлэх вэ гээд Төсвийн тогтвортой байдлын тухай хуулинд бол маш тодорхой заачихсан. Тэр заалтын дагуу бол төсвийн зээл, төлбөрийн зээл, авто замын зээл, санхүүгийн зээл, олон улсын валютын сангийн зээл гээд нийт дүнгээрээ 2.6 их наяд төгрөгийн ийм зээл бол байгаа.

Хувийн хэвшлийн авсан байгууллагуудын зээлийг Батбаяр гишүүн нэрээр нь одоо ингээд задаргаагаар нь гаргаж өгөө гэдэг шаардлага тавьсан. Монголбанкинд албан ёсоор би албан бичгээ хүргүүлсэн. Монголбанк сая надад утсаар дахиад би асууж лавласан. Утсаар лавлахад бол бид нар энийг хууль эрх зүйн хувьд одоо хувийн компаниудын авсан зээлийг бол нийтэд ил дэлгэж тавих хуулиар хориотой. Тийм учраас бид энэ мэдээллийг өгөхгүй ээ. Хэрвээ одоо гишүүд хүсч байгаа бол нууцын зэрэглэлээр өгч болох юмаа гэсэн тийм зүйлийг надад хариулсан гэж хэлье.

...зээлийн хэмжээг ... би одоо тоогоор хэлж чадахгүй байна.

Н.Энхболд: -Хөдөө аж ахуйн яамнаас хэн байна. Сауле сайд түрүүн орж ирж байгаа харагдсан хаачив. Зориг дарга хариулж байя. Тэр малчдын талаар юм орж ирээгүйн тухай. Яамнаас нь ирээгүй юм уу, эсвэл ямар учиртай юм. 

Л.Зориг: -Би Батбаяр гишүүний асуултанд хариулъя. Тэгэхээр энэ үндсэн чиглэлийн зорилт 5 дотор бол энэ хоршоог хөгжүүлэх, мөн Монгол мал үндэсний хөтөлбөрийг хэрэгжүүлэх хүрээнд бол малчдыг ялангуяа энэ тэжээлийн үйлдвэр, цех байгуулах, хадлан тэжээл бэлтгэх энэ асуудалд малчдын нөхөрлөл хоршоо, малчдыг фермерийн аж ахуйг дэмжих энэ чиглэлээр тодорхой ажлууд туссан байгаа. 

Ялангуяа энд бол улсын төсвөөс жижиг, дунд үйлдвэрийг хөгжүүлэх сангаас тодорхой хөрөнгийг тавьсан байгаа. Тэгэхээр энд одоо малын ашиг шимийг нэмэгдүүлэх, малын гоц халдварт өвчнөөс урьдчилан сэргийлэх, малын гаралтай түүхий эдийг боловсруулах, бэлчээрийг хамгаалах, зохистой ашиглах гэх мэтийн ийм ажлууд бол байгаа. Тэгэхээр энийг бол манай Хөдөө аж ахуйн яамны бас холбогдох мэргэжлийн улсууд ирсэн байна. Энэ дээр тодорхой нэмж тайлбар өгөх байх аа гэж би бодож байна.

Н.Энхболд: -Үйлдвэрийн газруудтай холбоотой юмнууд. Тодорхой аж үйлдвэрийн томоохон газар.

Л.Зориг: -Тийм тийм. Батбаяр гишүүн бас нэг өөр нэг асуусан. Ер нь бол яг нүдэнд харагдах, гарт баригдах ямар томоохон үйлдвэр юмнууд босох вэ гэж. Тэгэхээр энэ дээр бол мэдээж  2013 онд Оюу толгойн зэс боловсруулах үйлдвэр бол баяжмалын үйлдвэр бол яг үйлдвэрийнхээ хүчин чадлаар 2013 онд ашиглалтанд орноо. Ухаа худагт нүүрс баяжуулах үйлдвэрийн өргөтгөл ашиглалтанд орно. Дэд бүтцийн хувьд бол нэлээн олон км зам барих ажлыг бид нар хийнээ гэж төлөвлөж байгаа.

Хэд хэдэн газар бол цахилгаан станц барих ажил хийгдэж байна. Ухаа худагийн цахилгаан станцыг өргөтгөх асуудал, Оюу толгойн цахилгаан станцыг барих асуудал, баруун бүсэд бол бас Могойтын голын нүүрсний уурхай, Хөшөөтийн нүүрсний уурхайг түшиглэсэн энэ цахилгаан станцыг суурийг тавих, Дорнодын цахилгаан станцыг өргөтгөх, 4 дүгээр цахилгаан станцыг өргөтгөл гэх мэтийн ийм дэд бүтцийн шинж чанартай ажлууд бол 2013 онд хийгдэнээ гэж хэлэх байна.

Н.Энхболд: -Хаянхярваа сайд нэмж хариулъя гэж байна.

Д.Хаянхярваа: -Батбаяр гишүүн түрүүн би сая тодрууллаа өөрийнхнээсээ. Улсын хөрөнгийн тогтвортой байдлын үзүүлэлт гээд ийм үзүүлэлтийг гаргасан. Тэгэхээр бид нар бол 2013 онд гадаад өр, Засгийн газрын гадаад өрийн үлдэгдлийг 2.8 их наяд төгрөгт байхаар тооцсон. Гадаад зээлийн ашиглалт бол 180 сая ам.доллар байхаар, гадаад зээлийн үндсэн төлбөр бол 97.9, зээлийн хүүгийн төлбөр 25.8, гадаад зээлийн үйлчилгээний төлбөр гээд 123.7 гээд. 

Тэгэхээр энэ 2.8 их наяд төгрөг гэхээр бол нэг хүнд ногдох гадаад өр бол 2013 онд ойролцоогоор сая төгрөг байх юмаа гэсэн ийм бас тооцоолол байгаа юм байна.

Н.Энхболд: -Баярлалаа. Батбаяр гишүүн тодруулчихъя.

Н.Батбаяр: -Одоо Монгол Улсын Их Хурал дээрээ үндсэн чиглэл яригдаж байх үед Монгол Улс хичнээн хэмжээний өр зээлтэй байгаа вэ гэдэг асуудлыг нууцлал гээд хэлэхгүй байгаа явдлыг бол юу гэж ойлгох вэ. Тэр Монголбанкныхаа ерөнхийлөгчийг дуудаач. Монгол Улсын ямар ч хуулинд Монгол Улсын өр зээлийн асуудал нууцлал байнаа гэсэн заалт байхгүй ээ. Монгол Улсыг нууцаар гэрээ хэлэлцээр хийгээд, өр зээл тавьчихаж байгаа юм уу гэдэг хардахаас өөр аргагүй байдалд хүргэж байнаа таны хариулт нууцаар байна гэж. 

7 тэрбум долларын асуудлыг хэн, хаашаа авчихсан гэдэг асуултанд хариулахгүй байгаа зүйл чинь та нар ямар нууц гэрээ хийгээд, монголын ард түмнийг өрөнд оруулчихав гэж хардахаас өөр аргагүй байдалд хүргэж байна. Тийм учраас Монголбанкны ерөнхийлөгчийг ирүүлж энэ асуудалд хариулт өгмөөр байна. Монголбанкны ерөнхийлөгчийг.

Хоёрдугаарт, Боловсролын сайдаас нэг юм асуух гэсэн юм. 2013 онд.

Н.Энхболд: -Түргэхэн шиг асуултаа тавиад дуусгачих. Боловсролын сайдаас.

Н.Батбаяр: -Отгонбаяр сайд аа, 2013 он бол маш онцлогтой жил байгаа боловсролын салбарт. Яагаад гэвэл 2013 онд нэгдүгээр ангид орж байгаа хүүхдийн тоо эрс нэмэгдэж байгаа. Тэр нь ямар учиртай гэх юм бол 2007 оноос эхлээд хүүхдийн мөнгө өгдөг болсон. Тэр жилээс төрөлт эрс нэмэгдсэн. Тэр 2007 онд төрсөн хүүхдүүд одоо 6 нас хүрээд сургуульд орох гэж байгаа.

Тийм учраас 2013 онд бол нэгдүгээр ангид ордог хүүхдийн тоо урд жилүүдийнхээс 20, 30 хувиар өсч байгаа. Тэр хүүхдүүдийн хичээлийн байр бэлэн байгаа юу нэгдүгээр асуулт.

Хоёрдугаарт, өнөөдөр хүүхдийн боловсрол, хүмүүжил хамгийн чухал асуудал. Тэгэхээр бид нар хүүхдийн хүмүүжил гэдэг эцэг эх гэж боддог, цэцэрлэг, ясли гэж нэг боддог, сургууль гэж нэг боддог байсан үе хоцорчихжээ. Энэ телевиз, радиог интернет гэдэг юм чинь хүүхдийн хүмүүжилд эрс нөлөөлж байна. Энэ телевизийн нэвтрүүлгийн программын зохицуулалт, бодлогыг Боловсролын яам гартаа ... (минут дуусав)
Н.Энхболд: -Отгонбаяр сайд хариулъя. Гишүүд танхимдаа цуглаарай. Үг хэлчихээд дараа нь санал хураана шүү.

Ё.Отгонбаяр: -Жилээс жилд ерөнхий боловсролын сургуульд орох хүүхдийн тоо өсч байгаа. Таны хэлж байгаа энэ хүүхдийн өсөлт бол явагдана. Тийм болохоор зэрэг ирэх онд улсын төсвийн хөрөнгө оруулалтаар 30 цэцэрлэг, 10 сургууль, 5 дотуур байр баринаа гээд урьдчилсан төлөвлөлт хийж байгаа. Яг хөрөнгө оруулалтаар шийдэх үед бол энэ тоо нэмэгдэх зайлшгүй шаардлага үүсэх байх аа.

Телевизийн контентийн асуудлыг бол мэдээлэл харилцаа холбооны зохицуулах зөвлөл хариуцдаг. Тэрэн дээр салбар өөрийгөө хянах механизм гаргаж байгаа гэж би  ойлгож байгаа.

Н.Энхболд: -Гишүүд асуулт тавьж хариултаа авч гүйцлээ. Одоо хэлэлцэж байгаа асуудалтай холбогдуулаад үг хэлэх гишүүд байвал нэрээ өгье. Гончигдорж, Батбаяр, Гүндалай, Одбаяр, Оюунхорол, Раш, Ламбаа.

Гончигдорж гишүүн үгээ хэлье.

Р.Гончигдорж: -Баярлалаа. Би товчхон хэлье. Сая тодорхой хэлбэрээр энэ боловсролын хэсэг дээр нь ярьсан. Тэгээд Отгонбаяр сайд бас тодорхой тайлбаруудыг албан ёсоор болон бас энд тайлбар хэллээ. Тодорхой ойлголцууд байна. Тэгэхдээ энэ хөтөлбөрийг хийхэд төсөв батлагдсаны дараачаар төсвийн хөрөнгийг агуулгаар нь урагш нь тавьж бичсэн юм шиг аргачлалаар хийсэн байнаа гэдэг нь надад сая ойлгогдлоо.

Өөрөөр хэлэх юм бол багш нарын мэргэжил дээшлүүлэхтэй холбоотой асуудал бусад сургуулиудыг мэдээлэл, холбооны орчин үеийн технологиор тоноглох замаар зай сургалтын асуудлуудыг хийх гэх мэтчилэн олон улсын хөрөнгөөр, зээл тусламжийн хөрөнгүүдээр хийгдэх ажлын объемууд энэ дотор ерөөсөө гарч ирээгүй байна. Зөвхөн улсын төсвөөр хийгдэх ажлууд нь хийгдэж. Эсрэгээрээ энэ үндсэн чиглэл гэдэг бол ерөнхийдөө тодорхой бодлогын хүрээн дотор хийгдэх үндсэн ажлуудын товъёг байх ёстой л гэж ойлгож байгаа.

Тэгээд зөвхөн төсвөөр хийгдэх ажлуудын товъёг бол өөрөө бишээ. Яагаад ингэж хийсэн юм бэ. Тийм учраас энийг хэрэв хэлэлцэхийг нь зүйтэй гэж үзвэл энэ дараагийн хэлэлцүүлгийн үед энэ Монгол Улсад энэ 2013 онд тодорхой бодлоготойгоор хийгдэж байгаа тэр ажлуудын ерөнхий багц нь бол нийтээрээ харагдаж яригдах ёстой. Тийм юм хийгдээгүй байна. Энийг бол зайлшгүй хийх ёстой. Энд бас нэг л хоёр газар яригдаад Шинэтгэлийн хороо. Уучлаарай, миний буруу байгаа байх. Тэгэхдээ би бас Шинэтгэлийн хорооны нэрийг яг өөртэйгээр шууд хэлдэг болтлоо цээжилж чадаагүй нь бас л нэг юм хэлж байгаа гэж би бодож байна шүү ер нь бол.

Тийм учраас энэ аргачлалууд эд нар ингэж зөрөөд байнаа. Өмнө нь ч гэсэн сайд нөгөө гүйцэтгэлтэй холбоотой асуудал дээр Ламбаа сайд хэлж байсан шүү дээ. Яам нь оруулсан гэдэг Шинэтгэлийн хорооноос юманд нь орж ирээгүй, хэд хэдэн янзын юм гарч ирээд байгаа. Энэ хийдэл дээр үүссэн зүйлийг бол үндсэн чиглэл дээр зайлшгүй засаж оруулж, дахиж оруулж ирэх шаардлагатай гэж ингэж үзэж байгаагаа хэлье.

Тэгээд ер нь бол би түрүүнийхийгээ гүйцээгээд хэлэхэд бол бид нар Монгол Улсын үндэсний боловсролын үндэсний хөтөлбөрөө бол шинэчилж, тогтолцоогоо шинэчилж, энэ рүү хийж байгаа шилжилтүүд бий. Тийм учраас энэ бол үндэсний хөтөлбөр гэдэг тэр нэр томъёо, тэр хэрэглэгээ нь дээд талдаа байх ёстой. Харин ингэж хийхдээ бид нар тодорхой хэмжээнд олон улсын 5 жилийн, 9 жилийн, 12 жилийн боловсролын түвшиндээ эзэмшсэн байх мэдлэг, дадлага, хүний хөгжлийн чадамжуудын үзүүлэлтүүд нь тэд нартайгаа нийцсэн хэлбэртэй нь уялдуулж авч үзээд тэгээд одоо үндэсний хөтөлбөрөө боловсруулах, тэр стандартаа бол бид нар Кембрижийн хөтөлбөрт байдаг тэр стандартуудыг бол хэрэглэх тухай асуудал.

Энийг ч гэсэн одоо энэ удаагүй байх л даа. Ерөөсөө Улсын Их Хурал руу оруулж, тэр одоо цаашдын шинэтгэлийн бодлогын хүрээнд олон улсын стандарттай нийцүүлэх гэдгийгээ ийм сонголтыг хийлээ, энэ сонголтын дагуу үндэсний хөтөлбөр ингэж явагданаа гэсэн баримт бичгийн хүрээнд бол Улсын Их Хурал руугаа орж, сайшаагдаж явах ёстой. Энэ Монгол Улсын ерөнхий боловсролын хөтөлбөр шиг тийм хамгийн том, хамгийн ач холбогдолтой хүн болгоны бүр ердийн эцэг эхийн түвшинд хүртэл заавал мэдэж байх тэр түвшиндээ хүлээн зөвшөөрөгдсөн ийм юм байхгүй бол энэ өөрөө болохгүй ээ.

Н.Энхболд: -Батбаяр гишүүн үг хэлье.

Н.Батбаяр: -Үндсэн чиглэлээр үнэхээрийн олон юм яримаар байна л даа. Даанч энэ цаг хугацаанд амжихгүй учраас хамгийн чухал гэж бодсон нэг салбарын тухай л ярья гэж бодож байна. Тэр нь боловсролын салбар аа. Яагаад би боловсролын салбарын тухай ярих болов гэхээр сая Отгонбаяр сайдын миний асуултанд хариулсан зүйл нь намайг энэ үгийг хэлэхэд хүргэлээ л дээ. 

Нэгдүгээрт би хэлье. 2013 онд нэгдүгээр ангид ордог хүүхдийн тоо эрс нэмэгдэнэ шүү гээд. Яагаад гэвэл энэ бол жирийн өсөлт биш, ер бусын өсөлт байсан юм. Нөгөө хүүхдийн мөнгөтэй холбоотой. Нөгөө алтан гахай жилтэй холбоотой. Энэ бол жирийн өсөлт биш байхгүй юу даа. 

Тийм учраас 2013 онд нэгдүгээр ангийн хүүхдүүдийн ангийн суудлын тоог эрс нэмэгдүүлэх ёстой байхгүй юу даа. Энэ нь тэгэхдээ Монгол Улсын бүх хөдөөгийн сумд дээр хийгдэх ажил байгаа юм. Энийгээ та бодоогүй л яваа юм байна л даа. Харамсаж байна. Тэгэхээр хугацаа байна. Энийгээ татаж оруулах ёстой шүү гэж хэлэх гэж байгаа юм нэгд. Ерөнхийдөө хүн ам зүйн бодлого дээр тулгуурласан бодлого байх ёстой шүү дээ.  

Хоёрдугаарт, би сая нэг зүйлийг хөндөж хэлсэн юм. Эцсийн дүндээ энэ 10 жилийн сургууль төгсөж байгаа хүүхэд ямар хүн болж гарах ёстой юм бэ. Би бодохдоо тэр бол жинхэнэ монгол хүн болж гарах ёстой гэж боддог юм. Гэтэл та бүгдийн баримталж байгаа юм бол Кембриж гэж яриад байгаа юм. Кембриж гэдэг үг чинь манайх хөдөөнийхөн бол яаж хэлэх бол доо. Бас нэг гоё үг зохиогоод хэлчихнэ. Манайхан чинь айхтар шүү, хошин шог болсон учраас. Гадаад хүн болгож монгол хүнийг болохгүй ээ Отгонбаяр аа. Монгол хүнийг гадаад хүн болгох гэдэг та нарын бодлого буруу. Монгол хүүхдийг монгол хүн болгох ёстой. Зөв монгол хүн, монголоо гэсэн сэтгэлтэй монгол хүнийг хүмүүжүүлэх хэрэгтэй байхгүй юу даа. Тэр бодлого чинь алдагдаад байна шүү.

Тэгэхийн тулд яахав би танд бас нэг бус удаа хэлж байсан. 2 жилийн өмнө ч хэлж байсан. Бага ангийн багш нартаа анхаараач ээ. Багийн багшууд чинь чанартай байж байж тэр жаахан хүүхдийг монгол хүн болгоно. Багийн багшууд хүүхдүүдийг монгол хүн болгосны дараагаар дундын багш нар тэр монгол хүнд чинь ном заана. Тэгэхдээ бид нар ном заах гэдгээ тавьчихаар яаж гадаад болгох вэ гэж бодчихоор монгол хүн болгох бодлогоо орхичихоод байгаа байхгүй юу даа. Энийгээ анхааралдаа авахгүй бол болохгүй ээ.

Гурав дахь асуудал боловсролтой холбогдуулаад. Хуучин манай хүүхдийн уламжлалаасаа бид нар чинь бол гэрийн хүмүүжил гэж байлаа шүү дээ. Гэрийн хүмүүжил. Одоогоос 100 жилийн өмнө ямар сургууль элдэв янзын юм байсан биш. Гэрийн багштай, тэгж байдаг байсан. Өнгөрсөн зуун жилдээ сургуультай болсон. Ингээд хүүхдийг хүмүүжүүлэхэд эцэг эхийн үүрэг байдаг байсан бол сүүлийн 100 жилд сургууль, цэцэрлэгийн үүрэг нэмэгдсэн бол одоо сүүлийн 10-аад жил энэ зурагт гэдэг юмны асуудал ороод ирчихлээ. Зурагт интернет. Тэрэн дотор зурагтын асуудал.

Монгол Улс маш олон сувагтай, тэрүүгээр нь дандаа гадаадынхныг сурталчилсан юм гарч байна. Одоогийн жаахан хүүхдүүдийг харахаар чи ирээдүйд ямар хүн болох вэ гэхээр солонгосын киноны баатруудыг хэлж байна шүү дээ. Монгол хүүхдүүд энэ солонгос киног үзсээр байгаад солонгос хүн болох гээд байна шүү дээ. Энэ чинь танай бодлогын асуудал байхгүй юу даа. Тэрнээс харилцаа холбооны бодлогын асуудал биш. Энийгээ яагаад олж хардаггүй юм бэ. 

Тийм учраас өнөөдөр Монгол Улс яагаад уруудаад байгаа юм бэ гэхээр монгол хүн нь үнээ алдаад байгаа учраас энэ боловсролын салбарт хамгийн гол нь бодлого нь алдагдаад байгаа учраас энэ бүхэн чинь уруудаад байгаа байхгүй юу даа. Гэтэл сайд нь өөрөө энийгээ бодохгүй яаж гэх юм бэ дээ тийм нэг гадаадынхны дуурайчих уу гэсэн юм бодоод байвал яаж болох вэ дээ. 

Тийм учраас монгол хүүхдээ монгол хүн болгох, монголоо гэсэн сэтгэлтэй жинхэнэ монгол хүнийг хүмүүжүүлэх тал дээр энэ сургалтынхаа хөтөлбөрийг ч анхаарах хэрэгтэй байна, бусад зүйлээ ч анхаарах хэрэгтэй байна. Түүхийн хичээлийг маш өргөн хэлбэртэй заах хэрэгтэй байна. Гэтэл түүхийн хичээл дээр харьцангуй бага анхаарч байгаа байхгүй юу даа. Саяхан би таны мэдээлэл дээрээс нэг юм уншсан. Их, дээд сургуулиудын түүхийн хичээлийг ахиухан оруулдаг болноо гэж. Сайн байна, гэхдээ бага ангидаа...(минут дуусав)
Н.Энхболд: -Гүндалай гишүүн үгээ хэлье.

Л.Гүндалай: -Баярлалаа. Тэгэхээр үндсэн чиглэлд 2013 онд эрүүл мэндийн салбарыг яаж хөгжүүлэх вэ гэдэг талаар үнэхээр учир дутагдалтай зүйлүүд байгаа юм байна л даа. Тэгэхээр шинэ Эрүүл мэндийн сайд урд нь олон жил Төрийн нарийн бичгийн дарга хийсэн, одоо салбарын хувьд, салбараа жаахан мэддэг, гадарладаг хүн байх гэж би хувьдаа найдаж байна.

Тэгэхээр үндсэн чиглэлд яагаад энэ эрүүл мэндийн салбарыг 2013 онд олигтой хөгжүүлэх ийм зүйлүүд орсонгүй вэ гэдгийг үнэхээр би бас болдог бол асуумаар байгаа юм л даа. Яг үнэндээ бол монголчууд 2013 онд дахиад л эрүүл мэндээрээ хохирох юм байна л даа. Байдал нөхцөл яг энэ байдгаараа хэвээрээ л байх юм байна. Нөгөө л ор олддоггүй, нөгөө л эмчилж чадахгүй, нөгөө л одоо мөнгө байхгүй, нөгөө л одоо мөнгөө төлж чадсангүй, мөнгөггүй бол операци танд хийхгүй гэнээ. Мөнгө байхгүй учраас та одоо бараг эрүүл мэндээрээ хохир, тэгээд та бараг үх, шууд тэгж хэлдэггүй боловч үгээр тэгж хэлдэггүй боловч тэгээд л одоо гаргаж байгаа байхгүй юу. 

Нөгөө манай эрүүл мэндийн тогтолцоо чинь тийм шүү дээ. Өнөөдрийг болтол. Асуудлууд шийдэгдсэнгүй, хэвээрээ. Үр дүнд нь монголын ард түмэн, тэр тусмаа жирийн иргэд үнэхээр хэлмэгдэж байна. Тэгээд энэ чигээрээ л байх юм байна. Энд одоо би маш их харамсаж байна.

Дараагийн нэг зүйл нь. Одоо монголын ард түмний хүсэл мөрөөдөл бол тэгээд энэ уул уурхайн баялаг гэж монголд зөндөө юм байгаа юм байна. Энэнийхээ эзэн яагаад бид нар болж чадахгүй байгаа юм бэ. Тэр асуудал дээр яагаад ахиц дэвшил гарахгүй байнаа. Нөгөө одоо яриад байгаа стратегийн орд газрууд чинь ихэнх нь гадны болон дотны хувь хүмүүсийн гарт очсон хэвээрээ байх юм байна тийм. 

Тэгэхээр нөгөө эх орны хувь хишиг гэдэг юм чинь тэгээд нэг сая төгрөг алдаг оног ингээд нэг өгөөд дуусах юм байна. Бусад бүх юмаа одоо барьцаанд тавиад өгчихсөн байнаа гэсэн ийм одоо байдалтай ингээд 2013 оныг дуусгах юм байнаа гэж ингэж одоо ард түмэн ойлгох нь байна шүү дээ. Иймэрхүү дүр зураг одоо харагдаад байгаа нь харамсалтай байна. Тэгж хэлмээр байна.

Энд өчнөөн бас сайд нар сууж байх юм. Тэр тусмаа би энэ Засгийн газрын Хэрэг эрхлэхийн сайд, мөн одоо Улсын Их Хурлын дарга нарт нэг зүйлийг бас ард түмэндээ ойлгуулаач ээ гэж хүсмээр байна. Одоо энэ Тавантолгойн орд газрын тэр сая төгрөгний хувьцааг ард олонд эзэмшүүлнэ гээд баахан брокерын компаниуд гарчихжээ. Тэгээд эд нар хөдөө алслагдсан нутгуудаар яваад хүн болгоноос данс нээж байна гээд ингээд 5 мянган төгрөг хураагаад байх юмаа. Энэ одоо ямар учиртай юм бэ. Энэ 5 мянган төгрөг одоо ийм их зардал гарах ёстой юм уу. Ийм авах эрхийг хэн өгсөн юм. Ямар компани энийг хийх ёстой юм. Энэ дотор заль луйвар яваад ард олныг луйвардаад байгаа юм биш биз дээ.

Нөгөө ард иргэд нь 5 мянган төгрөг төлөхдөө юу вэ гэхээр сая төгрөгний хувьцаа авах юм байнаа гэж бодоод ингээд аваад байна шүү дээ. Мөнгөө өгөөд байна шүү дээ. Ийм зүйлүүд болоод байх юмаа. Их Хурлын даргаа, энэ сайд нараа, Засгийн газар дээрээ энийг яриач ээ. Энэ ард олондоо энэ телевиз, олон нийтийн телевиз радиогоор ч болох нь хэлж сэрэмжлүүлэг гаргаач ээ. Ард олныг чинь одоо бүх талаас нь луйвардаж, хулхидаж дууслаа шүү дээ энэ. Ойлгож байна. Ажлаа хийх хэрэгтэй байна шүү.

Н.Энхболд: -Одбаяр гишүүн. Санал хураана шүү Гүндалай гишүүн ээ. Одоо үг хэлж дуусаад санал хураана.

Д.Одбаяр: -Баярлалаа. Тэгэхээр өнөөдөр бид нар яахав үндсэн чиглэлийн төслийг холбогдох хуулиуд, төсвийн тухай болон төсвийн тогтвортой байдлын тухай хуулиуд эдгээр хуулиудын хүрээнд, бусад хуулийн хүрээнд хэлэлцэж байна л даа. Энэ яах аргагүй бид нарын хэлэлцэх ёстой асуудал мөн. Энэ талаас нь юу хэлэх гэж байна вэ гэхээр магадгүй сонгуулийн нөхцөл байдалтай холбогдуулаад дахиж тодотгох ажлууд гарч бас болох юм гэдгийг нэгдүгээрт хэлье гэж бодож байгаа юм.

Хоёрдугаарт, бас богино хугацаанд ажлын хэсэг гарч бас ажиллах хэрэгтэй байх л даа. Тийм учраас хэдэн санал байгаа юм онцгой анхаарах. Бид хөдөө орон нутгаар яваад иргэдтэй уулзаад, санал бодлыг нь сонсож байхад тулгамдсан асуудлуудаа төр, засгийн байгууллага нэг ийм асуудлуудыг шийдчихээсэй гэсэн саналуудаа хэлэх юмаа. Юуны түрүүнд ажлын байр, ажлын байр бий болгох, одоо бид жил болгон л нэг төдөн ажлын байр бий болгоно гээд нэг тоо хэлээд ингээд дүн тайлангий нь хэлэлцдэг л дээ. 

Тэгэхдээ энэ ард түмний маань хүлээлт төсөөлөл юу байна вэ гэхээр 2012- 2015, 2016 он гэхэд ер нь ажлын байраар бүрэн хангах, ажилгүйдлийг тэр байх ёстой түвшинд нь 3-4 хувьд нь байгаад бусад энэ зах зээлийнхээ жамаар бүгд ажлын байртай болох юмаа гэж төсөөлөөд байгаа юм. Тэгэхээр энэ дээр шат дараалалтай арга хэмжээ хийгдэнэ л дээ. Нэг жилийн дотор шийдэхгүй.

Тэгэхээр энэ том зорилтыг хэрэгжүүлэхэд ирэх оны үндсэн чиглэл чухал ач холбогдолтой юмаа. Тэгэхээр энийг нэг бодитой тооцоод ер нь бол одоо ингээд 2016, 2017, 2020 он хүртэл гээд жил болгон ажлын байр гэхгүй ер нь ажилгүйдлийг бүрэн арилгах ийм чиглэлийн зорилтыг тооцож тусгамаар байгаа юм.

Хоёрдугаарт, энэ орон сууцжуулах хөтөлбөр гэж яриад байгаа. Бас олон орон сууц барина гээд. Орон сууцжуулах хөтөлбөрийг хэрэгжүүлэх, үнийг нь бодитой байлгах, үндсэн бас нэг гол олон аргуудын нэг бол улсын төсвийн хөрөнгө оруулалтаар энэ орон сууцны бодлогыг дэмжих ёстой юм байна лээ. Тэгж байж үнийг нь харьцангуйгаар тогтвортой байлгах, эрэлт хэрэгцээнд нийлсэн хэлбэр загвартай орон сууц барих, энэ бодлогыг нэг судалж бас нэг эхний алхмуудыг хийх санаа бодлыг тусгах хэрэгтэй байнаа гэж байгаа юм.

Сумдад хөрөнгө оруулалт хийгдэж нэлээдгүй ажлууд явж байна. Олон сум сургууль цэцэрлэгтэй боллоо. Яслийн асуудлыг нэлээн эрчимтэй ярьж эхэлж байна. Одоо сумдын төвлөрсөн халаалт гэдэг энэ том зорилтыг бас хэрэгжүүлэх хэрэгтэй байна. Ямар аргаар байдаг юм. Төвлөрсөн халаалт гэхээр мэдээж хоёр, гурван галч хүрзээр нүүрс хутгаад шидээд байхгүй л дээ. Одоо тэр нарны, салхины эх үүсвэрүүд, бүр одоо жижиг бага оврын ямар зүйлүүд байна. Тэгэхээр энийг шат дараалалтай бас энэ 4 жилд хийх эхлэлийг тавих юмаа гэсэн ийм нэг тооцоо судалгаа үндсэндээ энэ саналд тусгах боломж байгаа. Энийг бас ажлын хэсэг байгуулбал анхаарах хэрэгтэй юмаа гэж.

Мянганы замын асуудал байна. Зүүн аймгууд руу явж байгаа мянганы зам яг үнэндээ 2008 оноос хойш ерөөсөө явсангүй. Өдийд холбогдчих ёстой энэ ажлыг дуусгах эрчимтэй явуулах, энэ 2012 онд нэлээн хөрөнгө суусан байгаа байх. 2013 он бол шийдвэрлэх он болох ёстой. Энийг ажлын хэсэг байгуулахад судалж үзэх хэрэгтэй байна. 

Боловсролын салбар дээр зөв юмнууд ярьж байна л даа гишүүд. Монгол хүн монгол хүүхдийг төлөвшүүлэх гэж. Миний цаг багасаад байгаа учраас би түүхийн хичээл дээр тогтож хэлж байгаа юм. Харин тийм мэдээллүүд гарч байгаа юм байна лээ. Түүхийн хичээл гэдгийг монголын түүхээс гадна одоо сумын түүх, тухайн аймгийн түүх, тухайн хотын түүх гэж ингэж бүр тэгж жижиглэж өгөхгүй бол яг эх нутагтаа хайртай, эх орондоо хайртай ийм үзэл санаатайгаар хүмүүжихэд...(минут дуусав)
Н.Энхболд: -Оюунхорол гишүүн.

Д.Оюунхорол: -Баярлалаа. Ер нь бол өнгөрсөн 4 жилд, тэр тусмаа 2012 он хүртэлх үндсэн чиглэлдээ бол бид нар нэлээн их зүйлийг хийж амжуулсан. Өөдрөг бас олон сайхан зүйлүүдийг Монгол Улсын Их  Хурлын шийдвэр гарч, Монгол Улсын Засгийн газар хийж хэрэгжүүлсэн олон ажлууд бий. Энэ бол бас энэ 4 жилд хийсэн одоо бидний хамтын хүчин зүтгэл байсан гэж боддог. 

Одоо 2013 онд хийх үндсэн чиглэл дотор бас олон зүйлийг бодолцож ч бас оруулж ирсэн юм байна. Бас бодоосой гэж бодож байгаа хоёр, гурван саналаа бас хэлье гэж бодож байна. 

Нэгдүгээрт боловсролын салбарын тогтолцоо, хууль эрх зүйн орчныг нь боловсронгуй болгох чиглэлээр их олон асуудлууд шийдэгдсэн. Үүнтэй холбоотойгоор багш нарын нийгмийн асуудал, боловсролын салбарт ажиллагсад туслах ажилтнуудын нэмэгдэл урамшуулал, нийгмийн асуудал, мэргэжил дээшлүүлэх, эрүүл мэндийн үзлэгт хамруулах энэ тэр гээд. Өөрөөр хэлбэл боловсролын салбарт ажиллаж байгаа 21 дүгээр зууныг авч явах залуу ирээдүй хойч үеийг бэлтгэж байгаа тэр бүхэл бүтэн армийн нийгмийн асуудлыг монголын төр энэ 4 жилд анх удаагаа цогцоор нь шийдвэрлэж чадсан.

Тийм учраас энэнд зориулсан хөрөнгө оруулалтуудыг нэмэгдүүлэх шаардлага бол аяндаа бий болсон учраас үндсэн чиглэлд энийгээ бол нэлээн нягт нямбай суулгаж өгөх шаардлагатай. Бид хуулийн хэрэгжих хугацааг 2013 оны 1 дүгээр сарын 1-нээс эхэлж хэрэгжинээ гэсэн ийм саналыг оруулж, санал хураалгасан. Тэгэхээр энэ чиглэлээр бол хийх ажлууд байгаа.

Нөгөө талаас боловсролын салбарын цэцэрлэг, сургуулийн газрын асуудлыг хууль эрх зүйн орчноор бид баталгаажуулж өгсөн. Өнөөдөр бол дурын компаний захирал, дурын дарга сургуулийн эзэмшилд байгаа спорт заалны газрыг зардаг, өөр зориулалтын бус зүйлд ашигладаг, цэцэрлэгийн хүүхдийн тоглоомын талбайг авдаг, мөн бас барилга байшин барьдаг, хувьдаа ашигладаг. Өөрөөр хэлбэл бидний ирээдүй болсон тэр хойч үед маань үлдээж өгөх үнэт зүйлүүд рүү нь бид гар дүрээд байдаг учраас хууль эрх зүйн орчныг нь боловсронгуй болгож энийг зассан. Энэний гол үр дагавар нь бол сая одоо манай гишүүд яриад байна. 

Сургууль цэцэрлэгийн хүүхдийн тоо нэмэгдээд байна. Жилээс жилд Улаанбаатар хот руу ирж байгаа их нүүдлийн цуваа чинь зогсохгүй байгаа. Хүн амын төвлөрөл хотдоо бий болж байна. Иргэд маань үндсэн хуулиар олгогдсон хүний хаана амьдрах эрхээ эдэлж байна. 

Тийм учраас энэ байдалд төр бэлэн баймаар байна. Тэр тусмаа өнөөдөр нийслэл Улаанбаатар хотын хүн амын төлөвлөлт, төлөвлөлтийн бодлоготой холбоотойгоор энэ одоо нэг анги дүүргэлтэнд 50-60 хүүхэд сууж байгаа энэ дүүргүүд дээр байгаа энэ одоо сургуулиудынхаа тоог цөөрүүлэх, боловсролын хуулиар олгогдсон 25-30 хүүхэд нэг ангид сурдаг тэр стандартанд нь оруулж өгөх тийм шаардлага байна. Харамсалтай нь газар байхгүй. Харамсалтай нь улсын төсөвт суусан хөрөнгө оруулалт тухайн жилдээ ашиглагдаж чадахгүйгээс ийм үзэгдлүүд байгаад байгаа учраас энийг бол үндсэн чиглэлдээ бодож тусгаж заавал ч үгүй тавьж өгч, энэ хотын өөрөөр хэлбэл хүүхдүүдийг ижил түвшний боловсролыг олж авдаг ийм нөхцөл боломжоор хангаж өгөх шаардлага бол байгаа.

Өнөөдөр ээж аав юунд санаа зовж байна. Миний хүүхэд бидэн шиг ижил түвшний боловсрол эзэмшмээр байнаа гэдгийг л хүсч байна. Илүү зүйлийг төрөөс бас нэхээгүй ээ. Бид нараас өнөөдөр ард түмэн маань талхны мөнгө, хоолны мөнгө нэхээгүй. Бидэнд эрүүл мэндийн шуурхай үйлчилгээ үзүүлээсэй, миний хүүхэд сайхан боловсролтой, мэдлэгтэй, чадвартай болоосой. Энэ эх улс орныхоо төлөө зүтгээсэй гэж бодож байгаа. 

Тийм учраас өнөөдөр ижил түвшний боловсрол олж авах боломж бололцоо бол жаахан хумигдмал байгаад байгаа учраас боловсролын салбарын тогтолцоо өөрчлөлтийн асуудал дээр бид олон зүйлийг эргэж харах тийм шаардлагууд бол байгаа юмаа гэж ингэж ойлгож байгаа юмаа.

Хөдөө аж ахуйн салбар дээр бол манай энэ Их Хурал, Засгийн газар бол маш их зүйлийг хийсэн. Тэгэх тусмаа би Хөдөө аж ахуйн яамныханд бол маш их талархалтай ханддаг. Монголын төрд 20 жил байгаагүй хөдөөг дэмжсэн бодлогын бичиг баримтуудыг Монгол Улсын Их Хуралд өргөн барьсан. Их Хурлын гишүүд энэ дээр маш сайн ажилласан... (минут дуусав)
Нэг минутаа авъя.

Н.Энхболд: -Нэг минут байхгүй. Дэгээрээ 3 хүн дэмжиж үг хэлээд, 3 хүн эсрэг үг хэлэх ёстой. Одоогийн байдлаар 4 хүн дэмжээд үг хэлчихлээ. За дэмжиж байгаа юм байнаа.

Батбаяр гишүүн үгээ хэлье.

Ц.Батбаяр: -Баярлалаа. Тэгэхээр өнөөдөр энэ үндсэн чиглэл гэдэг бол одоо хөгжлийн хөтөлбөр 2013 онд юу хийж бүтээн байгуулах вэ гэдэг гол зүйл л дээ. Тэгэхээр би энэ дээр ялангуяа нийслэл Улаанбаатар хоттой холбоотой асуудлууд дээр нэлээн дутуу дулимаг хандаж байна уу даа гэж бодоод байгаа юм. Яагаад вэ гэвэл өнөөдөр энэ төлөвлөгөөнд чинь гэр хороололд үндсэндээ 20-иод мянган, одоо 17, 18 мянган айл гэрэлгүй байгаа. Энэ дээр өнөөдөр 17, 18 мянган айл гэрэлгүй байна гэдэг бол тэр хэмжээгээр хотын хөгжлөөс, улс орны хөгжлөөс одоо сурч боловсрох, амьдрах энэ нөхцөлөөс чинь хөндий байна гэж би  ойлгож байгаа юм л даа.

Тийм учраас энэ чиглэл дээрх онцгой анхаарлаа хандуулах ёстой юмаа. Дээрээс нь энэ одоо манай хороодууд дээр сургуульгүй, цэцэрлэггүй хороо гэж зөндөө байна. Бараг одоо 60, 70-аад хувь нь байна. Тэгэхээр хөдөө аймгийн сум болгон цэцэрлэгтэй, сургуультай байж байдаг. Тэгэхэд бол үндсэндээ 10-15 мянган хүнтэй хороонд бол үндсэндээ сургууль байхгүй, цэцэрлэг байхгүй, хүүхдээ 5, 6 км явж зөөдөг тиймээ. Тэгээд тэр нь хүрэлцэхгүй, хангамжгүй гэсэн ийм түмэн байдал, энэ 2013 онд бол зориудаар энэ дээр эргэлт гаргах хэрэгтэй байна.

Ялангуяа концессын гэрээ гэдгээр бол яаралтай шийдэх асуудлыг бол хийх хэрэгтэй байгаа юмаа. Тэртэй тэргүй хөрөнгөтэй компаниуд бол энийг хийж өгчихөөд дараа нь 2 жилийн дараа энэ дээр бол Улаанбаатар хот дээр бол энэ зам дээр хийсэн туршлага бий шүү дээ. Тэд нар бол жилийн хугацаанд энэ сургууль бүх асуудлаа шийдчихдэг. 

Дараа нь эргээд 2 жилийн дараагаас мөнгөө аваад эхэлдэг энэ аргаа хэрэглэхгүй бол төсвөө хараад өнөөдөр хэрэгжих боломж байхгүй ээ. Төсөвт мөнгө орж ирнэ гэж яриад байгаа боловч яг бодит амьдрал дээр бол байхгүй байгаа шүү дээ. Тэгээд та нарын оруулаад ирсэн энэ төлөвлөлтөн дээр ямархуу хэмжээний мөнгө тавигдчихсан байгаа билээ. 15 сургууль, цэцэрлэг гэдэг бол улсын хэмжээнд одоо 15 аймагт нь л одоо нэг нэгийг барилаа гэхэд тэгээд л бусад газар байхгүй байна шүү дээ. 

Тийм учраас энэ чиглэл дээр саяны концессын энэ арга хэмжээг яаралтай авахыг манай Боловсролын сайд, манай Үндэсний шинэтгэлийн хороо эд нар нэлээн онцгой анхаарах шаардлагатай юм болов уу даа гэсэн ийм л бодол байгаа юм. Тэгээд ялангуяа гэр хорооллын гэрэлгүй байгаа айлууд дээр. 

Дараагийн дугаарт тэр жижиг дунд үйлдвэрлэл гэж байна. Энийг ер нь хороо хороонд нэг жижиг үйлдвэр барихад, нэг 100 хүнтэй үйлдвэр барих асуудлыг бас бид шийдэх ёстой. Яагаад вэ гэвэл бид 21 мянган төгрөг өгч байгаа. 21 мянган төгрөг аваад 5 ам бүлтэй айл сардаа 100 мянган төгрөг авч байсан бол тэр одоо 100 хүнтэй жижиг, дунд үйлдвэр барихад үндсэндээ тэр 500 мянган төгрөгний цалин авлаа гэж бодоход тэр айлын амьжиргаа 5 дахин нэмэгдэх ийм л учиртай юм.   

Тэгэхээр энэ дээр бид зориуд жижиг, дунд үйлдвэрлэл тэр халамжийнхаа мөнгөний бодлоготой уялдуулаад энийг хийх ёстой юмаа гэсэн ийм л юмыг би хэлээд байгаа юм. Тэрнээс би 21 мянган төгрөгийг бол ний нуугүй ярихад одоо хавтгайруулан олгоод байх шаардлага байхгүй. Харин тэрийгээ тодорхой хэмжээнд, би ч гэсэн урд нь сайдаас асууж байсан шүү дээ. Энийг нэг үйлдвэр болгочих боломж нөхцөлүүд нь юу байна вэ. Энэ чиглэлээр ажиллаач ээ, судлаач ээ гэдгийг бол ноднингийн төсвийн тодотголын үеэр ч гэсэн би тодорхой асууж байсан. Халамжийн тухай хууль хэлэлцэх үед бас асууж байсан. 

Тэгэхээр энэ чиглэлийн бодлого бол бид хүндээ чиглэсэн, хүнийг ажлын байртай, орон сууцтай болгох бодлого л чухал байгаа шүү дээ. Хүн ажилтай, орон сууцтай болбол бусад бүх юмаа биднээс гуйхгүйгээр цогц болгох энэ бүрэн боломж байгаа юм. Тэгээд би түрүүн хэлж байсан. Төрөөс одоо хамгийн их ажлын байр бий болгодог салбар бол энэ барилгын салбар. 

Замын салбар бол тодорхой техник, тоног төхөөрөмжөөр бий болдог учраас барилгын салбарт дор хаяж л хоёр, гурван зуун чиглэлийн салбарууд хөгждөг учраас энэ дээр төрөөс зориуд бодлого өгөөд, тэрийг дэмжих. Тэр гэр хорооллын тэр инженерийн шугам сүлжээг ердөө цэвэр, бохир усыг нь тавиад өгчихөөч. Тэгвэл дулааны хамгийн орчин үеийн технологитой сүүлийн үед зөндөө гараад байгаа учраас цэвэр усыг бохирыг яагаад ч шийдэж чадахгүй.

Тийм учраас энэ чиглэл дээр 2013 оныхоо төсөв төлөвлөгөөн дээр энэ одоо...(минут дуусав)
Н.Энхболд: -Баярлалаа. Раш гишүүн үгээ хэлье.

Р.Раш: -Түрүүнд Гончигдорж гишүүн ярина лээ. Энэ 2013 оны төсвийн төслийн үндсэн концепци суурь гэж асуулт бэлтгэж байсан юм шиг байна лээ. Тэгээд тэр хүрээнд ингээд ярихад ер нь цаашид бол ерөөсөө энэ хөдөөгөөс хот бараадсан их нүүдэл, энийг сааруулах, хэт төвлөрлийг багасгах энэ л асуудал бол за лав л ойрын нэлээн хэдэн жил баримтлах ёстой монгол  төрийн бодлого байх учиртай гэж ингэж ойлгоод байгаа юм. 

Тэгээд энэ үүднээс аваад үзэх юм бол бидний энэ оруулж ирж байгаа бичиг баримт бас ерөнхийдөө ямар байна вэ гэдгийг бас нэг сайн ажиглаад үзмээр байна. Үзмээр ийм байна. Энэ бодлого бол ёстой дэвтрийн цаасыг диагналдаж улаан шугамаар зурсан тийм л юм байх ёстой. Ер нь ингээд дуулж байхад чинь хөдөө гадаад хүн шилбүүр барьчихсан хонь хариулаад цохиж явна гэж дуулдах юм байна шүү дээ одоо. Худлаа л байдаг байгаа даа. Иймэрхүү л маягтай л болчих гээд байгаа юм шиг л бодогдоод байгаа юм.

Галт тэрэгнээс бууж байгаа хүний тоо 10 хүн буухад хэд нь гадаад, хэд нь монгол хүн бууж байна. Замын-Үүдээс ирж байгаа галт тэрэг гэх маягаар.

Хоёрдугаарт нь ерөөсөө бид нар энийг зоригтой, одоо бол өнгөрлөө л дөө. Энэ дараагийн Их Хурал. Энэ тендер гэдэг юмыг л янзлахгүй бол ёстой Монгол Улсын хөгжлийг чөдөрлөж байгаа юм ганцхан энэ л байна. Арын хаалга, үнэ нэмнэ, дараагаар нь хувааж цохино. Одоо ухаа нь одоо бөөн хуйвалдаан, нөгөө нэг тендерийн хууль гээд баталсан. Тэгээд тэр хэрэгжээгүй шүү дээ тэр чинь. Хэрэгжээгүй, огт хэрэгжээгүй. Ийм л маягийн юм болоод явчихсан. Энэ тендер бол баллаж байна. Одоо ингэж байна гэж байна.

Гэр ухаан нь одоо ингээд яахад нөгөө барилгын хананы савхан модоор хана хийчихсэн тийм гэр тендерт шалгарах гээд явж байна гэж байна шүү дээ. Дранкаар тийм. Ингэж л юмыг хийж байна шүү дээ бид нар. Ингэхээр чинь яаж улсын ажил урагштай, өөдтэй явах юм, яаж ч энэ ард түмний амьдрал ахуй дээшлэх юм, ийм юмнуудаас л бодмоор байгаа юм. 

Гуравт нь энэ түрүүний миний эхний хэлдэг дээр одоо юутай зүйл л дээ. Энэ аймгийн үндэсний өөрийн нь барилгын компаниудыг бэхжүүлэх ажлыг манай Засгийн газар дөмөгхөн анхаараач ээ. Хотоос нэг үлбэгэр юм бүстэй бүсгүй нь мэдэгдэхгүй нөмгөн шахуу юм очоод л тэгээд нэг хоёр гурван хүн яадаг. Нөгөөх нь зүгээр л өдөрт нэг жаахан нүх ухдаг юм уу, ухдаггүй юм уу тэгээд ингээд л байгаад байдаг. Энэ дээр одоо дөмөгхөн ингэж анхаарч өгөөч ээ гэдэг ийм зүйл байнаа.

Тэгээд би ч одоо амаа цангатал л ярьдаг хүн дээ. Тэгээд энэ улсын хөгжлийн тэнхлэг гэдэг юм чинь урд зүг рүүгээ л болчихсон байгаа. Тэгээд Улаанбаатар, Өмнөговь хоёр Дундговиор дамжсан зам байдаггүй ээ. Богд уулын өврөөс урагшаа ерөөсөө явдаггүй. 

Н.Энхболд: -Гишүүд танхимдаа ирье. Санал хураах гэж байна. Ирц хүрэхээргүй байна. Өрөөнд байгаа гишүүд танхимдаа ирье. Одоо Ламбаа гишүүн үг хэлж дуусаад тэгээд санал хураана шүү.

За Ламбаа гишүүн үгээ хэлье.

С.Ламбаа: -Баярлалаа. Би одоо энэ тогтоолын төслийг өнөөдөр ингээд батална гэхэд бол эсрэг байр суурьтай байна л даа.

Н.Энхболд: -Хэлэлцэх эсэх.

С.Ламбаа: -Хэлэлцэх эсэхийг нь. Яагаад вэ гэхээр энэ дээр боловсруулалт маш их муу байна. Би зүгээр  хэдэн тоонууд хэлье л дээ. Боловсролын салбар дээр, эрүүл мэндийн салбар дээр, нийгмийн хөгжлийн бодлогын асуудлууд дээр чинь бол үнэхээр одоо хангалтгүй байна шүү дээ. Одоо жишээлэх юм бол нийт аймаг дүүргийн 50-иас доошгүй хувьд нь нийгмийн эрүүл мэндийн төвийг шинээр баринаа гэж байгаа юм. Зарцуулах хөрөнгийн тоо нь 4.5 тэрбум. 

Одоо 4.5 тэрбумаар 14 нийгмийн эрүүл мэндийн төв барьчихдаг бол одоо ямар технологи орж ирэх гэж байгаа юм болоо л гэж бодоод байна шүү дээ. Одоо орчин үед ер нь бол одоо нэг 300 сая төгрөгөөр л босчих юм байлгүй дээ. Одоо өнөөдөр нийгмийн эрүүл мэндийн төв аймгийн төвд барьж байгаа нийгмийн эрүүл мэндийн төвүүд 2.8-3.4 тэрбумаар барьж байгаа. Би энийг барих гэж байна гэж ингэж ойлгож байгаа.

Нөгөө талаасаа одоо жишээлэх юм бол энэ төсөв дээр ерөөсөө одоо энэ шинээр ашиглалтанд орох гэж байгаа юмнуудыг ерөөсөө тусгаагүй. 2013 онд энэ сэтгэцийн эрүүл мэндийн төв орно. 300 ортой нийслэлийн эх хүүхдийн эрүүл мэндийн төв орно. Герентологийн төв ашиглалтанд орно.  3 дугаар амаржих газар ашиглалтанд орно. Нэгдүгээр амаржих газар энэ жил орчих байх гэж ингэж ойлгож байгаа. Бүгдийнх нь тоног төхөөрөмж тавигдана шүү дээ. Гэтэл нийт тоног төхөөрөмжийн хэмжээ чинь ерөөсөө одоо ийм жаахан байж болохгүй шүү дээ. 

Яагаад одоо 2012 оны, 2011 оны тоног төхөөрөмж техник хэрэгслийн хөрөнгө оруулалтыг 60 хувиар бууруулж орж ирж байгаа юм бэ. Хангагдсан гэж үзэж байгаа юм уу. би бол ерөөсөө юу бодож явдаг вэ гэхээр харин ч одоо 2013 онд бол энэ нийт бүх шатны эмнэлгүүдийн тоног төхөөрөмж, техник хэрэгслийг шинэчлэхэд одоо яг шаардлагатай байж байгаа энэ 133 тэрбум төгрөгийг шууд өгөөд, бүх шатанд нь нэг зэрэг одоо бүгдийг нь хийчихмээр байгаа юм. Тэгэх л юм бол сая технологийн дэвшил эрүүл мэндийн салбарт орж ирэх гээд байгаа юм. 

Жил бүр одоо нэг дөрөв, тавхан тэрбум төгрөгийг өгөөд л, тэрийг нь аймаг аймгаар нь ингээд хуваагаад өгөөд байхаар ерөөсөө шинэчлэлийн бодлого чинь явахгүй байгаа шүү дээ. Эхнийх нь шинэчлэлээр дараагийн эмнэлэг нь шинийг нь оруулж ирэх хооронд л хуучирчих гээд байна шүү дээ одоо энэ технологи чинь. 

Тийм учраас нэг гараанаас эхлэх ёстой. Өнөөдрийн энэ одоо төсөв төлөвлөгөө, энэ үндсэн чиглэл дээр хүний нөөцийн бодлогын асуудал бол ерөөсөө огт тусгагдаагүй байна. Сувилагчийг л одоо нэг хэдэн хүн нэмж бэлтгэнэ гэсэн ийм л юм орсон байна. Нөгөө эрүүл мэндийн салбарын ажиллагсдын нийгмийн асуудалтай холбоотой нэг ч үндсэн чиглэлийн нэг ч бодлогын асуудал алга байна. 

Нөгөө талаасаа одоо жишээлэх юм бол би бүр одоо энэ Эрүүл мэндийн яамнаас боловсруулж өгсөн юман дотор байж байгаа 3 асуудал байгаа. Энэ цус сэлбэлт судлалын үндэсний төв, эмгэг судлалын үндэсний төв, түлэнхийн төв гурав чинь зураг төсөл нь хийгдсэн барилга байгууламж шүү дээ. Яагаад орохгүй байгаа юм бэ. Энэ одоо 2013 онд яагаад эхлүүлэхгүй байгаа юм энийг. Хасчихсан л байх жишээтэй. Энэ ард түмэн чинь багтахгүй байна шүү дээ цаана чинь.

Монгол Улс өнөөдөр цусны төв, цус сэлбэлт судлалын үндэсний төвийг шинээр барина гээд Үндэсний аюулгүй байдлын зөвлөлийн тогтоол гарчихсан байгаа шүү дээ. Тэгээд зураг төслийг нь хийгээд дуусгасан. Үндсэн чиглэлд байхгүй байх жишээтэй. Ийм юмыг жаахан хэлэлцүүлгийн явцад нэмж бариад ингээд засаж янзлахгүй бол арай ч 2013 онд бол эрүүл мэндийн салбар дээр бол одоо нэг 5-хан юм байж болохгүй ээ. 5 нь бол огт хэрэггүй л шахуу юм байна шүү дээ.

Н.Энхболд: -Ламбаа гишүүнд баярлалаа. Үндсэн чиглэлийг батлах тухай тогтоолын төсөлтэй холбогдуулж гишүүд үг хэлж дууслаа. Одоо санал хураана. Гишүүдийг танхимд урьж байна. Санал хураалт хүрэлцээтэй байна уу? Хэлэлцэх эсэх тийм. Үг хэлж дууслаа. Санал хураалтанд бэлтгэе. Энэ чинь одоо хуультай зүйл шүү дээ, ингэж байгаад уначихвал. Сайд нар, Хүрэлбаатар сайд хаана байна. 

Байнгын хорооны саналаар Монгол Улсын эдийн засаг, нийгмийг 2013 онд хөгжүүлэх үндсэн чиглэл батлах тухай Улсын Их Хурлын тогтоолын төслийг батлах нь зүйтэй гэсэн ийм санал гарсан байгаа. Хэлэлцэх нь зүйтэй гэж. Энэ томъёоллоор санал хураалт явах гэж байна. Гишүүдээ анхааралтай байгаарай. Хэлэлцэх нь зүйтэй гэж үзье.

49 гишүүн санал хураалтанд орж, 35 зөвшөөрч, 71.4 хувиар хэлэлцэх нь зүйтэй гэж үзлээ. 

Хүлээж байгаарай, байж байгаарай гишүүд ээ. Байнгын хороонд шилжүүллээ. Саяын гишүүдийн ярьсан асуудлуудыг сайн бодолцоорой сайд нараа. Тэр хойд талын хийх ёстой юмнууд чинь дутуу байгаа бол тэр юмнуудаа бүгдийг нь гүйцэтгэж тусгах асуудлаар ярихгүй бол энэ чинь батлагдахад хэцүү юм болно шүү.

Өнөөдрийн нэгдсэн хуралдаан дууслаа.

Хуралдаан 18 цаг 18 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч
 Д.Энэбиш
